
ДЕШАХЬАЛХЕ

Исбаьхьаллин произведени еша хаар – иза говзалла ю. Произведенин 
духе а кхиъна, цуьнан маьIна дан а, нийса мах хадо а хаар – доккха похIма 
ду. Бакъйолу литература – иза муьлххачу къоман юьхь, эхь-оьздангалла 
ю. Цо бовзуьйту кхечу къаьмнашна оцу я вукху халкъан Iep-дахаран 
дIахIоттам: гIиллакхаш, ламасташ, амалш. Оцу халкъийн генна дIадах-
нарг а, таханалера дахар а. 

Исбаьхьаллин произведени йоьшуш, дешархочо цуьнан авторца 
къамел до, дуьнене а, хуьлуш болчу хиламашка а иза цуьнан кхетамца 
хьоьжу. Цхьадолчунна тIехь яздархочуьнца реза хуьлу дешархо, цхьадерг 
цо тIе ца лоцу. ТIелацар-цалацар – и ши кеп ю кхузахь коьрталла лелориг, 
хIунда аьлча, цара гойту дешархо произведенин духе кхиар я ца кхиар.

Исбаьхьаллин литературо лакхайоккху дешархочун синан оьздан-
галла, цуьнан кхетам, хьекъал. Иза къаьсттина доккхачу маьIне ду вайн 
Iилманан-технически кхиар шен лаккхарчу билгалоне кхаьчначу зама-
нахь.Тахана Iаламат хала ду шен къоман а, дуьненан а литература ца 
евзачух, иза кхетам-хьекъал долуш стаг ву ала.

Амма баккъала корматалле, кIорггера чулацам болу произведенеш 
дешархочунна кхета хала хуьлу. Оцу тIехь царна гIоьнна богIу Iилман-
чаш, литературоведаш. Цара шайн белхашкахь босту оцу я вукху про-
изведенин чулацам, хадабо цуьнан мах. Цундела пайде ду дешархошна 
и тайпа белхаш бешар а. Иза данне дац дешархочо царна хетарг, цара 
билгалъяьккхина произведенин мехалла дIаса ца таьIIаш тIелаца еза 
бохург. ХIорамма шен корматалле, кхетаме хьаьжжина хадор бу про-
изведенин мах. Иза ду коьртаниг. ХIунда аьлча, бакъйолу произведени, 
тIехула гуш долчуьнца цхьаьна, шен чоьхьара, авторо къайладаьккхина, 
кхечу дешнашца, васташца билгалдина маьIна долуш а хуьлу.

Кхин а ду цхьаъ. Ша муьлхха а произведени йоьшуш, дешархочо 
коьрта тидам тIебахийта беза цуьнан синцIоналлин агIонашна.Уьш 
дахарехь ша а дIакхехьа хьажа а веза. ТIаккха адамашна юкъахь хир яц 
хьагI-гамо, цIинделла-цIанделла, сирлачу безамо а, вежараллин дотта-
гIалло а олалла деш, хазделла дIахIуттур ду вайн дахар.

Цундела вайн школашкахь боккха тидам тIебохуьйту исбаьхьаллин 
литература дешархоша Iаморна.

10-чу классан хIокху учебнико дешархошна йовзуьйту нохчийн 
литературан юьххьехь лаьттинчу Арсанов СаьIид-Бейн, Мамакаев Мо-

хьмадан, Ошаев Халидан, Гадаев Мохьмад-Селахьан, Исаева Мареман, 
Музаев Нурдинан, иштта царел тIаьхьа юкъабаьхкинчу яздархойн Эди-
лов Хасмохьмадан, Гайсултанов Iумаран кхоллараллаш. Цаьрца цхьаьна 
дешархоша Iамайо гIалгIайн яздархочун Базоркин Идрисан а, гуьржийн 
яздархочун Казбеги Александран а произведенеш а.

Xlopa яздархочун кхолларалла толлуш, къаьсттина тидам тIебо-
хуьйту произведенийн идейно-исбаьхьаллин коьрта агIо гучуяккхарна. 
Кхеташ ду: Iамош йолу произведени ешначул тIаьхьа бен, оцу произве-
дених лаьцна учебника тIехь дуьйцург дешарх, хаарш кIорга а хир дац, 
учебнико дуьйцучух кхоччуш дешархой кхетар а бац.

Учебника тIехь хIора яздархочун кхолларалла я дакъа чекх мосазза 
дели далочу тIедахкаршца, хаттаршца болх баро литературан произведени 
талла Iамор ду шу, дешархой. Ткъа билгалъяьхначу темашна сочиненеш 
язъяро и хаарш тIечIагIдийр ду. Оцу я вукху яздархочун произведенеш а 
ешна, учебнико царех лаьцна хIун боху хьаьжча,  текстех дика кхетар а ду 
шу, литературин кхоллараллин маьIна шун кхетамехь лакха а дер ду.

Литература Iамош дика хаа безаш бу цуьнан жанрех, законех болу 
теоретически кхетамаш. Уьш хиъчий бен, кхачалур вац литературин 
исбаьхьаллин кIоргене.

Учебник Iамош шун коьрта гIоьнча – хьехархо ву. Цуьнан хьехамаш, 
цо тIедехкина гIуллакхаш дика кхочушдан деза.

ХIара учебник аша шаьш бан безачу балха тIехь шун йоккха гIоьнча 
хилла дIахIотта декхар ю.



5

НОХЧИЙН ЛИТЕРАТУРА

Литература кхоллаяларан башхаллаш. Муьлххачу а къоман лите-
ратурин санна, нохчийн къоман литературин бух дIаболало халкъан барта 
кхоллараллина тIера. Вайн литературина а тIеIаткъам бина цо Iаламат 
дикачу aгIop, хIунда аьлча, литература синхаамийн уггаре экамечу, хазачу, 
дикачу ойланийн кхайкхамхо ю. Нохчийн халкъан турпалаллин иллеша 
кхиайо майраллин а, эхь-бехке, яхь-гIиллакхе хиларан а агIонаш, ткъа 
мехкарийн эшарша – оьзда безам. 

Нохчийн йозанан исбаьхьаллин литературина иштта боккха тIеIат-
къам бина оьрсийн литературо а.

Оьрсийн, нохчийн халкъийн синкхачин хазнаша вовшашна тIеIат-
къам бар къаьсттина сих а ло, шен беркатечу хорша а доьрзу А. С. Пушки-
на, М. Ю. Лермонтовс, Л. Н. Толстойс «Кавказ йовзийтинчул тIаьхьа». 

Оьрсийн, вайнехан оьздангаллин уьйраш сиха кхиарна доккха маьI-
на хилла дIахIоьттира нохчийн фольклор гулъяр а, цунах исбаьхьаллин 
произведенешкахь пайдаэцар Л. Н. Толстойс дIадолор а. Л. Н. Толстойс 
Нохчийчохь ши шо а сов зама яьккхира, цуьнан нохчашна юкъахь шортта 
доттагIий а бара, цара, Л. Н. Толстойс ша ма-яздарра, иза цкъа йийсар 
вечуьра а ваьккхира. Цунна чIогIа хазахетара нохчийн дийцарш, туьй-
ранаш, халкъан иллеш, эшарш. 1852-чу шарахь цо оьрсийн элпашца 
дIаяздира нохчийн ши илли. Кавказо шена бинчу тIеIаткъамах тIаьхьо 
яздира Л. Н Толстойс: «Сан хьекъалан ницкъ оцу хенахь цкъа а ца хиллачу 
кепара ирбеллера. И тайпа ницкъ нахе дахарехь цкъа бен буссуш бац... 
Иза яра хала а, дика а хан. Цкъа а, я цул хьалха а, я цул тIаьхьа а, со ца 
кхаьчнера оцу тайпанчу хьекъалан лакхене, хIетахь санна». I875-чу ша-
рахь Л. Н. Толстойс поэте А. А. Фете яздо: «Ас йийшира книгаш, царех 
лаьцна цхьанна а хууш хIумма а дац, амма ас уьш ца Iебаш йоьшура. 
Уьш ю «Кавказан ламанхойх гуларш» («Сборник сведений о кавказских 
горцах»), Тифлисехь зорбатоьхна. Царна тIехь долу ламанхойн шира 
дийцарш (хьадисаш), поэзи – поэтически тамашийна а, цецвоккхуш а 
жовхIарш ду. Юх-юха а доьшу ас уьш».

Л. Н. Толстойс дийцинарш нохчийн ши илли дара: «Дакъалур ду 
латта коша тIехь сан» («Высохнет земля на могиле моей»), «Ахь, йовха 
дIаьндарг, Iожалла йохьу хьайца» («Ты, горячая пуля, смерть носишь 
с собой»). Уьш цо тIаьхьо шен «Хьажа-Мурд» повестана юкъаяхий-
тира.

Оцу кеппара, сийлахь-баккхийчу яздархоша Кавказ йовзуьйтуш, 
хьалхара бIал баьккхинчул тIаьхьа, тидаме ийцира оьрсийн Iилманчаша, 
яздархоша, историкаша, юкъараллин гIуллакххоша Кавказехь уггар кIезиг 
теллина кийсак – Нохчийчоь а, ГIалгIайчоь а хилар.

XIX-чу бIешеран шолгIачу эхехь оьрсийн юкъараллин тоьлашха 
болу векалш хьалхара гIулчаш яха буьйлало, Кавказан ламанхойн оьздан-
галлин дахар талларехь.

Нохчийн, гIалгIайн, оьрсийн маттахь исбаьхьаллин тIаьхьало кхиа-
ран некъаш ХIХ-чу бIешеран шолгIачу эхера схьадуьйлало. Хьалхелелочу 
оьрсийн Iилманчаша Нохчийчохь оцу хенахь серлонан декъехь бинчу 
белхаша самабехира серлончаш (просветительш), цара оьрсийн литера-
туран классикех пайдаэцначу эстетически лехамашкара масал ийцира.

«Нохчийчоь а, нохчий а» («Чечня и чеченцы») цIе а йолуш, нохчех 
лаьцна боккха болх язбинчарех хьалхарниг ву Адольф Петрович Берже. 
1859-чу шарахь Тифлисехь арахецначу шен талламна тIехь цо йоккхачу 
говзаллица йовзийтира нохчийн халкъан дахаран дуккха а дика агIонаш, 
боккха тидам тIебахийтира нохчийн фольклорана.

А. П. Бержес болийна болх кхиамца дIабехьира Къилбаседа Кав-
казехь серлонан болх дIаболийначарех хьалхарчу могIарехь лаьттинчу 
Петр Карлович Услара. Кавказехь дуккха а шерашкахь ша эпсаран 
гIуллакхаш дина хиларе терра, цунна дика евзинера ламанхойн дог-
ойла, истори. ХIХ-гIа бIешеран 60-чу шерашкахь цо язбира иберийско-
кавказски меттанаш толлуш масийтта болх. Нохчийн профессора Ю. Д. 
Дешериевс яздо, П. К. Усларан оцу белхаша халкъийн дIадахана дахар 
довзуьйтуш доккха гIo до, бохуш.

1862-чу шеран аьхка П. К. Услара Грозни-гIопехь нохчашна оьрсийн 
мотт Iаморан курсаш ехкира. Уьш ехкина 6 кIира даьллачул тIаьхьа, 
доьшуш болчарна массарна а оьрсийн маттахь а, шайн маттахь а деша 
Iемира. Оццу шарахь П. К. Услара язйира нохчийн меттан грамматика. Цо 
дина и Iаламат доккха гIуллакх нохчаша хазахетарца тIеийцира. «Баккхий 
хилча а, деша лаар иэхье ца лору цара», – яздора П. К. Услара.

Ламанхойн меттанаш толлуш язбинчу шен  Iилманан белхаш тIехь 
П. К. Услара дуьххьара теллира ламанхойн фольклор, цо билгалдаьккхира 
и фольклор кхачамболлуш талла езаш хилар. «Иза боккха болх хир бу, 
и кхочушбан масийтта шо оьшур ду, амма бина баьлча иза дуьненна а 
бевзаш хир бу, фински «Калевала», я индийски поэмаш санна», – яздора 
цо. Iилманхочунна карийра «нохчийн эшарш поэтически хазалла йолуш 

хилар а». Уьш халкъо йохура дахаран тайп-тайпана меттигаш тIеIиттаел-
ча: хазахетар, халахетар хилча, дехьа-сехьара хьаша-да веача, иштта кхин 
хьелаш тIеIиттаделча а. Уггаре коьртаниг – оцу иллешкахь, эшаршкахь 
бекара нохчийн къоман дегнашкахь цкъа а лийр боцу хьомечу Даймахке 
дог-цIена а, кIорггера а безам. 

Халонаш а эшош, шен боларца йогIура керла зама. 1923-чу шарахь 
нохчийн маттахь «Серло» газета арадаларо сихдира нохчийн халкъан 
литература кхоллаялар. Газетана гонаха гулбелира корматаллин кегийр-
хой. «Серло» газето кхиийра нохчийн хьалхара поэташ, яздархой: Дудаев 
Iабди, Сальмурзаев Мохьмад, Нажаев Ахьмад, Бадуев СаIид, Мамакаев 
Мохьмад, Гадаев Мохьмад-Селахь, 30-чу шерашкахь яздан буьйлабелла 
Айсханов Шамсуддин, Музаев Нурдин, Мамакаев Iарби.

20-чу шерашкахь нохчийн литературин кхиар кхечу къаьмнийн 
литература кхиарх тера дара. Вайн литературехь карайо кхечу литера-
турашкахь нисло цхьацца сюжетийн агIонаш, идейни болам, исбаьхьал-
лин басарш. Литературашкахь и тайпа цхьатера идейно-исбаьхьаллин 
агIонаш нисъялар, и къаьмнаш шайн юкъараллин дахар цхьаьнадогIуш, 
яздархойн идейни тIетовжам цхьаъ хиларца дозуш дара.

Нохчийн литература хIетахь сиха кхиар оцу литературин бухбил-
лархочун Бадуев СаIидан цIарца дозуш ду.

Вайна ма-гарра, нохчийн литература цу хенахь шен говзалла IаIош 
схьайогIура. Цо лоьхура дахар нийса гайта гIo деш долу некъаш. Масала, 
Шерипов Денилбек шен «Iаьлбик-Хьаьжа» пьесица ХIХ-чу бIешерийн 
70-чу шерашкахь Нохчийн, ДегIастанан лаьмнашкахь паччахьана дуьхьал 
хиллачу гIаттаман керла идейни бух гайта гIоьртира. Драматурго оцу 
пьесица вайн литературина юкъадаладо исторически хилларг, исбаь-
хьаллин дашца довзуьйту гIиллакх, яхь-бехк, иштта кхийолу а нохчийн 
доьналлин амалш.

Иштта вара ХХ-чу бIешеран 20-чу шерашкахь нохчийн поэзина юкъа-
веана лирически турпалхо, цо дуьйцура шех а, шен синхаамех а лаьцна.

Иза яра литература кхиаран цхьа билгало.
Хьалхарчу кхиамаша, уьш мел кIезиг хиллехь а, нохчийн яздархойн 

дог-ойла ир-кара хIоттийра. Царна шайгахь эпически яккхийчу жанрашна 
тIехь болх бан буьйлабала ницкъ хаабелира.

Нохчийн литературин эпически кхоллараллин могIарехь шен хьакъ 
йоллу меттиг дIалоцу I928-чу шарахь араяьллачу Мамакаев Мохьмадан 
«ЦIий хуьйдина лаьмнаш» поэмо. Иза ю нохчийн халкъо ХIХ-чу бIешарахь 

паччахьан Iедална дуьхьал латтийначу къоман-паргIатонан къийсамах 
лаьцна. Вайн поэташна юкъахь дуьххьара поэмин жанр юкъаялийнарг 
Мамакаев Мохьмад ву.

20-чу шерашкахь нохчийн литературехь дика кхиа йолало дра-
матургин жанр а.Бадуев СаIидий, Эльдарханов Iийсассий язйо «Дайн 
Iедал» пьеса.Яздархоша Iорадохура чIиран гIиллакхаш, ткъа кхечу шина 
драматурго Яндаров Мохьмадий («Макажойн имам»), Шерипов Денил-
бекий («Iаьлбик-Хьаьжа») дуьйцура нохчийн халкъан исторехь хиллачу 
цхьацца бакъдолчех.

Оцу хенахь къаьсттина сиха кхуьу Бадуев СаIидан проза.
Вайна ма-гарра, нохчийн яздархой цу хенахь шо-шаре мел дели 

кхуьуш, заманахь хуьлуш лаьттачу коьртачу хиламийн тидам бан гIерташ 
схьабогIура.

Дахаре баьхкинчу керлачу хийцамаша сихдира нохчийн литература 
кхиар.

30-чу шерашкахь нохчийн исбаьхьаллин литературо цкъа а ша ца 
яьхначу кепара шуьйра а, кхиаме а гIулчаш йоху. Нохчийн литературехь 
гучуюьйлу керлачу яздархойн цIераш, церан керла эшарш, стихаш, 
дийцарш, пьесаш. Оцу массо а жанрийн чулацамийн шен заманан билга-
лонаш ю – керла стаг, цуьнан керла дахар, халкъана хьалхахIуьтту керла, 
сийлахь декхарш.

Хаъал лакхаяьллачу говзалло таро хуьлуьйтура яздархойн шайн 
заманан къинхьегаман а, идейни а болам кIорггера гайта. 30-гIа шераш 
дуьйлалуш нохчийн литературехь кхоллало романан а, очеркан а жанраш 
а. Уьш кхоллаялар а – заманан лехам бара.

ХIетахь литературехь хилла кхиамаш, хьалхарчу декъехь, Бадуев 
СаIидан цIарца бозуш бу. Цуьнан кхоллараллехь доккха маьIна леладо 
стага, цуьнан дахарца йолчу юкъаметтиган зIено. 

Стеган дахарца йолу  юкъаметтиг а, цуьнан дахаран Iалашо а гойтуш ду 
Айсханов Шамсуддинан 1933-чу шарахь арадаьлла «Мало-хало» дийцар а.

Ткъа 1934-чу шарахь арайолу Айсханов Шамсуддинан хаьржина 
«Колхозхошна керла иллеш» гулар. Цуьнан чулацамо хоуьйту поэт шен 
турпалхо лохуш хилар а, цуьнан идейни aгIo чIагIъялар а.

Къинхьегаман гIуллакхаш авторо, чолхе ца дохуш, нохчийн халкъан 
цIеначу, дешархочунна кхета аттачу маттаца дуьйцу. Иштта кхоьллина 
поэзи дешархочуьнга сиха дIа а кхочура, цуьнан дагах а кхетара. Иза цо кхиа-
вора, Iамавора поэто буьйцучу къинхьегамхойх масал эца, царах тарвала.

Иштта билгалболу 30-чу шерийн нохчийн исбаьхьа литературехь 
керла некъ. Хьалха, 20-чу шерашкахь, стеган керлачу дахарх,цуьнан маьI-
нех кхетош язйинчу произведенех къаьсташ, хIинца яздархоша кхуллу 
Iер-дахаран дIахIоттамах дуьйцу керла произведенеш.

Оцу кеппара, нохчийн яздархоша Советски яздархойн Ерригсоюзни 
хьалхара съезд хилале литературехь баккхий кхиамаш баьхнера.Оцу 
съездехь дакьалецира яздархоша Бадуев СаIида, Мамакаев Мохьмада, 
Айсханов Шамсуддис, Музаев Нурдина. Цигахь вайн литературах къамел 
дира Айсханов Шамсуддис.

Оцу шерашкахь нохчийн яздархойн произведенешна юкъавогIу шен 
юьхь-сибат а, амал а йолуш, керла дахар кхуллуш дуккха а халонаш Iит-
таелла, цара вахчийна турпалхо. Цуьнца йозуш ю нохчийн литературехь 
30-чу шерийн хьалхарчу эхехь карлаяьлла турпалаллин тема а.

Оцу темина лерина ю Бадуев СаIидан «Партизанаш» поэма. Кхузахь 
билгалделира идейни тIетовжам чIогIа болчу турпалхойн васташ кхолла 
поэт говза хилар.

Даймохк безаран, иза лераран, ларбан безаран тематика юкъайогIу 
Дудаев Iабдин поэзина а («ЦIен эскархой», «Асланбек», «Партизанийн 
некъан илли»).

Халкъан кхоллам къаьсттина кIорга гайтина Мамакаев Мохьмада 
оцу хенахь язйинчу поэмашкахь. Билгалдаккха деза, цо «ЦIий хуьйдина 
лаьмнаш» поэмел тIаьхьа кхоьллина поэмаш, дукхахьолахь, автобио-
графически хилар. Иштта ю цо 1934-чу шарахь язйина «Ненаца дина 
къамел» поэма.Цу тIехь поэто дуьйцу шен хиллачу халачу бераллех 
лаьцна. Амма иза лиро-эпически поэма хиларе терра, цу тIехь авторо, 
цхьана шех дийцина ца Iаш, Даймахках а, дахаран халачу, ирсечу не-
къех а дуьйцу.

Мамакаев Мохьмадан эпически жанрехь хилла йолу и тайпа амал 
Нажаев Ахьмадан, Гадаев Мохьмад-Селахьан, Музаев Нурдинан, кхечу 
поэтийн кхоллараллашкахь а карайо вайна.

Тешам боллуш ала мегар ду, Нажаев Ахьмадан исбаьхьаллин гов-
залла лакхаялар а, исторически заманийн вовшашца йолу зIе цунна rap 
а, дахар социальни таллам барца гайта хаар а 1936-чу шарахь араяьллачу 
«ЖаIу» поэмин чулацамехь гучудолуш хилар.

30-чу шерийн нохчийн литературин идейно-исбаьхьаллин кхиамаш, 
вайна ма-гарра, алсамбевлира. Цара тоьшалла до нохчийн литературин 
юкъа кхиамца заманан бакъдерг гайтаран кеп ярна. Шорло литературин 

жанрови дIахIоттам а. Яздархоша шайн кхоллараллехь толлу халкъан 
социальни а, исбаьхьаллин а дахар, цара лечкъа ца йо керла дахар дIахIот-
тош Iиттало халонаш, цара уьш дIайоху некъ хьоьху.

Литература сиха кхиайора нохчийн яздархойн оьрсийн яздархошца 
йолчу доттагIаллин а, кхоллараллин а уьйраша а. Нохчийн поэтийн произ-
веденеш оьрсийн матте а гочъеш, уьш оьрсийн дешархошна йовзуьйтуш 
доккха гIуллакх дира Н. Тихоновс, Д. Осина, Б. Тургановс, С. Липкина, 
С. Олендера, М. Слободскойс, М. Голодныйс, А. Тарковскийс, В. Буга-
евскийс, иштта кхечу поэташа а. Нохчийн поэташа а гочйора оьрсийн 
поэтийн произведенеш вайн матте. Ишттачу кхоллараллин зIенаша таро 
хуьлуьйтура шиннахьарчарна а шайн кхолларалла идейно-исбаьхьаллин 
басаршца хазъян а, чулацамца кIаргъян а.

30-чу шерашкахь язйинчу дукхах йолчу произведенеша ойуш ерш 
къинхьегаман, патриотически, политически, безаман темаш яра.Амма 
машаран литература кхоччуш когаяхана а ялале, 40-чу шерийн юьххьехь, 
фашистски Германис иза тIеман новкъа яьккхира. ТIехIоьттира яздархоша 
шайн «перо цхьамзанца нисъян еза» хан.

Керлачу кепара бека болало хIинца нохчийн яздархойн, поэтийн 
произведенийн чулацамийн мукъамаш.Цхьаъ санна, массо а Даймохк 
мостагIчух ларбан тIаме дIахIоттаре кхайкхамаш коьрта хуьлий дIахIуьтту 
яздархойн кхоллараллехь (оцу хьокъехь деша «Нохчийн литература Сий-
лахь-боккха Даймехкан тIом лаьттинчу шерашкахь (I94I-I943)» дакъа.

Нохчийн литературо къаьсттина зазадоккху 60-70-чуй шерашкахь. 
Литературе богIу лаккхара дешар дешна корматаллин яздархой а, поэташ 
а: Ахматова Раиса, Айдамиров Абузар, Арсанукаев Шайхи, Окуев Шима, 
Дадашев Iабдулла, Сатуев Хьусайн, Кибиев Мусбек, Дикаев Мохьмад, 
Рашидов Шаид, Гацаев СаIид, Шайхиев Iалвади, кхиберш а.

Ткъа 70-80-чуй шерашкахь нохчийн литература къонйо керлачу 
чкъуро: Абдулаев Лечас, Ахмадов Мусас, Бексултанов Мусас, Бисултанов 
Аптис, Исмаилов Абус, Цуруев Шарипа, кхечара а.

Цара баккхийчу яздархошкара шайна тIеоьцу литература кхидIа 
кхиоран а, дIакхехьаран а беза мохь.

Хаттарш a, тIедиллаp a.
I. Муха ду нохчийн литература кхиаран некъаш, цуьнан башхаллаш?
2. Дийца, хIун бахьана хIоьттира машаран литература юкъахъяларна.

АРСАНОВ САЬIИД-БЕЙ АРСАНБЕКОВИЧ
(1889-1968)

Дахаран а, кхоллараллин а некъ. 
Арсанов СаьIид-Бей вина 1889-чу шеран 
2-чу октябрехь Жимачу АтагIарчу нохчо-
чун доьзалехь. Цуьнан да шен цIахь болх 
бан таро цахиларна БуритIа (Владикавказ) 
дети а, даш а доккхучу заводе балха вахара. 
БуритIехь 4 класс йолу училище чекхъяьк-
кхира СаьIид-Бейс. Цул тIаьхьа, 1907-чу 
шарахь, иза Одессе электротехнически 
училище деша воьду. Дешарца цхьаьна цо 
слесарь-монтеран болх бо, шена а, доьзална 
а напха даккхархьама.

1909-19I0-чуй шерашкахь, юха БуритIе 
а вогIий, «Терк» газетан балхахь дакъалоцу, 
цунна материалаш язъеш. Ткъа 1910-чу шеран гуьйранна иза Петербухе 
политехнически институте деша воьду. Цигахь Арсанов СаьIид-Бейс 
дакъалоцу студентийн политически демонстрацехь. И бахьанехь иза, лаца 
а лоций, Вятски губерне вохуьйту. Ссылкера вада а водий, цкъа хьалха 
Варшаве, тIаккха къайллаха Германе воьду иза. Цигахь тайп-тайпана 
Iаьржа белхаш а беш, шен ницкъ ма-кхоччу студентийн гIовттамашкахь 
дакъа а лоцуш, яккхий халонаш а ловш, хан-зама а токхий, Хьалхара 
империалистически тIом болабелча, Россе юхавогIу. 

1917-1921-чуй шерашкахь цо, деша а доьшуш, болх бо Иркутски 
пачхьалкхан университетехь.

1921-чу шарахь Арсанов СаьIид-Бейга болх бан Нохчийчу кхойкху.
1923-чу шарахь СаьIид-Бейс дакъалоцу нохчийн маттахь дуьххьар-

лера «Серло» газета кхуллуш.
20-чу шерашкахь дуьйна волало иза кхоллараллин болх бан.
Арсанов СаьIид-Бейн «Нохчийчоь» цикл тIера хьалхара дийцарш 

а, очеркаш а зорбане йовлу «Советски къилбе» газета тIехь. Цул тIаьхьа 
цуьнан произведенеш зорбаетта «ЦIен керланиг» («Красная новь»), 
«Революци а, ламанхо а» («Революция и горец»), «Халкъан хьехархо», 
иштта кхечу а журналашна тIехь. Ткъа 1930-чу шарахь «Революци а, 
ламанхо а» журналан кхаа номерехь зорбатуьйхира Арсанов СаьIид-

Бейн йоккхачу эпически произведенин дакъош. Цул тIаьхьа, цхьа шо 
даьлча, «Ши тIаьхье» цIе а йолуш араелира и роман. Цо дуьххьара нох-
чийн литературина юкъадаладо хьалхарчу юьртбахаман кооперативийн 
къинхьегамхойн васташ, гойту вайн дукхакъаьмнийн мехкан халкъашна 
юкъара гергарло чIагIдалар.

1933-чу шарахь Арсанов СаьIид-Бей Колыма хьажаво. Цигахь шина 
шарахь райисполкоман председателан болх бо цо.

1935-1936-чуй шерашкахь – Нохч-ГIалгIайн Iилманан-талламан 
институтехь директоран даржехь болх бо.Оцу шерашкахь Арсанов 
СаьIид-Бейс йоккхачу жигараллица Iамайо нохчийн фольклор: гулдо 
дуккха нохчийн туьйранаш, эшарш, иллеш, кицанш, аларш, легендаш… 
И жовхIарш тIаьхьо араяьллачу «Iаламате хьостанаш» («Чудесные род-
ники») гуларна юкъадоьлху.

Арсанов СаьIид-Бей шозза – 1935-1937-чуй, 1957-1959-чуй шерашкахь 
– Нохч-ГIалгIайн яздархойн Союзан правленин председатель хаьржира.

1956-чу шарахь дуьххьара Алма-Атахь оьрсийн маттахь араелира 
Арсанов СаьIид-Бейн шуьйра евзаш йолу «Маца девза доттагIалла» ро-
ман. Цуьнан хьалхарчу дакъошна – «Эвла а, адамаш а», «Нускал дало», 
«Латта цунна!» зорбатоьхнера «Революци а, ламанхо а» (№№ 1, 2, 8) жур-
нала тIехь 1930-чу шарахь. Юьхьанца романан цIе «Дог дагар» («Твердо 
держи свое сердце») яра. Ткъа 1960-чу шарахь оьрсийн маттахь шозлагIа 
а, нохчийн маттахь дуьххьара а вайн дешархошка а кхечира иза.

«Маца девза доттагIалла» роман кхоллаялар. Яздархочун даг 
чохь роман язъян ойла кхоллаелира 20-чу шерашакахь. Иза чекхъяьк-
кхина ша ваьлча, уггар хьалха, А. С. Серафимовична йийшира Арсанов 
СаьIид-Бейс. Вукхо къобалйира роман, амма, оццу хенахь, зорбатоха 
сих ма ло, кхин а ойла е, тIехь болх бе аьлла хьехам а бира. И хьехам 
тIелецира авторо. Кхин а кхаа шарна дIатеттира роман зорбане яккхаран 
гIуллакх дийцар. ТIаккха А. А. Фадеевга еша елира.

1931-чу шеран 3-чу сентябрехь «Федерация» издательстве А. А. 
Фадеевс иштта кехат яздира: «Арсанов СаьIид-Бейн «Дог дагар» роман 
арахецар чIогIа магадо ас. Суна хетарехь, ламанхойх лаьцна дуьххьарлера 
роман ю иза, шена чохь гIиллакхаллин харц экзотика а йоцуш, церан 
психика а, Iер-дахар а ма-дарра девзаш хиларца ламанхой гойтуш. Ро-
мано чулоцу боккха исторически мур а, шуьйра социальни чкъоьрнаш а 
(гIалгIазакхий, белхалой, чиновникаш, революционераш) – иза дерриге 

романан коьртачу турпалхочун, ахархочун кIентан, тIекхуьучу пролетар-
ски революционеран Бенон кхолламца цхьаьнадоьзна ду.

(Цкъачунна вайгахь хьалхара книга бен яц, Бенон некъ чекх ца 
баьлла). Шена тIе чIогIа боккха тидам бохуьйтуш ю роман, шеко йоц-
цуш цкъа араяьлла а Iийр яц иза, вайн кегийрхоша къаьсттинчу тидамца 
йоьшур а ю».

А. А. Фадеевс издательствона и роман магор эрна дацара. Нагахь 
санна А. А. Фадеев идейно-исбаьхьаллин агIор ледарчу произведенешна 
дуьхьал хилла хилар дагадаийтича, тешам боллуш чIагIдан мегар ду С.-Б. 
Арсановн романан чулацам А. А. Фадеевна дика хетта хилар.

Романан чулацам шина кепехь хIоттийна бара: къоман къеггина 
васташший, къоман буххий цхьаьна богIуш, йоккхачу, массарна оьшуш 
йолчу идейца. И идея схьаеллалора, кIорггера амалш йолчу турпалхошна 
юкъахь хилла Iотбаккхам романехь говза гайтина хиларна.

Нохчийн яздархочун романан А. А. Фадеевс иштта дика мах хадийра, 
х1унда аьлча, С.-Б. Арсановн идейно-вастийн кеп, дIадолучу, ширделлачу 
дахарца нисбеллачу Iотбаккхамехь кхиъначу, керлачу стеган амал А. А. 
Фадеевна шен турпалхойн а хуьлийла луучу амалех тера йолу дела.

Нохчийн литературан историно тоьшалла до: говзалла кIарг а лора, 
ткъа кхоллараллина юкъа керла идейность а йогIура, хьалхарчу рогIехь, 
шайн кхоллараллин некъ дIабола ма-беллинехь, керла дахар дIахIоттош 
жигара дакъалаьцначу яздархойн. ШолгIачу рогIехь, оьрсийн яздархошца 
доттагIаллин юкъаметтигаш а йолуш, церан идейно-эстетически леха-
маша тIеIаткъам бинчу яздархойн.

Иза тIечIагIдо Арсанов СаьIид-Бейн оьрсийн баккхийчу яздархошца 
Александр Серафимович Серафимовичца а, Александр Александрович 
Фадеевца а хиллачу кхоллараллин а, доттагIаллин а уьйраша хаздинчу 
дахаро а, кIаргйинчу кхолларалло а.

Оцу шерашкахь Къилбаседа Кавказан партин крайкоман зорбанан 
отделехь а, «Советски къилбе» газетан жоьпаллин редакторан а, партийни 
дахаран отделан заведующин а белхаш беш вара А. А. Фадеев. Арсанов 
СаьIид-Бейн очеркаш зорбанна А. А. Фадеевс кечйора. ХIетахь тасаделла 
цу шиннан доттагIалла тIаьхьа чIагIделира. Цунах Арсанов СаьIид-Бейн 
кхоллараллина доккха гIо а хилира.

Оцу шерашкахь Арсанов СаьIид-Бейн дуккха произведенеш А. А. 
Фадеевн гIоьнца зорбане йовлу «Серло» а, «Автономин Советски Нох-
чийчоь» а, кхечу а зорбанашкахь.

«Маца девза доттагIалла» роман араяларх лаьцна иштта дийцира 
Арсанов СаьIид-Бейс 1963-чу шеран февралехь хиллачу къоначу яздар-
хойн кхеташонан векалшна хьалха ша динчу къамелехь: «Роман язйина а 
ваьлла, тIаьххьара тIадам ас хIоттийна дуккха шераш дара. Амма кхеташ 
долчу бахьанашна нохчочо нохчех язйина произведени зорбане йок-
кхийла дацара. Цхьажимма вайнахана маршо яьлча, ас сайн куьйгайоза 
(рукопись) Алма-Ата издательстве дIаделира. «Ешна ваьлча ас хоуьйтур 
ду хьоьга», – редактора а аьлла, со цIа вахара. Ала деза, редактора дукха 
сиха ешнера иза. Цхьа кIира даьлча, цо со издательстве дIакхайкхира. 
Редактора соьга элира: «Хьан роман боккхачу хьагамца йийшира ас. 
Иза зорбатоха хьакъ долуш ю. Иштта произведенеш тхоьга наггахь а ца 
кхочу. Амма цхьа дехар хир дара сан: романан турпалхой ДегIастанан 
муьлххачу къомах я хIирий хилийтахьара ахь – шун гIиллакхаш, амалш 
цхьаьнайогIуш ма юй – тIаккха цхьа а дуьхьало хир яцара иза араяккха. 
Ткъа кху кепара…», – корта ластийра цо. Тхойшиннан барт ца хилира. 
ШолгIчу Iуьйранна, издательстве а вахана, сайн йозанаш схьа а эцна, цIа 
вахара со. Цул тIаьхьа иттех де даьлча, и редактор ша веара со волчу цIа. 
«Схьая хьайн роман. Зорбатухур ю вай, – элира цо. – Ас сайна гечдийр 
дац и роман зорбане ца яккхахь». Иштта нисделира 1956-чу шарахь Алма-
Атахь «Маца девза доттагIалла» роман араялар. Нагахь санна цхьа жимма 
кIадвелла-малвелла, шен книга зорбатоьхна ган массарна а ма лаьий, 
хIетахь редактора бохучунна тIетевжинехьара, тахана муха хьоьжур вара 
со шун бIаьра? – шен къамел чекхдаьккхира СаьIид-Бейс»1.

Романан чулацам. Оьрсийн маттахь язйинехь а, шен проблематикин 
чолхаллица а, нохчийн халкъан дахар Iаламат бакъ гайтаран барамца а 
Арсанов СаьIид-Бейн «Маца девза доттагIалла» роман тахана а нохчийн 
литературехь коьртачех шен йоккха меттиг дIалоцуш ю.

Лакхахь ма-аллара, «Революци а, ламанхо а» журнала тIехь зорба-
тоьхна хиллачу хьалхарчу кортошкахь – «Эвла а, адамаш а», «Нускал 
дало», «Латта цунна!» – дешархочунна бевзинера романан тIаьххьарчу 
кепана юкъабахана турпалхой: Арсби, Джо, Таташ, Джабраил, кхиберш 
а, шайн васташ дуьззина даьстина ца хиллехь а.

Ткъа литературин гIиллакхех аьлча, яздархочо шуьйра пайдаэцна 
халкъан барта кхоллараллах. Халкъан турпалаллин иллеша, шаьш сан-

1 Шайхиев Iалвадин дагалецамаш. 

нарш кхин боцчу къоман мукъамаша, цуьнан амалша яздархочун таро 
хилийтина шен роман исбаьхьаллин лаккхарчу тIегIане яккха. Нохчийн 
турапалаллин халкъан иллешна тIера могIанаш чIогIа дуцалуш, бустамаш 
санна, хаза дIатегаделла романан «духарх».

Жанран башхаллица «Маца девза доттагIалла» роман историко-
революционни елахь а, цу тIехь йоккха меттиг дIалоцу нохчийн ширачу 
дахаро а, цуьнан синхаамийн, синIаткъамийн суьрташа а.

Яздархочун Iалашо – вайн мехкан дукхакъаьмнийн доттагIаллин 
уьйраш а, патриархально-тайпанийн а, классови а галморзахаллашкахь 
ХIХ-гIа бIешо чекхдолуш – ХХ-гIа бIешо долалуш керла стаг – турпалхо 
кхиар а гайтар, – оцу романна тIехь юьззина кхочушхилла.

Нохчочун-ахархочун Арсбин а, цуьнан кIентан Бенон а дахар ду 
романан чулацамехь коьртаниг.

Романо чулоцу 1888-чу шарера 1907-чу шаре кхаччалц болу мур.
Нохчийн литературехь цхьана стаганий, юкъараллиний юкъахь нислуш 

йолчу юкъаметтигашна тIе тидам дуьххьара С.-Б. Арсановс бахийтира.
Арсбин а, Бенон а халкъаца хадалур йоцучу зIено кхиийра церан 

граждански ойланаш, кIаргбира политически лехамаш.

Романан коьрта турпалхо – халкъ. Романан коьрта турпалхо, шеко 
йоццуш, къинхьегаман халкъ ду. Ларамаза дац яздархочо коьрта тидам 
могIарерчу нохчочун-ахархочун, ткъа тIаьхьо белхалочун Арсбин а, 
цуьнан доьзалан а чолхечу, халачу кхолламна тIебахийтина хилар. 

Роман дIайолало ХIХ-гIа бIешо чекхдолучу муьрехь нохчийн хал-
къан исторически а, Iер-дахаран а хьелаш гайтарца.

Оцу хьелашкахь бехаш бара юьртан урхаллин хьаькам Хьажбекар 
а, совдегарш Бакар а, Хьамзат а, говрийн реманийн да ТугIан а, уьста-
гIийлелорхо ИбрахIим а, иштта царех тера кхиболу хьолахой а. Уьш бара 
цIеяхханчу гIалгIазакхашца цхьаьнакхета, Кавказе веана Александр III, 
куьйгаш а даржийна, тIелаьцнарш.

Яздархочун безам мискачаьргахьа бу. Нагахь санна йоккхачу жига-
раллица ХьажбекаргIеран дуьзна дахар а, ямартло а цо гайтахь а, амма 
шен ерриге дегайовхо къинхьегаман халкъана дIаялар хаало.

Арсби а, цуьнан доттагIий Джо а, Таташ а, илланча Джабраил а, 
БатIал а, Мурад а къен-миска нах, ахархойн векалш бу. Царех ву «халкъан 
эхь-бехк» аьлла цIе яхана воккха стаг Джанхот а, Арсбин нана Хадижат 
а, зуда Селима а.

Арсбин васт. «Маца девза доттагIалла» роман автобиографически ю. 
Арсбин васт шен ден Арсанбекана тIера диллина Арсанов СаьIид-Бейс, ткъа 
Бенон васт – шена тIера.Арсби санна, лурвоьлла, махках ваьлла вахана, 
БуритIахь дети а, даш а доккхучу заводехь болх бина СаьIид-Бейн дас а.

Дуьххьара вай Арсбица цхьаьнакхета хьолахочун Хьамзатан кIанта 
ИсмаьIала Хадижат бердах чукхоьссинчу хенахь, иза кIелхьара йоккхуш.

Арсбин кхетам самаболу, иза оьрсийн пролетариатан могIаршка 
хIоьттинчул тIаьхьа. Большевикийн партин векалша Ивашин Дмитрийс а, 
Ульяшева Марияс а схьагойту цунна хала, амма къийсаман нийса некъ.

Ивашин Дмитрийс ша юкъавигначу социально-демократически 
гоно а, йоккха, сирла Iалашо йовзийтарехь накъосташа динчу гIоно а 
хийцира Арсбин дуьнене а, адамашка а болу хьежамаш, кIаргбира цуь-
нан синхаамаш.

Арсби хIинца къийсамехь ирс даккха кийча ву.
Романна тIехь халкъан къегина васт кхолларехь а, ша тайпана пси-

хологически а, синъайаман а хатI турпалхошкахь гайтарехь а доккха 
маьIна долуш ю яздархочо шех боккха пайдаэцна нохчийн халкъан барта 
кхолларалла.

Арсбин амал йол-йолуш гучуйолу. Вайна го иза говраш хохкучохь. 
ХIара ялхо, къерсиг йоьлла неIармачаш а когахь, шен тешамечу дотта-
гIашца тола воллу. Бека дечиг-пондар, стиглахула тIома кхерста Джабраи-
лан иллин аз. Цо шен илли тIехь емалбо ямартхой-элий, ир-кара хIиттадо 
кегийрхойн дегнаш. Цо хьуьнарш гайтаре кхойкху яхь йолу кIентий. 
Царна дика хаьа хьуьнаро яхь дIа ца еллачочохь толам буйла.

«Цхьан тайпа элий тхуна бовза ца лаьа!
Тхо маьрша нах ду. Некъ бу тхан маьрша!

– ХIей, Джабраил, баркалла хьуна, бакъ болчу къонахех и илли 
аларна! – элира Арсбис».

Баккъалла, ламанхойн ойланех а, синхаамех а дешархо дика кхета, 
къехойн доттагIчо Джабраила дIаолу иллеш хезча.

Кхуза гулбелла бу юьртара мехкарий а. «Береша, мехкарий гича, 
шодмаш а аййой, дой тIехьарчу когашна тIе хIиттадо…».

Вовшашка цабезамца хьуьйсу хьолахой а, миска нах а. Цигахь Арсби 
юха а цхьаьнакхета совдегаран кIантаца ИсмаьIалца.ХIинца луьрачу къовса-
мехь «совгIат» даккха говраш хохкучохь ву и шиъ. Къинхьегамо вахчийначу 
Арсбига, цуьнан чоьхьарчу боккхачу лааман ницкъо, каде хиларо хьеречу 

къовсамехь толам боккхуьйту ИсмаьIална тIехь. Берриге мискачу наха 
цуьнан толам, шайн толам санна, баккхийбеш тIелоцу. Юкъадиллина 
совгIат – верта а, башлакх а, куй а, цIеяхханчу хазачу йоIа дина чоа а, 
Нохчийчоьнан тоьллачу пхьераша йина дуьрста а ю. Уьш Арсбина кхочу.

Яздархочо Арсбин керла амалш вайна гучуйоху кегийрхоша бак-
кхийчу наханий, шайн тIехьийзачу мехкаршний хьалха дIахьочу къий-
садаларшкахь а. Цигахь цунна дуьххьара евза Селима. КIуьран а, цIеран 
а юккъехула, йоIана хьалхахула, Iодара кхоьссича санна, иза шен динахь 
чекхъоьккху. Дукха хан ялале доттагIаша цунна ялайо Селима.

Арсбин васт – иза шен заманан муьлххачу а къехочун васт чулоцуш 
ду. Арсби санначаьргахь кхуьу стогаллин амалш – цхьана а стагана, 
цхьана а халонна хьалха бIокъажор боцчу нохчийн къонахийн амалш. И 
тайпа нах цIена хуьлу шайн дегнашца, ойланашца, леларца.

Къонахий белахь а, Арсби а, цуьнан доттагIий а шайн эвлахь цхьа 
а бакъо йоцуш, цхьалха нах бу. Кхузахь авторо кхин некъ хоржу. Ишта а 
чолхе йолу романан сюжет кхин чолхе еш, Арсбин кхоллам кхечу хорша 
боккху Арсанов СаьIид-Бейс: луралла шена тIе а лоций, махках волу 
иза. Авторо цхьа а хIума шеггара тIедетташ, дестош дац кхузахь. Роман 
автобиографица йозаелла хилар тидаме эцча, яздархочо сюжет оцу агIор 
дIа хIунда йохуьйту хаа хала дац. Цуьнан да а ма ваьлла, лурвоьлла, мах-
ках. Иштта ма нисвелла иза БуритIе. Цо цигарчу дети а, даш а доккхучу 
заводехь болх а ма бина.

Арсби шен доьзалца чIирхойх ведда воьдучу заман чохь, гIалгIа-
закхашна тIеIоттало. Цара, етта а еттий, набахти чу кхуссу. Деха пхи шо 
чохь доккху Арсбис.

Оцу заманахь Арсбица, цуьнан декъазчу кхолламан декъаза дакъа 
декънарш а кIезиг ца хилла. Историн и агIонаш шуьйра евзаш ю. Цундела 
Арсанов СаьIид-Бейс шен турпалхо дуккхачу наха дIакхехьначу новкъа 
валаво. Яздархочо кхузахь а шех дешархо шеквала меттиг ца буьту.

Арсбин кхидIа долчу дахарехь доккхачу маьIне хилира, иза Бу-
ритIерчу набахти чохь воллуш волчу Ивашин Дмитрийца цхьаьнакхетар. 
Ткъа Арсбин зудчунна Селимина дика доттагIа хилира «хьомечу тетех» 
– Ульяшева Мариях.

Арсбин синкхетам Дмитрийс самабоккху. Набахтера араваьлча, иза 
белхалойн могIаршка дIахIутту. Белхалойн духарахь вогIу иза, чIирхошна 
а ца вевза. ТIера бедар хийцаелла ца Iа цуьнан. Дог-ойла а хийцаелла. 
Нагахь санна хьалха эвлахь, хьолахочунна ша вецачу хенахь: «Къа дац, 

ткъа, хьолахошна оьгIазвахча? Уьш эвланна Дала белла», – баьхнехь, 
хIинца цуьнан ойла кхечу агIор керчина. «Со кхетта хьуна, Бено, – боху 
цо шен кIанте. – И ерриге бакъонаш вайн ю, вай а, уьш санна, лаьтта 
тIехь адамаш ду. ХIан-хIа, лаьтта тIехь дай ду вай, хIунда аьлча, цу тIехь 
къахьоьгуш вай ду, йогIур ю вайн зама а».

И зама а йогIур ю. Арсбина ца гахь а, цуьнан берашна а, берийн 
берашна а гур ю иза.

Романна тIехь къеггинчех цхьа васт ду илланчин Джабраилниг.
Паччахь лаьмнашка вар бахьанехь хиллачу ловзаргахь Джабраила 

дIааьллачу иллино кхин цкъа а дагадаийтира халкъана шен паргIатонехьа 
къийсам латто безар.  Ишттачу иллино, халкъан дог-ойла чIагIйина ца Iаш, 
дешархошна дикахо йовзуьйту халкъан Iер-дахаран керла агIонаш а.

Иллин идейни чулацам боьзна бу уьш кхоллархочун – мискачу хал-
къан дахаран хьелашца. Ткъа романна тIехь цуьнан векал Джабраил ву.

«ДоттагIий чубирзира: xIapa ю-кх Джабраил веха керт а. Буьйдачу ки-
барчигах доьттина цIа ду шина декъе декъна, юккъехь сени а йолуш. Цхьа 
чоь – чохь Iаш ю, важа, хьешийн чоь, йина ялаза ю. Ах керт йинчу уьйтIахь 
гуш paгIу а, божал а дац», – иштта гойтуш ду илланчин ков-керт.

«...Хала кхоллалуш ду илли. Атта дац шен синхаамехь иза ган. Кер-
лачу иллина, даго хьехна, керла дешнаш оьшу. Ткъа и дешнаш стиглара 
охьаоьгуш дац, я бен а доцуш кхоллалуш а дац. Уьш дерраш дуьнен 
чохь даьржина ду: исбаьхьа а, маьттаза а, бакъдерш а, бакъдоцурш а. 
Накхармозано зезагашна тIера моз санна, гулдеш, хоьржуш лаха дезаш 
ду и дешнаш. Цхьана меттехь ца латталора Джабраил. Мехкаршна тIера 
кегийчу нахана тIехIуьттуш, цигара дIа дошлой болчу, цигара – баккхий 
нах болчу вуьйлуш, лелара иза. ЛадоьгIуш, хIораннан бIаьргаш муха ду, 
муха Iа хьоьжуш: Iaxap санна, эсала, цIоькъалом санна, дера. Иза дерриге 
дагахь латтадора. Мила, муьлхачу дахарца вехаш ву? ХIораммо хьенан 
гIайгIа бо: дерриг а халкъан я ша-шен?

Адамна ялта даа елла ца Iа бага: цуьнан сийлахь-доккха декхар 
– адам доьлуьйтуш я доьлхуьйтуш, цуьнан даг чохь безам я цабезам 
кхуллуш – дош говза алар ду. Цундела, уггаре хьалха, шена ган деза, 
хаза деза, дагахь латто деза, ойла ян еза. ТIаккха карор ду оьшу дешнаш. 
ТIаккха кхоллалур ду илли».

Джабраилан васт доккха маьIна лелош ду романна тIехь. Къехойн 
доттагIа ша хиларе терра, цо царна хьехамца, дашца гIo до, боькъу церан 
бала а, хазахетар а. Церан дегнашакахь гIиттайо къийсаман ойланаш.

«Вай дийна мел ду, латта вайн карахь ду. Вай ду цуьнан дай! – мохь 
туьйхира Джабраила. – Ткъа вай делча – вайх шена луъург дойла цо!»

И дешнаш Джабраила Арсбига олу. Цундела, дахаран маьIнех ша ойла 
а еш, диканах а, вонах а кхета гIертачу муьрехь, дика даиманна Джабраилан 
цIарца доьзна хуьлуьйту Арсбис. «Дика а, вон а – адамийн ойланийн а, 
куьйгийн а гIиллакх ду. Джабраила вонна некъ боьхку, ткъа дика хуьлуьйту. 
Халкъан илланча – халкъан эхь-бехк ду. Ткъа эхь-бехко цкъа а вочу хIума-
нан гIo лоцур дац», – ойла йо Арсбис Джабраилах лаьцна.

Ала деза, Арсбин дахарехь ша д1абахьа безачу некъах ойланаш хий-
цаялар Джабраилан тIеIаткъамца хилла хилар. Хьолахочун Хьажбекаран 
ялхочух тIаьххьара а, шен лаамашкахь чIагI а лой, къийсамхо хуьлу.

ХIетте: «Цхьаболчеран карахь Iедал а долуш, вукхеран царна баца 
хIунда деза техьа?» – оцу шен хаттарна нийса жоп Арсбина ца карадора. 
Я Джабраилна а ца гора халкъ паргIатдаккхаран нийса некъ. Арсбин 
кхетам самабалар, кхиар дIадоладелира иза Ульяшева Мариян а, Ивашин 
Дмитрийн а тIеIаткъамца, иза цаьрца цхьанакхеттачу муьрехь.

Романан башхаллаш. Романан шен башхаллаш а ю. Шен тур-
палхойн амалш, дегнийн Iийжамаш, чоьхьара синхаамаш гучубохуш, 
Арсанов СаьIид-Бейс Iаламат кIезиг пайдаоьцу Iаламах. Иза дац, оцу 
декъехь, цуьнан романна тIехь Iаламо цхьа а тайпа маьIна ца леладо 
бохург. Оьшучохь оцу кепах пайдаоьцу авторо. Амма, дукхахьолахь, ро-
манна тIехь Iаламо кхин декхарш кхочушдо. Оцу тIехь яздархо кхечарех 
тера вац. Вуьшта, и роман кхечу яздархойн произведенеша тIеIаткъам 
бина кхоллаелла а яц. Я кхоллалойла а дацара. «Маца девза доттагIал-
ла» роман – иза нохчийн халкъан дахар ма-дарра а, дуьззина а гойтуш 
дуьххьарлераниг ю. Дуьххьарлераниг елахь а, ша автор доккха похIма 
долуш яздархо хиларна, иза шен Iалашоне кхаьчна.

Кхин а ду. Нагахь санна Арсбин, Селимин, Бенон, Мариян, Дмит-
рийн васташ къегина а, дуьззина а кхоьллинехь а, романехь гайтинчу 
кхечу турпалхойх масех дош аларца кхачо йо яздархочо. Иза цо ша 
хаьржина кеп ю, ткъа авторера яьлла ледарло яц.

Кхуззахь билгалдаккха оьшу: йоккхачу дегайовхонца а, безамца а 
кхоьллина Арсанов СаьIид-Бейс зударийн васташ: Арсбин ненан Хеди-
жатан а, зудчун Селимин а, Мариян а, кхечеран а. Нохчий даима хилла 
зударийн сий-ларам беш. Дагадаийтал шайна вайн шира гIиллакх: стаг 
вийча – цхьа цIий Iанадо, зуда йийча – шиъ. И цхьа масал а кхачаме хир 
ду аьлла хета лакхахь аьлларг тIечIагIдан.

КIант боккхачу новкъа вала кечлуш, сийлахьчу гIуллакхана иза 
Селимас декъалвеш чекхйолу роман.

«Бено, сан кIант, цкъа а ма кхералахь Iожаллах!» – боху Селимас. 
Иза дахарехь тIеIиттаеллачу халонаша яхчийна стаг ю. ЮьхьIаржо тIе 
йогIучохь, шен яхь-бехкан сий лардеш валар тоьлашха ду. Цунах дика 
кхета дахаро зийна Селима. 

«Цецваларний, дозаллиний юхаиккхира Бено: цуьнан нанас, гIора-
сиз, хьоме йолчу цуьнан нанас бохура и дешнаш! Иза сийлахь-йоккха а, 
башха а хетара цунна. Дукха бац оцу тайпана дика дешнаш нанас шайга 
аьлла болу кIентий!

Шуьйрра бIаьргаш къарзийна, нене хьоьжуш Iapa иза.
– Хьо, хьо бакъ йолу нана ю! – воккхаверна бIаьргаш лепаш дара 

цуьнан. – Ма воккхаве-кха со!
Куьг некха тIе а деана, тIаккха хьаьж тIе хьалаайира цо.
– Ма самукъадаьккхи-кх ахь сан! Хьайн дешнашца суна кхин а 

ницкъ бели-кх ахь! Ткъа нана безамаххий, дозаллеххий дуьззина долчу 
бIаьргашца, зударий ма-хиллара, дагна кIеда хиларехь сийлахь-йоккха, 
сатоха юьззина, собаре, хIуъа а лан кийча йолуш, шен берашка а хьоьжуш 
лаьттара».

Ишттачу чаккхено гойту романан тIаьхье хила езаш хилар. Авторо ша 
а ма яздина тIаьххьарчу агIонна тIехь: «Хьалхарчу книгин чаккхе», – аьлла. 
Амма шолгIа книга чекхъяккха Арсанов СаьIид-Бейна дахар ца тоьира...

Хаттарш a, mIедиллар a.

1. Нохчийн литературин муьлхачу муьрехь цунна юкъавеара Арса-
нов СаьIид-Бей?

2. Муьлха историчечески мур бу Арсановн «Маца девза доттагIалла» 
романо чулоцург?

3. ХIун башхаллаш ю романан коьртачу турпалхойн амалшкахь 
яздархочо гучуяьхнарш?

4. Романан коьрта маьIна хIун ду?
5. Романан турпалхочун Бенон васт темина сочинени язъе.

МАМАКАЕВ МОХЬМАД АМАЕВИЧ
(1910-1973)

Дахаран а, кхоллараллин а некъ. Ма-
макаев Мохьмадан цIе нохчийн литературин 
исторехь йоккха меттиг дIалоцуш ю, и литера-
тура кхоллаеллачу дийнахь дуьйна схьа таха-
ненна тIекхаччалц. Оцу литературин бухбил-
лархойх ша цхьаъ хиларе терра, яздархочун 
даима дакъа кхаьчна нохчийн литературина 
тIеIиттаеллачу халонийн, ткъа цуьнан кхиа-
маш цуьнца бозуш хилла. Цундела Мама-
каев Мохьмада яздинчу исбаьхьаллин дашо 
къеггина схьагойту нохчийн халкъан исторехь 
хилла социальни коьрта хийцамаш.

Дахаро ца хьистира яздархо. ВорхI шо 
кхаьчча, иза да-нана а делла висира, итт шо кхаьчча деша дIавелла Аслан-
бекан цIарахчу берийн цIийне. «Сан бералла хаза а, хала а дара», – яздора 
Мамакаев Мохьмада шен дагалецамашкахь. ХIетахь кIантана хилла цате-
маш, бохамаш, цул тIаьхьа дикачу, къинхетамечу нахана тIенисвелча хилла 
хазахетарш, цара ша дахаран нийсачу, сирлачу новкъа ваккхарх лаьцна 
тIаьхьо ша язйинчу «Ненаца дина къамел» поэми тIехь дуьйцур ду поэто.

Мамакаев Мохьмад вина 1910-чу шеран 16-чу декабрехь ТIехьа-
МартантIехь, ахархочун доьзалехь.

Школа чекхъяьккхинчул тIаьхьа, 1926-чу шарахь, Мамакаев 
Мохьмад Москва Малхбалехьарчу къинхьегамхойн Коммунистически 
университете (Коммунистический университет трудящихся Востока) 
деша воьду. 

Университет чекхъяьккхинчул тIаьхьа Нохчийчохь юкъараллин а, 
бахаман а дакъошкахь жоьпаллин белхаш бо.

1931-чу шарахь «Грозненский рабочий» газетан редакторан замес-
титель хIоттаво иза.

1934-1935-чуй шерашкахь М. Мамакаевс «Грозхимстрой» началь-
никан заместителан а, цул тIаьхьа «Ленинан некъ» газетан редакторан 
а белхаш а бо.

Мамакаев Мохьмадан литературин некъ болабелла 1926-чу шарахь. 
ХIетахь цуьнан поэмашший, стихашший зорбане йовлу «Серло» газе-

тан агIонаш тIехь, 30-гIа шераш дуьйладелча – «Революци а, ламанхо 
а», «Айамехь» («На подъеме») журналашна а, Москвахь арайийлинчу 
Союзан халкъийн поэтийн гуларшна а тIехь.

Сихачу боларца дIахIуттура керла дахар. Хьалха шен йоза а, лите-
ратура а ца хиллачу кегийчу къаьмнийн яздархой хIинца цхьаьнаметта 
хьехархой а, школийн учебникийн авторш а, редакторш а хила безаш бара, 
и гIуллакхаш царна тIедехкинера кхуьуш лаьттачу къоман культуро.

Цундела М. Мамакаев, цуьнан шен дешнашца аьлча, гIертара «даха-
ран халачу новкъа а воьдуш, xIop гIулч оцу дахаран новкъа ерзо». Цунна 
масал ду цо ша КУТВ-ехь доьшуш воллушехь, нохчийн маттахь журнал 
арахецаран гIайгIабар. Журнал «Латта» арадолу Нохчийчохь 1928-чу 
шарахь И. Эльдархановн а, М. Исаеван а гIоьнца.

Оццу, 1928-чу, шарахь Мамакаев Мохьмада язйо нохчийн литерату-
рехь дуьххьарлера поэма – «ЦIий хуьйдина лаьмнаш». Нохчийн халкъо 
ХIХ-чу бIешарахь паччахьан Iедална дуьхьал латтийна къоман-паргIатонан 
а, антиколониальни а къийсам – иза ю поэмин коьрта тема. Поэма кхуллуш 
поэто шуьйра юкъадаладо халкъан бартан поэзехь кхолладелла гIиллакхаш, 
кхузахь нохчийн поэзехь дуьххьара гучудолура лирически турпалхочун 
сибат, иза исторически даккхийчу гIуллакхийн маьIнах кхетар.

Мамакаев Мохьмадан литературин корматалла къаьсттина сиха 
кхиира 30-гIа шераш дуьйладелча. Оцу хенахь цо арахийцира масийтта 
поэтически сборник а, нохчийн литературехь тоьллачех поэма – «Ненаца 
дина къамел» (1934) а. Поэми тIехь вайн литературехь дуьххьара гайтира 
керла дахар доладелча стаганний, юкъараллиний вовшашца йолу юкъа-
меттиг. Авторо поэмехь дуьйцу шен ойланех, баланех, хазахетарех лаьцна, 
шуьйра юкъаялийна ю стеган вахарх, и дIаваларх еш йолу ойланаш.

Мамакаев Мохьмад оцу хенахь коьртехь ву «Итт бIаьсте», «Кхиам» 
цIераш йолчу нохчийн литературан журналашна. Царна гонаха гулбелла-
чу нохчийн къоначу яздархошна, церан корматалла кхиорехь, Мамакаев 
Мохьмада доккха гIo до.

Мамакаевн кхолларалла оцу хенахь вайн республикан зорбанехь хилла ца 
Iаш, йовза йолало «Революци а, ламанхо а», «Айамехь» («На подъеме») цIераш 
йолчу журналаш тIехь а, «Писатели СССР – Великому Октябрю», «Поэзия 
горцев Кавказа» цIераш йолчу Москвахь арайийлинчу гуларшна тIехь а.

Мамакаев Мохьмадан кхолларалло, Бадуев СаIидан кхолларало 
санна, шен идейно-исбаьхьаллин кхиамашца нохчийн литература сиха 
кхиарна Iаламат доккха гIo дира.



23

Амма кхиболу нохчийн яздархой санна, Мамакаев Мохьмад а хьалха 
ца велира сталински таIзарх. Цхьа а бахьана доцуш, лаца а лаьцна, 1939-чу 
шарахь Сибрех вахийтира иза. Игарка-гIалахь йолчу набахтехь деха 19 
шо даккха дийзира цуьнан.

Чувоьллина волуш, I954-чу шарахь, «Коммунист Заполярья» (Игар-
ка-гIала) редакцехь Мамакаев Мохьмада вовшахтуьйхира литературан 
тоба. Цигахь 1956-чу шарахь оьрсийн маттахь араелира цуьнан «Хьалхара 
гудок» повесть. Цул тIаьхьа шо даьлча арахийцира цо «Ша меттахбаьлла» 
дийцарийн гулар а.

ТIаьххьарчу шерашкахь яздархочо арахийцира пхийтта сов поэзин 
а, прозин а книжкаш. Цара йовзийтира цуьнан кхоллараллин керла, 
шатайпа агIонаш. Иза яздан волалуш цуьнан хаалуш хилла ойланийн 
философи, тIаьхьо цуьнан кхоллараллин коьрта амал хилла дIахIоьттира. 
Поэт даима ойла еш вара вайн таханенан.

Баккхий кхиамаш бу Мамакаев Мохьмадан прозехь а. Нохчийчохь 
хиллачу граждански тIамах йолу цуьнан «Революцин мурд» роман дика 
евза дешархошна. Иза украинцийн, эрмалойн меттанашкахь а арахецна.

1968-чу шарахь Мамакаев Мохьмада арахийцира «Зеламха» роман. 
Цуьнан коьрта турпалхо ву гIараваьлла волу нохчийн халкъан кIант 
Харачойн Зеламха.

Мамакаев Мохьмад 1962-чу шарахь дуьйна, шен тIаьххьара де 
тIекхаччалц, «Орга» альманахан редактор вара.

Литературехь баккхий кхиамаш бахарна а, юкъараллин балхахь 
жигара дакъалацарна а 1971-чу шарахь Мамакаев Мохьмадана Къин-
хьегаман ЦIечу Байракхан орденца совгIат дира.

Поэтически некъ болабалар. Стага лаьтта тIехь динчу гIуллакхийн 
мах наха хадабо. И гIуллакхаш даккхий хиларххий, кегий хиларххий 
дозуш дац. Коьртаниг – церан мехалалла ю. Стага ша дуьйцуш ца хуьлу 
шегара даьллачу хьуьнарх лаьцна. Цунах халкъо дуьйцу, нагахь санна и 
хьуьнарш шен дуьхьа гайтинехь. Царех лаьцна Даймахко дуьйцу, нагахь 
санна уьш дина кIант шена тешаме хиллехь.

Мамакаев Мохьмада, А. С. Пушкинан дешнашца аьлча, шен халкъан 
«дика синхаамаш цо лирица самабаьхна». Яздархочун лехамаш, ойланаш,  
синхаамаш къаьсттина шера го цуьнан поэзехь.

1970-чу шарахь араяьллачу «Хаьржинарш» книгина юкъаяханарш 
1927-1967-чуй шерашкахь ша язйина стихаш юйла хоуьйту вайна поэто. Цо 

оцу билгалдаьккхинчу шовзткъа шеран некъ шера дIа ца ихна. Цунах доьзна 
ду, схьахетарехь, яздархочо оцу хенахь ша хьегна сийлахь къа шен кхолла-
раллина къаьсттина тIеIаткъам бинчу шерашца билгалдаккхар. ХIун хьесап 
ду техьа поэто ша хьалха язйинчу стихашца дийриг, мел хийцаделла техьа 
цунна дахаран кIорге гар, цо тIаьхьа кхоьллинчу могIанашка хьаьвсича?

1927-1937-гIа шераш, Iодара баьлла пха санна, ткъесах таръелла 
юкъаеара  къоначу нохчийн поэзина турпалаллин тема. ХIетахь КУТВ-ехь 
(Коммунистический университет трудящихся Востока) доьшуш хиллачу 
къоначу поэтана дика бевзара оьрсийн советски поээехь дIакхоьхьуш болу 
идейни, исбаьхьаллин лехамаш, хуьлуш лаьтта къийсамаш. Мохьмада оцу 
лехамех, къийсамех шена дина маьIна цхьаъ дара: къинхьегаман халкъана 
литературехь оьшуш верг паргIатонан къийсамийн аренашкахь, керла 
дахар дIахIотточу муьрехь шегара майраллий, хьуьнаршший гайтина 
турпалхо хила везаш хилар. Яздан волалучу поэтан кхечу кепара маьIна 
дан йиш яцара: цуьнан даг чу боьжнарг шен кхетамехь чIагIбелла, оцу 
кхетамо литературехь хьехна некъ бара. Кхеташ ду цундела М. Мамакаевн 
хьалхарчу стихаша кхоьллина исбаьхьаллин васт революционеран васт 
хIунда дара. «Комиссар», «ЦIийца Iалашйина стогалла», «Орган тIехь са-
тесна», «Пондар» – 20-гIа шераш чекхдовлуш язйинчу оцу стихотворенеша 
кхуллу халкъан паргIатонехьа даима лаьтташ йолчу ойланийн боламан 
сурт, и паргIато йоккхуш шайн дахар дIаделлачу халкъан векалийн васташ. 
Царех ву гIараваьлла революционер Асланбек Шерипов а, 1919-чу шарахь 
Соьлжа-гIалахь деникинцаша ирхъоьллина комиссар Сафонов а. 

ТIаккха: «МостагIчун цIий Iано яьккхина къонахчун буйнара шаьлта 
а, сий хилла лепийла, адамна паргIато Iалашъеш и латтахь, адаме айа-
дойтуш майра герз», – олу Асланбека. Оцу революцин бIаьхойн дегнаш 
«тIулг санна чIагIделла, собарца дахчаделла, халонна ца гIеллуш». Иштта 
юкъадогIу Мамакаев Мохьмада йохучу хьалхарчу гIулчашна къонахийн 
вастийн сибаташ. Уьш тIаьхь-тIаьхьа шайна чу кIорггера реалистически 
чулацам буьжуш, цуьнан кхоллараллехь коьрта меттиг дIалоцуш хир ду. 
Цуьнан оцу кхиамаша нохчийн хIетахьлерачу поэзина юкъадалийра керла 
васташ, хIунда аьлча, цу хенахь поэзехь исбаьхьаллин кеп хилла лелаш 
дара турпалхочун цхьа васт кхуллучу меттана, халкъан васт кхоллар. Ткъа 
Мохьмада кхолла долийра шайн юьхь-сибаташ долу васташ.

Шоръяла йолало хIетахь цуьнан поэзин исбаьхьаллин aгIo а. Стихийн 
«мотт» а заза даккха болало. Шуьйра юкъайогIу символика, романтизман 
цхьацца билгалонаш. Амма и ший а исбаьхьаллин aгIo къаьстина яц бакъ-

долчу дахарх. Церан чулацам онда а, шайн доккха маьIна долуш а бу:
Кхин цкъа а ткъес тоьхна стигланаш гIевтти:
– Орга, хьо, шаьш хIинцца сацор ду, – аьлла.
Органан кIайн тулгIеш кху араевли:
– ПаргIато, паргIато шаьш лоьху, – аьлла.
(«Орган тIехь сатесна»)
Оцу хенахь цуьнан поэзин билгалазалла дIайолу, чулацам кIаргло. 

ХIетахь поэто хоьтту: «ДIо попан сийна гIa хIун дуьйцуш леста?» Цул 
тIаьхьа жимма хан яьлча: «ТулгIеша... дарц хьийзош айалой, бердаца 
къамел до...» ТIаккха шовдане: «Сан сирла, хIай шовда, хIун ала гIерта 
хьо?» Лирически турпалхочун кийрахь IаьIнарг, шен халкъан хазлучу 
дахаро мукъадаьккхина са, безаме кхайкхар, цунах хьегар – уьш дерриге, 
бIаьста ло дешаш, ломах чухехкало шийла хиш санна, цIеххьана шен 
поэзина юкъадаладой, дешархочун дог дузу, дог Iабадо поэто.

Ткъе уьтталгIачу шерийн чолхечу муьрехь кхихкинчу дахаран Iаь 
еттало Мамакаев Мохьмадан поэзех. Оцу хенахь язйинчу стихашкахь 
дуьххьара гучудолу къоначу поэтан дог-ойла, дахарх Iехаелла ца Iаш, 
стеган вахарх, иза дуьненчу валарх, цо шена тIаьхьа юьтучу лорах, 
– церан маьIнийн кIорге кхача гIерташ хилар. Иштта юкъабогIу цуьнан 
кхоллараллина философан болам. Цуьнан Iалашо – керла дахар дIахIот-
тош волу нохчо шен дахарехь осалаллех, кIезигчу хIуманех ларвар ю. 
Стенна, муьлхачу сийлахьчу гIуллакхашна оьшу оццул цIена дахар?

«ЦIий, безам, сайн дог а махкана дIадала», – иза бу коьрта лехам, 
иза ду дахаран коьрта маьIна.

Цо дешархочуьнга хоуьйту:
Сахьта тIехь шийттазза тоьхна...
Халахета суна де дахна.
Де даха дахар, некъ бацбан,
Ханна хаац бехказъяла.

Цул тIаьхьа шен дагахь дерг цIеххьана схьаолу поэто:
Хьанала сий –

даккха атта дац.
Кхета со,

хало лан – хала ду,
Делахь а,

стаг хила веза
стаг!

Цу кеппара философски а, граждански а синхаамаш цхьаьнаоь. Оцу 
чулацамца хIетахь арайовлу дуккха а стихаш («Берд», «Цхьа чуьйнан 
бIогIам», «Шовдане», и. дI. кх.). «Хаьржинчарна» юкъаялийна яцахь а, 
Мамакаев Мохьмада ткъе уьтталгIачу шерашкахь поэзехь бинчу белхан 
тидам кхоччуш хир бац (шуна лаахь – ерриге а нохчийн литературо 
бинчу белхан тидам а!), нагахь цуьнан «Ненаца дина къамел» поэмин 
цIе ца яьккхича. И поэма поэто Даймахкана дуьххьара аьлла нуьцкъала 
илли ду.

Даймехкан васт. 1938-1947-чуй шерашкахь язйинчу стихийн 
зов мелла а кхечу, лекхачу эшарехь дека. Дахарехь хиллачу баккхийчу 
хийцамаша, Даймехкан тIом болабаларо адамаш сица а, синцIоналлица 
а чIагIдеш, кхиош йолу темаш юкъайогIу оцу муьрехь язйинчу стихаш-
на («Нана», «Безам», «ДоттагIчуьнга», «ДоттагIалла», «Даге», «Ахь, 
воьлуш...», «Маршоне», «Iожалла», и. дI. кх.). Оцу стихашкахь гучудолу 
церан социальни маьIна а.

Ша шен сатедан гIерташ ца Iа Мамакаев Мохьмад оцу хенахь – цуь-
нан берриге безам, сатийсам Даймахкана тIехьаьвза. Цуьнга дуьйцу цо 
шен дагара, шен лазамех. Лирически турпалхо хIинца сацам боллуш 
кхетта: лаьттан букъ тIехь вехаш волу яхь йолу кIант шен са а, дегI а 
Даймахкана дIадала меттиг лоьхуш хир ву даиманна а. Болабеллачу 
Сийлахь-боккхачу Даймехкан тIамо бакъдо поэто стогаллин мах хадош 
лелийна барам нийса хилла хилар («Ши мидал», «Некъаш», «Схьаала 
соь, кIайн дакх», и. дI. кх).

Даймехкан сий лоьхуш,               Детица кхелина
Bol вайна нана,                             Гиччош тов, ала,
Хеназа къеж а луш,                      Махкана кIант валар
ГIайгIанца ягIахь                         Сийлахь ду, ала.

ЧIагIло поэзин интернациональни екар а («Некъаш», «Маршалла», 
и. дI. кх). 1948-1957-чуй шераша чулоцучу заманан юьххьехь лирически 
турпалхочун дог-ойла шуьйра схьаеллало. Цо шен дагара Iаламе дуьйцу, 
шен сахьийзар Енисейн буьрсачу тулгIенех тардо («Тхан кхоллам бевзина 
орцаха евлла шу»). «Кавказан лаьмнаша къуона дог хестош» дIаихна хан 
дагаеъча, шен ойланна даге собар доьху цо («Ахь, ойла, хIай сан дог, ма 
делаш дехарш...»), иза кийча ву хIуъа а шена тIехIоттарх, стогаллах ца 
вуоха, собар кхачийна кIел ца виса:

Делахь а, сайн дагца, вон, дикий лайна,
Кийча ву, сийна хIорд, со хьоьца ваха!

Амма «дорцаца къуьйсуш», «шелоно вахчавеш хало ас ца лайнехь», 
– боху даггара оцу турпалхочо, – Даймахкана «xIapa узам бан сан йиш 
хир яцара, дог хьадеш, сан илли а хир дацара».

Тайп-тайпанчу темашна язйина стихаш чулоцу билгалбинчу муьро: 
цара бовзуьйту вайна лирически турпалхочун цIена безам («Схьахьажал 
кхин цкъа а, хьомениг, соьга...», «Ма йола, ас дехац...», «Ас хьайга са-
туьйсуш...»), шен хьомечу лаьтте сатийсар («Сан эвла»). Поэтан дагара 
долу тIегIертачу къеналлица къуьйсу къора аз. ХIан-хIа, иза къеналлех 
кхоьруш вац, цо къеналлица къуьйсу кхин Iалашо йолуш, – лаьтта тIехь 
халкъана, Даймахкана шена ма-хеттара; шена ма-луъу гIуллакхаш дина 
ваьлла вац и, дагахь йолу сирла ойланаш гIуллакхашка дIакхачо хан 
оьшу цунна («Сан бIаьргех кIайн туьха...», «Къена стаггий, Iожаллий», 
гIараяьлла йолу хьекъалх, философски маьIнех юьззина «Зама» цIе йолу 
назма). Цкъа а Даймехкан декхарх ваьлла ца лору ша поэто.

И суна массарел а деза ду, –
ДIа ца луш кхалхарна кхоьруш ву.
Даймехкан сийлахьчу декхарна
Дуьненахь массо а деха вай.

Билгалдина шераш чекхдовлуш, къаьсттана шуьйра юкъайогIу поэ-
зина доттагIаллин, интернациональни, Даймехкан темаш. И кхоь а тема 
вовшах къаьсташ йоцуш, вовшех йозуш ю. «Ницкъ эшна кIелвиснарг 
куьг делла, тергалвеш», бинчу некъе «со вуха дIахьаьжча»,

Даймехкан боккха некъ
Сан дагахь ма лаьтта.

Поэтана, шен са санна, «еза ю Москва», «Туркменин кIайн бамба», 
«Смоленскьхойн кIен ареш». Ша «Сибрех вина вацахь» а, «дай Памирехь 
баьхна бацахь» а, дагна езаш, уьш гергара хета цунна. Ша миччахьа а 
хилча а цхьабосса «дог паргIат лаьтта», цунна ша «Даймахкахь хета».

Поэтан дегайовхо алсамйоккху нохчашний, оьрсашний вовшашца дIа-
яханчу а, хIинцалерчу а заманашкахь хиллачу доттагIалло. «Хьо, оьрсийн 
хьекъалан дада, сан къоман доттагIа хилла» («Лев Толстойн коша тIехь»).

Нохчийн поэзин кхиаран некъо гуола туху меттиг шовзткъе уьт-
талгIачу шерийн шолгIачу эханна кхочу. ХIетахь цIеххьана хийцаяла 
йолало поэзин идейно-эстетически мехалалла. Амма иза данне а дац 
вайн поэзи хьалха ша IаIийначу зеделлачух къаьстина кхиа йолаелла, 
бохург. ХIан-хIа. ДIаяханчу хенахь зеделлачух пайда а оьцуш, халкъан 
керла кхетаме хьаьвзина дахар гайта керла исбаьхьаллин некъаш лоьху 
поэзис. И саннарг поэзехь хуьлу, нагахь цунна юкъа доккхачу хьекъалан 
воккха говзанча веъча.

Философски чулацам. Стеган керла кхетам, дахаро дог ирахIоттор 
гойту Мамакаев Мохьмадан 1958-1967-чу шерийн поэзис. «Вайн дахар 
а сов теза хир дара, бIаьргех болуш дуьра тIадам бацахьара», – олий, 
дIадевлларш кхин дага ца лоьцуш, шена а, шен халкъана а хьалха хIит-
тинчу декхаршка тидаме хьежа волало поэт.

ДIаихначу шерийн хиламаша кхоьллира поэтан кийрахь кхин а цхьа 
тема – кхиийначу лаьттан тема. И цуьнан поэзехь хьахало 20-гIа шераш 
чекхдовлуш («Массо а кхоьллинчу хIуманал чIогIа нохчочо хи, латта сий-
лахь лору»), ткъа поэзехь а, дахарехь а динчу некъашкахь оцу хьокъехь 
йина ойланаш хIинца шайн шуьйра маьIна долчу стихийн кепе йирзина. 
Цара гучубоккху поэтан лаьттаца болу безам, уьйр. Лаьтто Iалашбо (лаьттах 
ког хьакхабеллачу мифически Антейга ницкъ богIу) цуьнан ницкъ, лаьтто 
кхобу цуьнан ойланаш, лаьтто хьоьху цунна стих («Тийначу суьйренца 
со висча...», «Ма дезац и аре цIийзаш...», «Тергалъер ахь, накъост, вайн 
аренаш...», «Сатийсар», «Iалхан-Чурт»). Церан чулацамо буьйцу вайна 
поэтан социальни тIетовжам а. «Хьомечу ненан куьйгаша» дохдинехь 
а, «дохдала гIерташ цIерга а гIиртинехь» а, «бедарх а хьирчинехь» а 
– тIаккха а ца кхаьчна и йовхо дегнашка... дайн лаьттан и йовхо «вайн 
дегIах къаьстича»! («Лаьттан йовхо»). Поэт кхоьру ша «генарчу хIаваан 
арахь, лаьттах а къаьстина, тилавелла варна». ХIан-хIа. Цунна ца оьшу 
«джаннатийн бешара мерза Iаж», «шурин татол чохь нека дарх хьаьгна 
вац» иза, «хIуьрлаIан мехкарша хьестар а дезна вац» иза:

Вита со эвл йистехь
Декачу Iашхоца,
Сазлаьтто Iаржйинчу
Цу берийн тобанца!

Иштта дIайолало цуьнан философски лирикан керла цикл. Кхечу 
кепара аьлча, поэтически некъ болалуш юкъадеана философин лирикан 
маьIна кIаргло, шорло. ХIинца вахаран  некъ чекхбаларх, висарх, стеган 
дахаран  маьIнех еш йолу ойланаш марсайовлу («Iожалле кхийдаш, дIа-
оьху вайн шераш...», «ТIаьххьарчу новкъа а ваьлла...», «Безам а дIагIур 
бу...», и. дI. кх.). Поэтана хаьа: «дерриш а дIагIур ду, боларо хьаьшна». 
Амма валарх лар йоцуш дIа ца волу стаг. Иза вухавоьрзу ша халкъана, 
Даймахкана динчу шел тIаьхьадисинчу гIуллакхашца, «назманан гIов-
гIанца», «бIаьстенна декна, дIо мохехь техкачу хелаган денца». Массо а 
дIагIур ду: безам а, бахам а, къоналла а, ницкъ а.

Амма хьо, хьоме Даймехкан амат,
Сан дагах хедар дац, дуьне сох даларх.

Адаман гIайгIанна, къийсамна юккъехь волу поэт «тийначу» шен 
«чохь» ша «висарна кхоьру». «Назманца аьлларг» а, «бел тоьхна, белхан 
новкъахь даьккхинарг» а адамна хьажийна Iа поэт. Иза ду цуьнан ша 
«вуха вогIург» хиларх дог тешийнарг. И хIуъа а гIуллакх деш хиларх: 
«лам чу ширчу новкъа варах», «гIелвелла хийисте варах», Даймехкан 
дIадаханчух, хIинцалерачух дозалла деш лела иза. «Даймахках шен 
ойла лачкъийнарг» а къу лору поэто. «Даймехкан амат» – кхачалур доцу 
хьоста ду поэтана. И амат «замано макхдийр дац цуьнан дагна хьалха». 
Стага лаьтта тIехь динарг, массо а Даймахкана, халкъана дуьсу – и ю 
цуьнан поэзин лейтмотив («Буьрсачу къийсамехь...», «ГIайгIа а, бала а 
бицбина...», «Цхьа гIан гира суна...», «ХIумма а дац...»).

Философин цикл чекхйолу поэто халкъан таханлерачу кхиамийн 
маьIнех а («ГIойтIарчу Iабдуллига»), заманаша ха херцарх, стага лелий-
начу даккхийчу гIуллакхийн варкъ сирлург цахиларх а тоьшалла дечу 
стихашца («Адаман гIайгIанах», «Ма гIерта хьо зама сецо...»).

Мамакаев Мохьмадан исбаьхьаллин ойланех къасталур йоцуш, 
йозуш ю цо поэтах а, цуьнан къинхьегамах а ен ойланаш а. Даго хьуо 
кхайкхийна ца валийнехь «кху халчу пхьалгIахь пхьар хила хьо хIунда 
гIерта?» – и хаттар до цо хала а, атта а иллийн могIанаш дуцуш вол-
чуьнга. Поэтан болх сийлахь лору цо, цуьнан шатайпа йолчу амалца 
дIа ца оь поэзи емалъеш, цуьнан ницкъан сий ца деш дуьйцуш долу 
хабарш («Редакторшка», «Элира цкъа цхьана поэто», «Нагахь левси 
кховсучохь»). Бакъболчу поэтийн амалш даима а цхьаьнаоь. Шайн 

хенахь Лермонтовс, Коста Хетагуровс хестийна паргIато хIинца цар-
на тIаьххье (оццу исбаьхьаллин ницкъаца) нохчийн поэто а хестайо. 
Хестадо къаьмнийн доттагIалла («ТIулгаша а дуьйцу», «Лаьмнийн 
дийцар»).

Мамакаев Мохьмадан поэмех лаьцна къаьсттина дийца дезара. Уьш 
ялх ю, цо шен кхоллараллин некъ болабелчхьана вайн денош тIекхаччалц 
язйинчарех зорбатоьхнарш. Идейно-тематически агIонашка хьаьжча, уьш 
шина декъе екъало: царех цхьайолчара («ЦIий хуьйдина лаьмнаш»; «Со вина 
де», «Майрачийн илли») ойуш ерш халкъан паргIатонан темаш ю.

Ткъа «Кемсийн хорха», «ЖаIуьнан Iожалла» поэмаш халкъан дахарх, 
дог-ойланах, дуьне керлачу кепара гарх лаьцна ю.

Мамакаевн Мохьмадан кхоллараллехь дийцаран жанр. Къин-
хьегаман стеган васт.

Мамакаев Мохьмад – поэт, прозаик, шен кхоллараллехь боккха 
дахаран философски мохь болуш стаг ву. Иза гур ду вайна цуьнан дий-
царшка хьаьжча: хIорангахь болу чулацам схьа а эцна хьаьжча, дахарехь 
хуьлучул совнаха «тIетоьхна» хIумма а карор дац вайна. Кхечу кепара 
аьлча, церан конфликташ дахарера схьаэцна ю. Цундела дешархочунна 
оцу дийцарша дахаран шуьйра масал ло, церан турпалхой исбаьхьаллин 
кхоллараллин турпалхой ца хеташ, вайна гуш лела адамаш лорий тIе-
оьцу. ХIун бахьана ду-те иштта ницкъ болуш кхолларалла дIахIоттар? 
Иза авторо ша дахар чIогIа зиэр ду. Дийцарна оьшург – иза яздархочун 
доккха низам а ду, йоккха говзалла а ю.

Ткъа Мамакаевн цу говзалло йиш хуьлуьйту чолхе йоцчу сюжетаца, 
дахаран конфликтаца шуьйра маьIна долуш дийцар кхолла. Дуьххьара 
цуьнан арадевлла «Ша меттахбаьлла» цIе йолчу гуларна тIера (1958) 
дийцарш а ду царех.

Шуьйра маьIна а, философски ойланаш а, кIорггера чулацам а – уьш 
дерриш дийцарехь ца хилча ца довлуш, цхьа бух болу дакъош ду. Церан 
бух – иза турпалхочун амал ю. Цу амалх хоттаелла ю дийцарна чу «са 
дуьллуш» йолу цуьнан ерриге меженаш.

Вай аьлларг яздархочунна дахар довзарх а, цуьнан деган айаман 
тIетовжамах а дозуш ду. И ши кхетам, цхьаьна а ийна, цхьаъ хилла 
дIахIоьттича – т1аккха кхоллараллин юьхь.

Мамакаев Мохьмад – шен дахаран некъ атта хиллачарех вац, цу 
дахаран къахьо Iаьвшинчарех ву.

Цунах лаьцна-м дийца оьшур дацара, нагахь санна яздархочун ара-
девллачу дийцаршкахь Къилбаседе схьаелларан тема коьртаниг яцахьара. 
Мамакаевн прозин къаьсттина чIогIа, шена тIе тидам бохуьйтуш йолу aгIo 
– иза оцу прозехь дахар хала хилар бахьана долуш, цу тIехь турпалхойн 
узарш цахазар ю. Яздархочун дийцарийн турпалхой – уьш дика дахар а 
девзаш, оцу дахаро бахчийна нах бу.

Аьлларг тIечIегIдеш, масална дало мегар дара «ГIалин урам» (I960) 
дийцар (цунах яздархочо-м повесть аьлла, иза, хетарехь, дийцар ду). 

Къона стаг Бочаров Никита, кхечаьрца Къилбаседе воьду, цигахь 
завод а, гIала а ян. Берахь дуьйна цо сатийсинарг хIинцца кхочушхуьлуш 
лаьтта. Школан парти тIехь Iаш цуьнан бIаьргашна хьалха лаьттира ша 
цигахь дийр долу гIуллакхаш, кхиор долу ялта. Ткъа хIинца, хьалха санна, 
гIала хIотторах, завод йилларх иза ца Iеба: цунна лаьа ша дахарехь юьту 
лар кIорга а, гуш а хуьлийла, адамашна шех, Никитех, лаьцна бакъдерг 
дуьсийла. ХIунда аьлча, иза цхьана шена ца веха, массарна а веха.

ХIан-хIа, иза сий даккха гIертар а, ша везар а дац. Уьш дахаран ха-
лачу новкъа волучу жимачу стеган цIена а, сирла а ойланаш а, лаамаш а 
бу. Цунна лаьа шен дахаран хинболу некъ дIаволалушшехь хаа, цу тIехь 
шегара гIалат ца далийта, цуьнан бакъйолчу агIорхьа ваха. Амма дахаран 
буьрсачу Iедало кхиаво, кхетаво халонех тийсалуш, цаьрца къуьйсуш бен 
нахана пайдехь ша хирг цахиларх.

Цундела Къилбаседе веана, четаршна чохь Iаро, шелоно гIорош, 
болх баро Никитина хоуьйту иза юйла шен лаьтта тIехь юьсур йолу 
лар, хIунда аьлча, цунна тIаьххье кхуза вогIур ву кхин, керла стаг, цо 
йоккхур ю Никитас йитинчу лар тIера дIа керла гIулч, и комаьрша латта 
Даймахкана пайдехьа хьовзош.

Цуьнца цхьаьна вогIуш ву «Северстройн» начальник Лавров а.
Дийцаран турпалхой, Мамакаевн берриге турпалхой санна, дукха 

луьйш бац. Уьш, Къилбаседан Iалам санна, цкъацкъа кхоьлина хета. 
Делахь а, цо новкъарло ца йо церан къонахалла йовза.

Мамакаев Мохьмадан дийцаршкахь коьрта тема вайн зама, къилба-
седера адамаш, къинхьегам ю. Цуьнан дийцарийн турпалхой, дахарехь 
халонаш хьегахь а, цара ца кегбина. Мелхо а, цаьрца къуьйсуш, шайн ирс 
къинхьегамца кхуллуш бохку уьш. Царех ларало «Татол тIехь» дийцарера 
Надя, Павел, Степан. Царех ю – диккачу хенара елахь а, амма цкъа а кIад 
ца луш йолу лор Битюцкая. Иштта шен амал хилар бахьанехь, цу халачу 
меттехь дукха нах Iожаллах хьалхабоху цо.

Цуьнца цхьаьна могIарехь лаьтта («Ша меттахбаьлла») граждански 
тIеман дакъалацархо, хIинца машаран къинхьегамхо Раиса Петровна.

«Ша меттахбаьлла» дийцаран турпалхойн дахаран некъаш тайп-
тайпана ду. Амма хIинца Фокин а, Коржов а, Урбанов а, Раиса Петровна 
а вовшахтоьхна цхьана Iалашоно – пана лаьттина хьал долу Къилбаседе 
караерзо лааро. Царна юкъахь бац ницкъ боцуш, са кIезиг нах, нагахь «ЧIе-
рий лецар» тIера Хобаттий, «Ша меттахбаьлла» дийцарна тIера Шукий ца 
лерича. Амма уьш цхьана кIеззигчу ханна малбелла хиллера. Накъосташа, 
шайн буьрсачу амалшца, хила ма-беззара, накъостий бо царех.

Доцца аьлча, Мамакаевн Къилбаседерачу дийцарийн цикл (царех 
иштта ала мегар ду) шайца серло а, хазалла а, дахарх а, къинхьегамах а 
ойланаш йолуш ю.

Вай лакхахь ма-аллара, нохчийн дийцар шен доккха ламаст долуш 
дац, х1унда аьлча, вайн литература кхоллаелла а дукха хан цахиларна. 
Цундела, и жанр хала хиларе хьаьжжина, яздархочо цунна боккха ти-
дам тIебахийта беза. Нагахь и aгIo яздархочуьнга дIаяхьалахь, доццачу 
дийцаро дахарх кIорггера кхетам ло. Мамакаевн дийцарш и билгало 
шайца хиларца мехала ду. Чолхе йоцчу сюжеташца цара йохьу шайца 
ойланийн, философски тулгIенаш, цара кхетаво стаг, лаьтта тIехь йолчу 
цуьнан меттиган декхарш а, жоьпалла а гучудоккху.

Кхин цхьаъ ду Мамакаевн прозин (дийцарийн) билгалдаккха дезаш: 
кхузахь поэзин мела мох беттало. Цундела дийцарийн лиризм хаало. «Бап-
па» дийцар тIехь поэтически айамца гайтина стеган дахаран Iалашо, нахана 
пайдехь гIуллакх дарехь цунна догIу дакъа. Кхечу дийцаршкахь дуьйцу 
стеган куьг цIена хилар («ЦIена дог»), майраллех («МостагIчун махкахь», 
«Месийн кIайн моха»), республикан чоьхьарчу хьаштех («Къайле»).

Мамакаев Мохьмадан дийцарша хаъал керланиг дохьу нохчийн 50-чу 
шерийн чаккхенан, 60-чу шерийн дийцарийн тематикехь. Цуьнан дий-
царшка тIехула хьаьжча а го церан шатайпаналла. Цуьнан къайле чолхе яц: 
адаман дахар философски ойланца гойту авторо. Цул совнаха, цо нохчийн 
дийцаран готта къомаллин хорманаш шорйо: цуьнан дийцаршкахь коьрта 
турпалхо хуьлий дIахIуьтту вайн дукхакъаьмнийн мехкан векал.

Дийцаран жанро, цуьнан кепо йиш хуьлуьйту авторан ша вуьйцучу 
дакъалацархочун амалан кIорге гайта.

М. Мамакаевн дийцарш интернациональни ду. Цуьнан турпалхой 
– даккхий дегнаш а долуш, шайца хIилла-саьхьарлонаш а йоцуш1 нах бу.
1 ХIилла-саьхьарлонаш йоцуш – шайца мекарло, тешнабехк боцу нах.

«Зеламха» роман. Зеламханан васт. Литературехь цкъа а, цхьан-
нан а ца нисло халкъан дIаяханчу историга юха ца хьожуш, нийсса дIа 
хьалхахьа эхар. Халкъан кхолламехь исторически дIадахнарг цунна юха 
карладаккхар чIогIа оьшуш ду, хIунда аьлча, цуьнга а хьоьжуш йо цо 
шен тIейогIу истори.

«Зеламха» романна тIехь дуьйцу гIараваьллачу, шен дахаран мур 
нехачух тера ца хиллачу обаргах лаьцна. Романо гойту дерриг халкъан 
истори хийцаяла кечлучу муьрехь шена тIехь латтош йолу политически 
а, социальни а гIело, кхин тоха са доцуш совъяьлча, оцу гIелонна дуь-
хьало еш, халкъана юкъара хьалхарчу рожехь уггар гIийланаш гIовттар. 
«Паччахьан Iедало халкъана таIзар дора, ткъа обаргаша паччахьан Iедална 
иза доькхура», – иштта нийса мах хадийна Шерипов Асланбека нохчийн 
халкъан исторехь шатайпа башхалла хиларца къаьсташ болчу оцу муь-
ран. Нохчийн сийлахьчу кIентан и дешнаш романан берриге чулацамехь, 
коьрталла лелораш хуьлий дIахIуьтту.

Исторически хиллачу оцу гIуллакхийн коьртехь лаьттина халкъ ду 
романан коьрта турпалхо. Делахь а исбаьхьаллин дийцаран, сюжетан 
коьртачу вастех, шеко йоцуш, Зеламха а, цуьнца цхьаьна хилла, цуьнан 
доттагIий а бу.

Мамакаев Мохьмадан романан бух хилла дIахIоьттира историчес-
ки бакъдерш. Яздархочо оцу бакъдолчийн нийса терахьаш ца даладо, 
турпалхойн дахар карладоккхуш, яздархо церан дахар ма-дарра шуьйра, 
нийса гайта а ца гIерта. Иза и дан декхарийлахь а вацара.

Яздархочо романан сюжет цIеххьана хуьлуш долчу гIуллакхашца 
чолхе ца йо, цуьнан коьрта тIегIанаш ца моьттучу aгIop дIасахьийзо а ца 
гIерта. Мелхо а, вайна гуш ду автор дешархо шен ма-хуьллу улло ийзош, 
иза яздечух кхето лууш хилар.

«Дерриг доладелира Харачуьрчу Хушуллин хаза йоI Зезаг бахьана 
долуш. 

Ткъа бехке ярий техьа Зезаг а, хан кхаьчна самабаьлла къуона безам 
эцна, шен довхачу даго лоьхучунна и тIеерзарх? Ша езарг веза цунна 
лаарх? ХIан-хIа, – бохура Зезага ша, – хIан-хIа, – бохура цуьнан къеначу 
дас Хушуллас а. – Ткъа, хIунда гIерта техьа и хьаькамаш цу къуоначу 
нехан безамна юккъе? – бохуш, шаьш-шайга хеттарш дора массо а ди-
качу наха а». 

Иштта дIайолало Мамакаев Мохьмадан роман.
Оцу тайпанчу хаттаран кепан мукъамехь роман дIайола ма-еллинехь, 

дешархо кхета волало кхул тIаьхьа, Зеламхин хьовха, цуьнан доттагIийн-
обаргийн а, берриге ламанхойн а ярташкахь цхьана эшшарехь дIаихна 
дахар тIеттIа хийцалуш, тIехиндолчу гIуллакхех дуцалуш дIагIуриг 
хиларх. Ткъа и гIуллакхаш дIа-м, вайна хууш ма-хиллара, Зеламхин 
ваша – Солтамурд тIехьийзачу йоIана Зезагна тIехула дIадуьйладелира. 
Солтамурдера Зезаг схьайоккху, цо иза нуцкъах йигина олий, иза бехке а 
вой, цу тIехула вер-ваккхар нисло, юкъа чIир юлу. Неха-м, иза мостагIий 
вовшашца куьйге а боьлхий, дIадоьрзура. Амма кхузахь куьйге бахар ца 
нисделира. Меттигерачу Iедало, Зеламханан нахера там эцначул тIаьхьа, 
гIуллакх «законо боххучу» новкъа доккху.

Зеламхин Грознерчу набахтера вадар а, цо шен гергарчарна а, дерриге 
халкъана а тIехь таIзар латточарна бекхам бан чIагIо яр а – уьш дерриге 
романехь коьрталла лелораш хилла дIахIуьттур ду.

Зеламхин кийрахь иштта сацам, хетарехь, нохчийн шина доьзална 
юккъехь тасаделлачу девно я цIийца бекхам иэца йинчу чIагIоно кхоьл-
лина ала хала ду. И тайпа Iот-баккхамаш ламанхойн доьзалшкахь хьалха 
а ма хуьлура, делахь а, хууш я ца хууш, шена тIехь цIий нисделла стаг 
Зеламхас бинчу новкъа ца волура. Цундела, парггIат ала мегар ду: Ха-
рачуьра машаречу Зеламхех Харачуьра обарг Зеламха винарг цу хенахь 
хилла социально-политически хьал ду, аьлла.

Романан чулацам схьабеллало нохчийн лаьмнашкахь Iохкучу ма-
сийтта юьртахь хуьлуш дерг гойтуш. Цигахь бехачу нахе цу заманахь 
царна ца девзачу, Кавказан лаьмнашна, сихачу Хули хил дехьа Iуьллучу 
генарчу махкахь дехачу халкъана юкъахь хуьлучу классови, исторически 
къийсаман ачо кхаьчна.

«Зеламха» романан композици-хIоттор чолхе дац. Автор, уггар 
хьалха, исторически хиллачу гIуллакхашна тIетеIа. Роман тидамца 
нисйинчу конструкцица хIоттийна ю, цундела оцу конструкцис яздархо, 
дукхахьолахь, ур-аттала, хиллачу кIез-мезиг гIуллакхех дуьйцуш а бакъ-
долчунна тIехь сецаво. Делахь а, оцу низамо цхьацца йолчу меттигашкахь 
новкъарло а йо цунна.

Романан коьртачу турпалхочух йозуш йолу хьалхара синцIоналлин 
товжам1  шина декъе бекъало: «дика» а, «вон» а. Цундела Зеламхин а, 
цуьнан доттагIийн-обаргийн а амалш, церан кхидIа хиндолчу дахаро 
билгалйоху ойланаш йовза хала дац.

 1 СинцIоналлин товжам – нравственная проблема (оьрс.).

Зеламхин васт кхуллуш яздархо бакъдолчунна тIегIерта. Цо ле-
лочу гIуллакхашка хьаьжжина бу цуьнан дешархочо хадор болу мах а, 
цо ша-шен, цуьнан доттагIаша, мостагIаша цуьнан хадор болу мах а. 
«Суна дика хаьа, паргIатчу дахаре вухаверза а, и санна сайх къинхетам 
байта а ас сайна меттиг ца битанийла. Амма, сан дагна хьаам хир бара, 
шуна – халкъан векалшна – со а, со санна, сан да а, вежарий а, кхиболу 
накъостий а бешшехь наноша обаргаш ца бинийла хаахьара», – иштта 
аьлла ду Зеламхас Пачхьалкхан I-чу Думе яздинчу кехата тIехь.

Оцу дешнаша билгалдоккху Зеламхина шен дахар кхечу адамийн 
дахарх тера доцийла хаар а, ламанхойн халкъийн дахар исторически 
шатайпанчу тIеIаткъамаша талхийнийла а.

«Тхо дешшехь обаргаш ца хилла, тхох обаргаш дина», – оцу маьI-
нина тIедогIу Зеламхас аьлла дешнаш. Зеламхина, ша йоккха майралла 
йолуш а, хьекъале а стаг хиларе терра, кест-кеста дагадогIу и дешнаш. 
Цуьнан даг тIера цкъа а дIабаьлла бацара обаргаллах паргIат а ваьлла, ша 
машаречу дахаре вухаверзаре хьоьгуш болу сатийсам. Амма машаречу 
дахаре вухаверзар цуьнан лаамах доьзна дацара.

«Дерриге а адамаш шина декъе декъало: цхьаберш – хьоладай, 
ницкъ болуш берш, вуьйш – къен, гIорасизнаш. Хьал долчара, ницкъ 
болчара хьийзабо, хьацар дуу къечеран, гIорасизчеран. Ткъа ас талор ца 
до, ас хьоладайшкара, цара талор дина хьал схьа а доккхий, оцу хьолан 
бакъболчу дайшна дIало – къехошна».

Зеламхин оцу дешнаша цунах лаьцна дуккха а дуьйцу вайна. Дуьй-
цийла йоццуш, ша юьхьарлаьцна некъ дIаболабале, цо дукха ойланаш 
йина, тIаьхьо, шен обарган сий даьржинчу хенахь а ойла йо цо: нийса 
буй-те ас дIакхоьхьу некъ? – бохуш. Кийрара схьадогIучу озо хоуьйтура 
цуьнга цуьнан бIаьргашна хьалхара марха дIа а яьлла, цунна дуьнен 
чохь лелаш долу дерриге вон цIеххьана гург хилар а, ткъа цуьнан тур-
палаллин хьуьнаршка, цуьнан майралле, оцу вонна дуьхьала хIумма а 
далург цахилар а.

Шен зудчуьнца Бицица Iодикаеш, цо хIоразза а олу: «Кху берийн 
терго е ахь, кхарех гIоьнчий хир бу хьуна...».

Иза теша ненан безаман боккхачу ницкъах. Уггаре коьртаниг – Бицих 
шех. Дуьнен тIехь цкъачунна нийсо яц. Я маца хир ю а ца хаьа. Цундела 
шайн хьомсарчу ненан гIоьнчий хилла дIахIитта дезарш бераш ду.

Цу кеппара гучудолу Зеламхина ша а, шен доттагIаша а лелочу гIуллак-
хашца халкъан дахарехь хуьлуш лаьтта вон мел долу хIума дIадаккхалург 

цахилар, амма цунна къаьсттина гуш, хууш цхьа хIума-м дара: ша, шена 
хуучу кепара, шен болчу ницкъаца паччахьо халкъехь латточу Iазапна дуь-
хьал къийсам латтош а, латториг а хилар. Иштта ван а ву иза романехь.

Яздархочун боккха кхиам бу Зеламхин васт.
Мамакаев Мохьмада и васт чIогIачу тидамца диллина. Романехь 

Зеламхин сибатехь вайна обарг гина ца Iа, иза доьзалан дика да а ву, 
гергарчарна гергара стаг а ву, цо дагца кIорггера тIеоьцу дахарехь хуьлуш 
долу диканаш, нахана юккъехь лелаш долу оьзда гIиллакхаш.

Ламанхойн васташ дохкуш а, долуш долчу бакъдолчунна тIетийжа 
Мамакаев Мохьмад. Яздархо шайн къинхьегамехь, дахарехь диканиг, 
стеган ойланехь цIенаниг тIечIагIдеш болчу нахе шен болу безам лачкъо 
ца гIерта. Иштта и делахь а, цо церан дахарехь нислуш долу массо а хIума 
къобал ца до, иза оцу лаьмнийн махкахь хуьлуш долу дика гIуллакхаш 
цкъачунна кхета хало хилар къайладаха ца гIерта, нехан дегнашкахь 
IаьIначу халонаша церан ойланаш дахарна кхидIа муьтIахь ца хилийта 
цаьрга сацам байтинехь а.

«ХIаъ, бунт ца хилира, делахь а иза къинхьегамхойн дегнашкахь-м 
яра. Царех xIopa а ша цхьаъ волуш летта вала а, ша волчохь тIулгех дIакхет-
та дамар-дарц хила а кийча вара. Амма xIopa а сецош дерг хиндерг цахаар, 
гергарчарна новкъарло эккхарца боьзна, даг тIе туьйсуш болу кхерамаш 
бара». Ламанхойн дахарх кIезиг аьлла яздархочо, амма церан чоьхьара 
синIаткъам, синхьегам бовзуьйту оцу чулацам кIорга болчу дешнаша.

Романан дерриге а дийцар собаречу мукъамехь, доцца яздина ду. 
Цунна тоьшалла до дийцаран кепо а, исбаьхьаллин дустарш, эпитеташ, 
метафорш харжаро а, Iаламан сурташ дахкаро а. Кхиамца юкъаялийна 
авторо халкъан барта кхоллараллин исбаьхьалла а.

Романан дийцар композицица а, логически а чекхдолу исбаьхьаллин 
лакхарчу мукъамца: «Юха а етта йолийра тоьпаш – Зеламха, бух хадийна 
поп санна, шен тоьпан тIе охьавуьйжира. ДоIин (Ясинан) дешнаш хедира, 
делахь а цул тIаьхьа а дукха хан елира эпсарш а, салтий а цунна тIебаха 
ца баьхьаш, обарган са даьллачу дегIах иттаннаш дIаьндаргаш етташ, 
хIунда аьлча, иза велла волуш а дийна хетара цуьнан мостагIашна».

Халкъана дуьсу дерриг а. ХIан-хIа, деса хабарш, уьш тIехулара 
мел къагийна хиларх, малх схьакхетча дIайов гурахь хуьлу Iуьйренан 
дохк санна, дIадов. Бакъволчу яздархочун дош шен заманан теш хуьлий, 
дIайовр йоцу лар хуьлий дуьсу. Мамакаев Мохьмадан кхолларалла ерриг 
а ю и тайпа лар.

М. Мамакаев кхоллараллин мехалла. Мамакаев Мохьмада нох-
чийн литетературехь, иза кога хIоттош а, кхиош а Iаламат мехалла а, 
боккха а, эвсаралле а болх бина. Цуьнан стихашна, поэмашна, дийцаршна, 
романашна т1ехь кхиъна тIекхуьуш долу къона чкъор. Билгалдаккха оьшу 
ша «Орга» альманахан редактор волуш, Мамакаевс къаьсттина тидам 
тIебохуьйтура къоначу яздархошний, поэташний. Цундела уьш цунна 
баркалле а хуьлура. КхузткъалгIачуй-кхузткъе итталгIачуй шерашкахь 
нохчийн литературе баьхкинарш Мамакаев Мохьмадан кхоллараллина 
тIехь а, цуьнан доккхачу гIоьнца а кхиъна бу.   

Хаттарш a, тIедaхкаpш а.

1. Вайн Даймехкан историн муьлха мур бара Мамакаев Мохьмадан 
кхолларалле керла мукъамаш юкъабалийнарг?

2. ХIун идейно-исбаьхьаллин башхаллаш ю Мамакаевн кхолларал-
лин хьалхарчу муьран поэзин?

3. Муьлха темаш, идейш, васташ, исбаьхьаллии басарш юкъадогIу 
поэтан 40-70-чуй шерийн поэзина?

4. Къастае Мамакаевн дийцарийн идейно-исбаьхьаллин билгалонаш.
5. Муьлха хан, къинхьегаман халкъан муьлха лехамаш бу «Зеламха» 

романна тIехь буьйцурш?
6. Дахарехь хIун Iалашо йолуш стаг ву Зеламха? ХIун бахьанаш 

дара иза обарган новкъа ваьккхинарш (юкъара-политически, социальни, 
доьзалан сий-паргIато ларъяр, и. дI. кх)?

7. «Даймехкан сий лоьхуш деха вай» темина сочинени язъе.

НОХЧИЙН ЛИТЕРАТУРА СИЙЛАХЬ-БОККХА ДАЙ-
МЕХКАН ТIОМ ЛАЬТТИНЧУ ШЕРАШКАХЬ (1941-1943)1

ХХ-чу бIешеран 30-чу шерашкахь литературана юкъабогIу къона 
яздархой. Церан поэзехь дуьйцурш шайн заманан гIуллакхаш дара. 40-гIа 
шераш дуьйлалуш, нохчийн поэзехь Даймохк ларбаран, патриотически 
темаш коьртанаш хуьлий дIахIуьтту, хIунда аьлча, xIop дийно тIом гер-
габалош хилар хаалуш дара.

Поэзина юкъавогIу Бакраев Зайнди, Халидов Эми, Халаев Ширва-
ни, Сулаев Мохьмад, Саидов Билал, Эдилов Хасмохьмад, и д. кх. Церан 
лирически турпалхочун аз – иза Даймохк ларбан декхарийлахь волчу 
стеган аз дара. Ткъа Айсханов Шамсудди, Сальмурзаев Мохьмад, Бадуев 
СаIид, Мамакаев Мохьмад, Гадаев Мохьмад-Селахь, Музаев Нурдин, 
литературехь шайн меттиг дIа а лаьцна, дешархошна дика бевзаш а, цара 
шайн произведенеш боккхачу айамца тIелоцуш а поэташ бара.

Оцу хенахь къаьсттина зазадоккху къоначу поэтан Мамакаев Iарбин 
кхолларалло. Цуьнан коьрта амал – йоккха лиризм, керлачу дахарх а, 
ширачух бухадисинчарех а еш йолу ойланаш яра. Цуьнан оцу хенахьлера 
стихаш чIогIа самукъане а хуьлура. Ткъа тIаьхьо поэтан кхоллараллина 
юкъайогIу хIетталц нохчийн поэзехь хилла йоцу Iаламан лирика а.

1940-чу шарахь Мамакаев Iарбин «Теркан тулгIенаш» цIе йолу стихийн 
гулар арайолу. Цо тоьшалла до иза хIетахь кхиъна ваьлла поэт хиларна.

Цу хенахь цуьнан кхоллараллехь уггар лакхара кхиам бара «Ас-
лагIий, Селахьаттий» поэма. Цо довзуьйтура революци хилале дIаихна 
нохчийн дахар, оцу дахаран социальни aгIo а гойтуш.

ТIеман хьалхарчу хенахь къоначу яздархойн идейни тIетовжам кхоч-
чуш гучубаьллера: къоначу патриото дуьйцу шена ша кхиийна Даймохк 
безарх, цуьнан сий лардан ша кийча хиларх лаьцна.

Даймехкан тIом исбаьхьаллин дашехь. Тешнабехкаца Германис 
Советски Союзана дуьхьал болийначу тIамо кхин тIе а сихдира нохчийн 
яздархойн кхиар. Царна хIинца кхоччуш хиира Даймахкана а, халкъана а 
хьалха шаьш доккхачу декхарийлахь хилар, исбаьхьаллин дош халкъан 
дог-ойла айа а, цуьнан мостагIчуьнга цабезам алсамбаккха а декхарий-

1 Нохчий 1944-чу шеран февралехь махках бахар бахьанехь, т1еман шераш-
кахьлера литература, зорбатохар дихкина хиларна, юкъахйисина. 

лахь долуш дIахIоьттира.Поэтически дош дара хьалхарчу муьрехь и 
декхар кхочушдан дезарг.

ТIеман хьалхарчу деношкахь нохчийн поэташа язйо мостагIчуьнга 
болчу цабезамах юьззина стихаш, цара кхойкху иза вохо гIовттаре.

Даймахкана кхераме мур тIехIоьттича лирически турпалхочун дог-
ойла кIорггера гучуйолу. Мамакаев Iаьрбин «Массо а Даймахкехьа» 
стихотворенехь поэтан аз къонахаллех дуьззина дека. Цо гойту xIop стаг, 
халкъан векал хилла, мостагIчунна дуьхьалвала везаш хиларх лаьцна. 
Цуьнан «Шотошка», «Сийлахьчу полководце маршалла», «Дозанхочуьнга 
кехат», «Дерриге тIамна» стихотворенеша гойтург шен паргIатой, Дай-
мехкан сий лардеш гIаьттинчу халкъан васт ду.

ТIеман тематика къеггина схьаеллало Мамакаев Iарбин кхийолчу 
стихашкахь а. Кхузахь мостагIчух леташ волу турпалхо ша цхьаъ вац. 
Поэто ца лоьху ша цхьаъ мостагIчунна дуьхьалваьлла турпалхо гайтаре 
хьовзийна йолу Iалашо. Цуьнан поэзин турпалхо – халкъ ду. 

Иштта «Матрос Майрбек» пьеса цхьана стеган хьуьнарна лерина 
елахь а, иза Сийлаь-боккхачу Даймехкан т1амехь мостаг1чунна дуьхьал а 
г1аьттина, ц1ий 1анийначу дерриге халкъан турпалалина автора боьг1на 
х1оллам бу. 

Халкъан васт кIорггера гайтира Мамакаев Iарбис «Винчу юьрта» 
повеста тIехь а. 

Халкъо гайта дезачу хьуьнаран тема ю Музаев Нурдинан «Толам 
вайн бу», «Вайна хьехна», Мамакаев Мохьмадан «И йоьлхуш яц», «КIил-
лочунна», Гадаев Мохьмад-Селахьан «ДоттагIашка», «Мехкан лоьмаш-
ка», Эдилов Хасмохьмадан «Сурте», «Сийделахь, Латта!», «Кавказан 
аьрзу», «ТIемало – хьоьга», Сулаев Мохьмадан «ГIовтта» стихашкахь.

Гадаев Мохьмад-Селахьа «ДоттагIашка» стихотворени тIехь бов-
зуьйту тIамо адамашка бохьу, ткъа хIинца тIебеъна бала, зулам, эзарнаш 
нанойн делхадо дегнаш. Цуьнан аз паргIат дека:

Хийла мерза
Безна безам,
БIаьргаш делхош,
Шелбелла;
Хийла ирсе
Къежна яххьаш,
Къиэжар дайна,
Шелъелла

 Нана елхо,
Бераш чехон
Боьха мостагI
ТIелетта;
Йиша тийжон,
Езар Iийжон,
Сийна даш цо
ТIедетта.

Цул тIаьхьа поэтан аз кхайкхаме долу:

ЛадогIа, хIай,
Нохчо – нана!
Орцахваккха
Кечве воI;
ГIо дан гIатта,
Хьомсар йиша, –
Лаьмнийн лаьттан
Майра йоI.

ДIахоуьйту массаьрга а: «Майра кIентий буьрса леташ, вай цIахь паргIат 
Iийриг дац; вешан дайшна, Даймахкана юьхьIаржам вай бийриг бац!»

Ткъа «Мехкан лоьмашка» стихотворени тIехь цуьнан аз ондда дека, 
хIунда аьлча иза стогаллах а, майраллах а боьттинчу къонахашка беш 
кхайкхам бу. Вуьшта, и стихотворени синайаман ницкъаца кхечу зилехь 
язйина ю. Цо боху: «ХIун диэ вай? Ели-кх и, еххачу хенахь Германин 
фашизмо кечйина «хара». ТIаккха:

И дешнаш бакъволчу поэтан а, къонахчун а кийрара бен девр дац.
Дукхахболу яздархой, къоламца цхьаьна, кара герз а эцна, мостагIчунна 

дуьхьал хIиттира. Даймехкан тIамо поззин берриге тидам шена тIебахийтира. 
Нохчийн къоначу поэзис карладоху 20-чу шерашкахь хилла кхайкхаман, 
хьехаман гIиллакхаш. Поэзин Iалашо, хIетахь санна, бахархойн дегнаш-

Деха садиттира,
Харц дов ца дезаш, –
Собаре хилла верг
Дарвелча тоьлу.
Дарло шу!
Дарло шу!
Даймехкан лоьмаш!
Iанае йовсарш тIе
Болатан оьла!

ТIом буха
ТIамо бен 

Тоьхна бац цкъа а,
Топ,
Озий лаг дулуш,
ГIорттаяй тоха!

ЦIий Iений –
Iенийта
МостагIчун докъа тIе!
Вужий хьо –
ТIевожа,
Веллехь а,
Цунна!

кахь патриотизман а, турпалхочун а дог-ойла кхиор яра. Цул сов, поэташа 
Iорайоккхура фашизман бакъйолу Iалашо, цуьнан акхараллин юьхь-сибат.

Къоначийн исбаьхьаллин говзалла кхиар а, царна стеган амалехь 
керланиг гар а ша-шах дIа ца хIуттура, уьш Iемара шайл баккхийчу нох-
чийн поэтийн говзаллех. Иза бохург-м данне а дац уьш хьалха поэзехь 
карийначу новкъа баха беза, бохург Къоначара шайн поэзина юкъадала-
до керла поэтически басарш, керла кепаш. Иштта йоху дахар талларан 
новкъахь гIулчаш а.

Вай юьйцучу хенахь хиллачу къоначу поэтийн лирически турпалхой 
шайн Даймехкан дай бу. Уьш, цхьаъ санна, хьалагIуьтту, цунна оьшуш 
меттиг хилча, дерриге адамаш а – цхьа йиша-ваша ду. Масала, Бакраев 
Зайндис язйо «Бакъ дош» стихотворени. «Бакъ дош, хьо бакъонан некъ 
нуьрца къегош хьовзалахь, харцонан корта божош» Цунна хаьа хьаьнгахь 
ду «бакъ дош», хьан «божор бу харцонан корта».

Саидов Билала а язйо хIетахь цхьамогIа патриотически стихотво-
ренеш: «ТIемалочуьнга», «Советски Эскар», «КIанте». Ткъа «ДIахоалда 
хьуна» стихотворени поэтан тIеман циклехь йолчех дуьххьарлерниг яра.

ЦIеххьана хийцаеллачу хено яздан буьйлалуш болчу поэташна 
хьалха декхар хIоттийра: церан чIагIделла далаза поэтически хатI, аз, 
тIеман тематика чулаьцна, чIогIа а, ницкъ болуш а дека дийзира. Иза 
цаьрга дало, церан къона поэзи граждански а, Даймохк безаран а маьIнех 
юзий дIахIутту тIом болабелча.

Царех цхьаъ вара Эдилов Хасмохьмад а. Цуьнан кхоллараллин говзалла 
а цIеххьана лакхайолу. Иза хаало вайн бIаьхочун тIеман майралла а, къин-
хетаме хилар а, оьзда хилар а хаза мукъам болуш йолчу «Кавказан аьрзу», 
«ТIемало – хьоьга», «Лаьттан цинц», иштта дIа кхийолчу стихашкахь а.

Поэтан тIеман тематика йолу стихийн цикл юьзна ю йоккхачу шов-
къах, майраллица Даймохк безарца. Цу стихийн xIop дош поэто хаьржинчу 
Iалашоне кхочу, дешархочун дог-ойла ойу, кхетаво, дегIера цIий сихдо.

Доцца аьлча, иштта ю вайн тIом болчу хенахь хилла къоначийн поэзи. 
Церан а, хIинцалерачу нохчийн «юккъера хенарчу» поэтийн а говзалла кхиар 
болабеллачу тIамо сихдо. Эдилов Хасмохьмада, Саидов Билалас, Муталибов 
Зайндис, Сулаев Мохьмада тIеман хьалхарчу деношкахь, беттанашкахь язйо 
шуьйра чулацам а болуш, идейни кIорггера стихаш. Нохчийн поэзин къона 
дош тIеман хенахь кхиар, вайн мехкан дукхакъаьмнийн ерриге литература цу 
шерашкахь сиха кхиарх дозуш ду. Цу тIеман хено шена тIедиллина декхар, 
шен ницкъе хьаьжжина, кхочушдира нохчийн поэзис.

Бакъдерг аьлча, нохчийн литературана 60-гIа шераш дуьйладелча 
бен шуьйра юкъа ца йогIу тIеман тема. Иза оццул тIаьхьайисаран бахьана 
дозуш ду, цкъа делахь, Сийлахь-боккха Даймехкан тIом болчу хенахь вайн 
бIаьхоша шайгара гайтина Iаламат даккхий хьуьнарш, Европа фашизмах 
кIелхьарайоккхуш гайтина догдикалла – уьш кхечу литературашкахь 
тоххара шайн исбаьхьаллин чулацаме йирзина кепаш яра, ткъа нохчийн 
литературехь тIеман шерашкахь уьш гайта таро ца хилира. Литературан 
гIуллакх яздан буьйлалуш болчу къоначарна дисинера. Царна дахарехь 
хуьлучун кIорггера маьIна дан ца хаьара, иза исбаьхьаллин кепе а дерзош, 
долуш долчу бакъдолчунна шуьйра чулацам бала говзалла ца тоьура.

Цундела тIеман шерашкахьлера нохчийн литературан мехалла 
къоначара язйинчу лирически стихаший, поэмаший йо. Церан чулацам 
тIеман хено билгалбина бара, цара дуьйцура бIаьхойн патриотизмах, цуь-
нан интернациональни декхарх лаьцна. Уьш бара Эдилов Хасмохьмад, 
Сулаев Мохьмад, Муталибов Зайнди, Бакраев Зайнди, Халидов Эмин, 
иштта дIа кхиберш а.

Оцу буьрсачу тIемашкахь нуьцкъала шен аз декначех ву, лакхахь 
ма-аллара, Эдилов Хасмохьмад. Цуьнан стихотворенеш шуьйра евзара, 
езара. Масала, хьовсийша мел деган синIаткъамца, лазамца яздо цо шен 
«Сий делахь, Латта!» стихотворени тIехь бIаьхочунна хьалха лаьттачу 
декхарх. Поэто къамел Лаьттаца деш делахь а, иза салташка ду:

 Чов йоцуш, цIий доцуш
ТIом хилла бац-кха,
Ирсан стом ларбан а
Дац цуьрриг атта.
Ас дегI ца кхоийна
Сайн дуй чекхбаккха:
«Кхехка цIий саццалца
Хьо лардан, Латта!»

Хийламмо къийсамна
ДIаделла догIмаш,
Массара шайгара
Герз майра детта.
Хьийзошший, дагошший,
Дойушший леш дан 

Тхо гIертарш, ата ахь
ГIо делахь, Латта!

Дахаррий, Iожаллий
Леттачу арахь,
Кешнаша шагйина
ТIом хилла хьаьтта.
«Гечдойла!» – аьн долччохь
Турпалхойн могIарехь –
Кху арахь каш хилар
Сий хетта, Латта!
НаьIалтен тоба!..
Сан цабезам цаьрга,
Халкъашна бо ницкъаш
Сан дагна Iеткъа.

И стихотворени Эдилов Хасмохьмада 1943-чу шеран сентябрехь 
язйина, тIом уггаре марсабаьллачу хенахь.

Оццу шарахь язйина цо Нурадилов Ханпашина лерина «Кавказан 
аьрзу» а, «Суьрте» а, кхийолу а стихотворенеш.

Муталибов Зайнди ша тIамах чекхваьлла ву. Майоран даржехь цIа а 
вирзина иза. Цуьнан дуккха а тIеман цIергахь язйина стихотворенеш ю. 
Царех ю, масала, «Нийсархошка», «ТIаме йоьдучу медйишига», «ЧIир 
екха гIовтта», «ПаргIатонан илланча», «Винчу нене», «Сайн деган ил-
лига», «Ирсе бIаьрхиш», кхиерш а.

«Весет» цIе йолчу стихотворени тIехь иштта боху поэто:

Дуьненан марзонех, маршонах валий
Шен дуьхьа «ваха» бах фашизмо соьга.
«Эла ца лайначух, лай хир вац!» – алий,
ДIакхайкхор весет ду, сан илли, хьоьга.

Дог кура хIутту со доттагIашцанна
Iожалла хьийзачу тIом бечу ара.
«Даймехкан сий лардеш, цIоькъалом санна,
Чов хиларх, чал дера летар ву!» – ала.

Нагахь цу Iожаллин къа доцу алу
ТIеэца сан дезахь, букъ берзош хьуна,
Лай хилла ца ваха хьо дуьту, алий,
ОьгIазло ма елахь, сан илли, суна!

Хинболчу сан борзах
Цинц тохий бIаьрга,
Совцабе! Ата уьш!
ХIаллакбе, Латта!

Майра а, говза а
Ахь со кхиийна,
БIеннашна юккъехь со
Хьо къуьйсуш летта.
Дерачу дIаьндарго
Мерцича кийра,

Хьан кийра вогIу со,
ДIаэца, Латта!

Бекхаме сан бIаьрса
Малхбузе хьоьжу,
ДегIахар синпхенаш
Сан совцуш лаьтта.
Чурта тIе яздан хьан
Баркалла оьшу,
Ирс къуьйсуш веллачун
Сий делахь, Латта!

Оцу стихотворенина бухахь яздина ду: «Челиково-Котельниково. 
1942».

Мохьмад Сулаевс 1943-чу шарахь арахийцира Сийлахь-боккха-
чу Даймехкан тIамехь шегара хьуьнарш гайтинчу советски халкъан 
турпалаллин васт кхуллуш йолу шен дуьххьарлера «Малх тоьлур бу» 
поэма. Иза Советски Союзан г1араваьллачу Турпалхочунна Нурадилов 
Ханпашина лерина а ю.

Хаттар a, тIедахкарш a.

1. Муха кхиъна а, кхуьуш а ю нохчийн литературехь тIеман-патри-
отически тема?

2. Яздархойн а, поэтийн а лехамех лаций дийца.
3. «Сийлахь-боккхачу Даймехкан тIамехь стеган кхоллам» темина 

сочинени язъе.

ОШАЕВ ХАЛИД ДУДАЕВИЧ
(1898-1977)

Дахаран а, кхоллараллин а некъ. Оша-
ев Халид Дудаевич вина 1898-чу шеран I-чу 
январехь Йоккхачу АтагIана юххехь, Шуьйта 
боьдучу некъана аьтту aгIop хиллачу Воздви-
женски слободахь. 1909-1916-чуй шерашкахь 
цо доьшу Грозненски реальни училищехь. 
1916-чу шарахь деша воьду Петербурге Хьуь-
нан институте. Иза яра тIекхочуш йолчу рево-
люцин дарцо марсаяьккхина хан, цо къоначу 
стеган тIехиндолчу дахарехь шен лар йитира.

Институтан ши курс чекхъяьккхина, иза 
ша винчу меттигашка вухавеара. Кхузахь цо 
граждански тIамехь дакъалоцу.

Оцу хенахь Ошаев Халида ша йина ойланаш, хIетахь оьрсийн, 
нохчийн халкъаша лелийна турпаллалин гIуллакхаш, дуккха а шераш 
девллачул тIаьхьа язйинчу «Алун шераш» книги тIехь гайтина цо. Нох-
чийн литература йолалучу хенахь цунна юкъавеанчу Ошаевс, дуккха а 
гIуллакхаш до и литература кхиош а, и еш болу ницкъаш вовшахтухуш 
а. Тайп-тайпанчу шерашкахь лакхарчу дешаран заведенин а, Iилманан-
талламан институтан а куьйгалхо ша волуш, Ошаев Халида цхьаьнатуьй-
хира Iилманхойн а, хьехархойн а белхаш. Цул тIаьхьарчу шерашкахь X. 
Ошаевс Нохчийн Облонон заведующин а, «Советская Автономная Чечня» 
газетан редакцин секретаран а даржашкахь белхаш бира.

1930-чу шеран сентябрехь дуьйна 1936-гIа шеран август кхаччалц 
йолчу хенахь БуритIахь (Владикавказ) Ламанхойн (Горски) хьехархойн 
институтан директоран болх бира X. Ошаевс. Оцу хенахь а, тIаьхьарчу 
шерашкахь а цо язйо цхьамогIа Iилманан статьяш.

1958-1963-чуй шерашкахь Ошаев Халида Нохч-ГIалгIайн историн, 
меттан, литературан Iилманан-талламан институтан директоран замес-
тителан болх бо.

Ошаев Халидан яздархочун болх дIаболабелла 20-чу шерашкахь. 
Дуьххьара цо язйина пьеса «Дайн Iадат» чIир эцаран гIиллакх Iорадоккхуш 
ю. 30-чу шерашкахь цо болх бо «Къийсам дIахьош бу» пьеси тIехь. Яздархо-
чун Iалашо яра, Николай Гикало а, Асланбек Шерипов а коьртехь а волуш, 

къинхьегамхоша граждански тIамехь латтийна къийсам гайтар. Оццу пьеси 
тIехь цо кхидIа а болх биначул тIаьхьа, иза «Асланбек Шерипов» цIе а йолуш 
Нохч-ГIалгIайн драматически театро хIиттайо 60-чу шерашкахь.

Ошаев Халида язйина кхин дуккха а кегий а, яккхий а пьесаш. Ца-
рех ю «Веччалг» (1934), кулакаш-зуламхой, церан гIоьнчий Iорабохуш 
йолу, «Селасат» (1958), «Axьмар-Хьаьжа», «ХIушт», «Цхьана буйнахь 
ши хорбаз», «Ши Зойбалла», «Дукъ».

50-чу шерийн шолгIачу эхехь – 60-гIа шераш дуьйлалуш – Ошаев 
Халида язйира исторически роман «Алун шераш». 1966-1967-чуй ше-
рашкахь яздархочо ша гочйой оьрсийн маттахь арахоьцу «Алун шераш». 
1977-чу шарахь оьрсийн маттахь шозлагIа зорбатуху романна.

Иштта билгалъяха оьшу Ошаев Халида т1аьххьарчу шерашкахь 
язйина «Доьналла», «Нохч-ГIалгIайн полках дош» («Слово о полку Че-
чено-Ингушском»), «Брест – цIеран бIар» («Брест – орешек огненный») 
произведенеш а.

«Алун шераш» роман. Ошаев Халид нохчийн яздархойх хьалхара 
вара литературехь граждански тIеман тема юкъаялийначех, оцу хенахьле-
ра Iаламат чолхе дахар, паргIатой, нийсой лоьхуш къийсамехь дегнаш, 
амалш яхчаелла нохчийн къен, амма Iаламат майрачу латталелорхойн 
амалш гайтинчех.

Оцу романехь Ошаев Халида шена хьалха хIоттийра йоккха Iалашо: 
халкъан дахаран XIX-чу бIешерашка кхочуш долчу орамашца цхьаьна, 
хIетахьлера цуьнан дахаран кеп, лехамаш, ойланаш гучуйохуш жимма 
соцунгIа а хуьлий, халкъан кхетам лакхабаларан некъаш билгалдоху цо. 
Иштта яздархочо шен берриге а ницкъ тIеберзабо  Нохчийчохь граждан-
ски тIом болабелча къинхьегаман ламанхойн кхетам дуьнен чохь хуьлуш 
лаьттачу хийцамийн духе кхиъал шорбаларан бахьанаш талларна. Ошаев 
Халида шена хьалха хIоттийна и Iалашо Iаламат чолхе яра, нохчийн литера-
турехь хIетахь цхьаммо иза тидаме эцна а яцара, XIX-гIa бIешо чекхдолуш 
– ХХ-гIа бIешо долалуш хилла нохчийн халкъан дахар кIорггера теллинчу 
Арсанов СаьIид-Бейн «Маца девза доттагIалла» романна тIехь бен.

Дукха ца соьцу Ошаев Халид XIX-чу бIешарахь ламанхоша шайн 
къоман  паргIатонехьа латтийначу тIамах дуьйцуш. Роман дIайолало 
XIX-чу бIешерийн 40-гIа шераш чекхдовлуш иттаннаш шерашкахь 
тIеман дахар дIакхоьхьуш, хало, мацалла, шело лайна болчу ламанхойн 
кхетамехь хуьлуш болу хийцамаш хьахорца. Дуккха а хенахь къечу 

нохчаша тIамца лехна шайн бакъо а, паргIато, шо-шаре мел дели царна 
юххе таьIаш, шен сибат довззал мукъана а герга йогIуш яцара, мелхо а 
гена йолуш, бIарлагIа хуьлий, анайистехь дIайовш яра.

Къена-къанваллалц Шемалан бIаьхо лаьттина Шапи. Ткъа хIинца цуь-
нан кIанта Алхаста шеца ямартло лелийна Шемалан наиб Курбан верна, ор 
чу кхоьссина иза. Шапи, тIаьхьа делахь а, кхетта, цунна хиъна къинхьегаман 
халкъана дахарехь хIун тоьлу, муьлхачу Iалашонна тIехьажийна хила беза 
тIейогIучу хенахь оцу халкъехь бисина ницкъ. Ша ор чохь леш, Шапис 
шен зудчуьнга олу: «Вайн берзан кIезах хабар тоха. Чахкара-гIала а гIой, 
оьрсашна кара гIo. Оьрсий цуьнца къинхетаме хир бу».

Бехха лаьттинчу тIамо гIелдинчу, мацдинчу нохчийн халкъана 
юкъахь, ХIХ-чу бIешеран 40-гIа шераш чекхдовлуш – 50-гIа шераш 
дуьйлалуш, Россис шен кхоллам дикачу aгIop хуьйцург хиларх еш йолу 
ойланаш алсамъевлира. 

«Алун шераш» романаца Ошаев Халида и мур дешархочунна 
бовзуьйту цхьана-шина вастаца. Оьрсийн гIопе дIаваханчу Алхастан 
кIантана Сипсона оьрсийн йоза-дешар Iамадо къечу салтичо Силивер-
ста. Жима волуш дуьйна оьрсийн салташна юкъахь кхиъначу Сипсона 
го, оьрсий а тайп-тайпана хилар. Царех дукхах берш, масала, Силиверст 
саннарш, кIезиг болчара шайна бацош, таIийна латтош бу. Амма оцу 
гIуллакхана кIорге кхача Сипсон хьекъал ца кхочу. Цо жима стаг волуш 
а, воккха хилча а шеца дика я вон хиларца къастабо нах. Шегахь болчу 
кхетаме хьаьжжина, нийсо а, Россин паргIато а ларъян вахара Сипсо 
оьрсийн-туркойн тIаме, цуьнца цхьаьна нохчийн дийнна полк а яхара. 
Цигахь цара майралла а, хьуьнар а гайтира.

Шайн дас Сипсос дIакхехьначу новкъа боьлху цуьнан кIентий: 
Чергси, Баязет. Россин, Австро-Венгрин тIом болчу хенахь., цу шимма 
шайн синош дIало Россин сий лардеш. Сипсон жимах волу кIант Ахьмад 
кхечу новкъа волу, юкъараллин дахарехь хуьлуш лаьттачу баккхийчу 
хийцамаша Ахьмадана хьалхахIоттайо кхин, сирла Iалашо.

Яздархочун коьрта Iалашо, лакхахь вай ма-аллара, XIX-чу бIешарахь 
хиллачу халкъан кхолламна тIехь жимма соцунгIа хиллехь а, гражданс-
ки тIoм гайтар ю. Историс aгIo хорцуш, нохчийн, Къилбаседа Кавказан 
кхечу халкъийн кхолламашкахь, хьекъалехь Iаламат баккхий хийцамаш 
хиларан некъаш талла шена хьалха яздархочо хIоттийна Iалашо, нохчийн 
литературехь оцу хенахь хила езаш а, адамийн дахарехь хуьлуш лаьттачу 
хиламаша цунна хьехна а яра.

Хьалха дIаихначу заманахь къоман дахаран паргIатонехьа латтийна-
чу къийсамой, тIаьхьо оьрсийн демократашца нохчийн халкъан векалийн 
хиллачу юкъаметтигаша, паргIатоне кхачош долчу некъийн хьокъехь 
дуккха а шерашкахь нохчашка яйтина ойланаш нийсачу новкъа ехира. 
Кегийчу халкъийн, Россехь хиллачу пролетариатан болам бахьанехь ир-
кара хIиттийна дегнаш, и халкъаш оцу боламна юкъадахаран шатайпалла 
къеггина гойту яздархочо романан турпалхойн васташца.

Нохчийн халкъан кхетам самабалар. Шо сов хан елира Шапиев 
Ахьмад Петрограде деша вахачахьана. Оцу йоццачу хенахь цунна девзира 
оьрсийн белхалойн дахар, интеллигенцин лехамаш. Цунна хала дара де-
рригенах кIорггера кхета. Цундела Ахьмад, студентийн боламан кружоке 
дIа а язвелла, шега далучу кепара гIo деш велахь а, цкъачунна кхоччуш 
тIаьхьа ца кхуьу хуьлуш лаьттачу хийцамийн маьIнашна. Оцу хьокъехь 
дуккха къамелаш до цуьнца оьрсийн большевика Счастневс. Дуккхачу 
хIуманех кхета волало Ахьмад.

Нохчийчу цIа веача, шен хьуьнаре хьаьжжина, дан гIуллакх лоьхуш, 
иза нохчийн къоман Кхеташонна юкъавоьду. Амма иза халкъан хьашташ-
на гена юйла хиъча, цунна юкъара дIаволу.

Большевикаша юьхьарлаьцначу некъах, Iалашонех кхетош, цуьнца 
болх бо оьрсийчо Александр Сачина.

Т1аьхьо шена езаелла оьрсийн йоI Мария ялайо цо, шен юьртарчу 
кегийрхошна юкъахь кхетош-кхиоран болх бан а волало иза. ГIарабевл-
лачу ц1ечу командирашца Шерипов Асланбекаца, Ахриев ГIапураца, 
Гикало Федорца граждански тIамехь дакъалаца а волало иза, оцу тIамехь 
шен са дIа а ло Ахьмада.

Дукхах болчу шен лехамашца Ахьмадах тера ву нохчийн къечу 
латталелорхочун ИбрахIиман кIант Амади а. Иза а ву Горски семинарехь 
дешна, оьрсийн культурах дика пайдаэцна, кхеташ кIант. Амма Амади, 
Ахьмад санна, хьалхарчу муьрехь кхоччуш ца кхета хуьлуш лаьттачу 
хийцамийн кIоргенех. Делахь а иза шен ойланашца, лаамашца къечу хал-
къехьа ву, оцу халкъан паргIато къуьйсуш шен са дIадала кийча а ву. 

Амадин идейни тIетовжам вайна кхоччуш гучуболу Кавказан бу-
сулбанийн имам хила дагадеанчу Гоцинский Нажмуддина вайнахе шена 
тIеберза ала Нохчийчу ваийтинчу шайх волчу Узун-Хьаьжица цо къамел 
деш. «Оьрсийн муьжгаший, салташий, белхалоший шайн гира паччахь 
охьакхоьссина. Оьрсийн маттахь оцу гIуллакхах карчам олу. Амма цуьнан 

метта кхин хIотто ца ваьккхина цара паччахь дIа. Цара иза дIаваьккхина 
халкъан дахар халкъана ма-луъу дIахIотто... Тхуна ца хаьа, муьлха Iедал 
хир ду. Иза боккхачу Гуламо къастор ду. Амма тхуна хаьа иза халкъан 
Iедал хир дуйла», – боху Амадис Узун-Хьаьжига.

Оьрсийн белхалоша халкъана даьккхина и керла Iедал Узун-Хьаьжин, 
Гоцинский Нажмуддинан кара дIадала реза вац Амади а, кхиболу нохчийн 
къен латталелорхой а. «Оцу имамана Iедал хIунда оьшу аьлча, шен итт эзар 
уьстагI ларбан оьшу», – олу Амадис. Къен нах тешош, церан даге а хьаьжна 
аьлла дешнаш дара уьш. «Герз тхуна карор ду, – боху Амадис Узун-Хьаьжига, 
– амма оцу герзаца оха тхайна латтий, маршой луш долу Iедал чIагIдийр ду».

Амади, хьалха Ахьмад санна, цкъадолчунна къинхьегаман халкъо 
хуьйцуш йолчу заманан гIуллакхех кхоччуш ца кхета. Тоъал хьехамаш 
ло цунна Ахьмада а. Кхоччуш кхиъна бIаьхо хуьлу цунах граждански 
тIеман цIергахь вахчавелча.

Яздархочо, вайна ма-гарра, нохчийн интеллигенцин кхетам лакхабала-
ран некъаш шерра ца гойту. Шайн некъ, шаьш дан дезачух кхоччуш ца кхе-
таш, гIеххьа долчунна тIехь паргIат Iа оцу интеллигенцин цхьацца векалш. 
Историга хьаьжча, иза нийса а, кхечу халкъийн дахарехь хилларг а ду.

Романан турпалхойн васташ. Массо а ца веара шайн Iалашоне 
Ахьмаддий, Амадий санна, новкъахь тийсалуш, соьцуш.

Асланбек Шерипов а вара паччахьан эпсар волчу нохчочунна вина 
Джамалдинан кIант, кадетски корпусехь, реальни училищехь дешна а, 
кIорггера литература а, истори а хууш кхиъна вогIуш интеллигент. 

Асланбека ша жима волуш дуьйна билгалйира шен дахаран Iала-
шо. Цундела, Iодара баьлла пха санна, каде хьаьвзира иза къинхьегаман 
халкъана паргIато йохьу гIуллакхаш деш.

Романан шолгIачуй, кхоалгIачуй дакъошкахь коьрта турпалхой 
– шайн заманан хьакъ болу векалш – къинхьегаман халкъ ду.

Асланбекан васт кхуллуш яздархочо исторически бакъдолчух пайда-
оьцу, шегара хIумма а тIе а ца тухуш. Романехь вайна Асланбек дуьххьара 
го шайн миска дахар керлачу зиле дерзо дог-ойла йолу Нохчийчоьнан 
къехой вовшахтухуш. Оцу къехоша шайн векал вина Терски халкъийн 
съезде вохуьйту иза, тIаьхьо ЦIечу Эскаран коьрте хIоттаво.

Къинхьегаман Нохчийчоьнна дагахь дерг, цунна оьшуш дерг дуьйцу 
Асланбека съездашкахь ша деш долчу къамелашкахь. «Оха хоуьйтур ду 
шуна паргIато къевсина муха дала деза», – олу цо цхьана съездехь. 

Дуйнах тера долу и дешнаш Асланбека кхочушдира. Цо Iаламат 
йоккхачу говзаллица вовшахтуьйхира нохчийн къинхьегаман халкъ граж-
дански тIом болчу хенахь. цIе санна довхачу дашца а, шегара гойтучу 
масалца а кхоьллира керлачу дахаран мостагIашка цабезам. Асланбек 
Шерипов, цо шел тIаьхьа йитинчу статьяш ешча, цуьнан къамелашкий 
ладоьгIча, романан чулацаме хьаьжча, вайна гучудолу иза воккха интер-
националист хилар.

Грознерчу белхалошний, гIалгIазкхашний, нохчашний юкъахь 
кхетош-кхиоран болх дIахьош, доккха дакъалоцу оьрсийн большевика 
Александр Сачина а. Нохчийчоьца даима латтош уьйр ю цуьнан. Яздар-
хочо шен романна шуьйра юкъабалийна граждански тIеман дакъалацхой: 
Пиллер, Тымчук, Иоанисиани, иштта дIа кхиберш а. 

Яздархочо боккхачу безамца а, амалан кIорге толлуш а кхоьллина 
къечу халкъан васт. Романна тIехь истори йийриг а, и дIакхоьхьург а 
халкъ ду. 

Оцу халкъан хьакъ волу векал ву Iаьржа Леча а. Iаьржачу Лечин 
мостагI ву халкъан сий, паргIато, хьекъал охьатаIийна лаьтташ волу 
муьлхха а стаг: имам, шайх я эпсар хуьлийла иза. 

Масала, Гоцинский Нажмуддин ламанхойн имам хила дагахь ву, 
цунна гонаха гулбала беза нохчий аьлла веанчу Узун-Хьаьжига Iаьржа 
Лечас дог а ца дохуьйту. Гу лекхачу а ваьлла, когашIуьйра, дуккха а йо-
манаш летийна шен хеча нахе дIа а гойтий, xIapa хIун ю, олий, хотту цо. 
Лечина, кхечу кепара аьлча, халкъана тIом ца беза. Йома ю, наха аьлча, 
цо цаьрга олу: «Сан хечи тIехь и цхьа йома хилла ца Iа, дуккха а ю. Ткъа 
тIом кхузахь, вай долчохь эккхахь, и вайна тIера дIабийр бу цо? Имам 
Гоцинскийс дийнахь сарралца Къоьзанан Iам тIехь ламазаш дарх, вайн 
дахар толур дац. Тхоьга герз эца боху. Хьанна дуьхьал дерзо деза оха 
и герз? Оьрсийн муьжгашна дуьхьалий? Ткъа тхо а ма ду, уьш санна, 
муьжгий. Хир дац иза», – олу цо Узун-Хьаьже.

Нохчийчохь граждански тIом баьлча, Iаьржа Леча революцин 
бIаьхойн дошлойн командир хуьлу. Иза санна, халкъан Iедал мостагIех 
лардечу бIаьхойн могIаре дIахIутту цуьнан кIант Саьмби а. Iаьржа Ле-
чий, Саьмбий санна, къехой бу Бата а, Муса а, Бетамирза а. Шерипов 
Асланбека шайн кхетам лакхабаьккхина болчу оцу къехоша шайгара 
турпаллалин хьуьнарш гойту граждански тIамехь мостагIех леташ.

Iалхан-Юрт Деникинцашна дIа ца луш, нохчаша йина буьрса дуь-
хьало Саьмбис, Бетамирзас, Батас, Мусас, кхечарий латтийначу тIамца 

гойту яздархочо. Цара массара а шайн синош толамна дIало, амма 
мостагIчуьнга толам-м ца боккхуьйту.

Нохчийн къехой дика кхетара, Шерипов Асланбекан дешнашца 
аьлча, шаьш лелош долу гIуллакх «ерриге а Россин гIуллакхан цхьа 
дакъа» хиларх.

Оцу кеппара, Ошаев Халида шен романаца кIоргга теллира нохчийн 
халкъо боданера серлонгахьа бина беха а, хала а некъ. 

«Алун шераш» роман Ошаев Халидан кхоллараллехь хилла ца Iаш, 
ерриге нохчийн литературехь а коьртачех цхьаъ хилла юьсуш ю.

Хаттарш a, тIедиллар а.

1. Маца веара Ошаев Халид нохчийн литературе? 
2. ХIун лехамаш бара цуьнан хьалхарчу муьран кхоллараллин?
3. «Алун шераш» романна тIехь цунна гайта лиънарг нохчийн ис-

торехь хIун маьIна лелийна мур бу?
4. Халкъаца уьйр муха ю романан турпалхойн?
5. «Сан даго къастийна турпалхо» темина сочинени язъе.

XX-ЧУ БIЕШЕРАН 40-50-ЧУ ШЕРИЙН НОХЧИЙН ЛИТЕРАТУРА

ХIора халкъан литературо шен исторехь гулйина исбаьхьаллин 
хазна, баьхна кхиамаш, яздархойн корматалла шатайпа жанрашкахь гу-
чуялар – иза а, кхин цхьацца йолу литературан шатайпаллаш а юсту оцу 
литературан кхиарехь хIора итт шо мосазза долу. Литература баккъалла 
кхуьу, нагахь санна иза ечу халкъан истори паргIат, цхьа а тайпа лазаман 
хиламаш а ца хуьлуш, хьалхахьа йоьдуш елахь, халкъан дахар тIеттIа 
тодеш, оцу дахаран, цуьнан дуккха а йолу агIонаш хазъеш дIайоьдуш 
елахь.

Амма вай билгалдаьхначу шерийн чулацаме хьаьжча ала йиш яц 
уьш нохчийн халкъан исторехь дахарна токхе шераш дара, аьлла. 1944-чу 
шерийн 23-чу февралехь шен махкара дIадохийна, юккъерчу Азин па-
наллехь дIасадаржийначу нохчийн халкъан литература, кхеташ ду, кхиа 
цхьа а таро яцара, я оццул къизалла шегара гайтинчу Iедалера бакъо-м 
ишта а, вуьшта а яцара.

Ма-дарра дийцича, нохчийн халкъан а, цуьнан литературин а трагеди 
йолаелира 30-чу шерийн шоллагIчу эхехь. ХIетахь, 20-чу, 30-чу шерийн 
хьалхарчу эхехь, нохчийн  литературан бухбиллархой: Бадуев СаIид, 
Арсанов СаьIид-Бей, Мамакаев Мохьмад, Ошаев Халид, Айсханов Шам-
судди, Дудаев Iабди, Нажаев Ахьмад, 1940-чу шарахь Мамакаев Iарби 
– Iедало чубоьхкира, цхьаболчарна тоьпаш туьйхира, вуьйш, цкъа а юха 
ца бахкийта Сибрех лагершка дIахьовсийра.

1940-гIа шераш дуьйладелча нохчийн литературехь цхьа масех яздан 
буьйлалуш болу поэтош бен, яздархойх кхин стаг ца висинера.

Сийлахь-боккха Даймехкан тIом болабелча тIам тIе дIабахара Му-
заев Нурдин, Муталибов Зайндин, кхин а дукха яздан буьйлалуш болу 
поэташ. Цара а, цIахь бисинчу Сулаев Мохьмада а, Эдилов Хасмохьмада 
а, тIам тIехь дакъалоцуш болчу къоначу бIаьхоша-поэташа йора тIеман 
шераш долчу хенахь, дукха кхиа таро ца еллачу, къоначу нохчийн лите-
ратуран юьхь.

Аьлла ма-хиллара, 1944-чу шеран 23-чу февралехь кхуьучуьра 
сацийра Iедало нохчийн халкъан юкъараллин дахар а, цуьнан ис-
баьхьаллин литература а. Юккъерчу Азехь даьккхинчу I3 шарахь 
нохчийн литература Ерригесоюзни литературан процессана юкъара 
дIаяьккхинера.

Цундела хIокху декъан «нохчийн 40-50-чу шерийн литература», аьл-
ла вай цIе тиллинехь а, и шераш литература кхиъна шераш дац, мелхо а 
литературан чулацам боцуш, деса шераш ду. Ткъа оцу шерийн литература 
кхиар дIадоладелларш 50-чу шерийн шолгIачу эхан шераш ду.

1956-чу шарахь Алма-Атахь (КПСС-н XX-гIа съезд хиллачул тIаь-
хьа) нохчийн маттахь зорбатоха доладелира «Къинхьегаман байракх» 
газета. И газета арадала доладалар лара мегар ду нохчийн литературан 
XX-чу бIешерийн керла мур. Цу тIехь болх бан Казахстанера, Киргизера, 
кхечухьара а, яздархой схьагулбелира. Газетан хьалхарчу номер тIера 
дуьйна схьа зорбанера арайийла йолаелира нохчийн поэтийн, прозаикийн 
произведенеш. Гуш дара цара литература д1атесна хилла цахилар. 

Аьллачунна масал ду Арсанов СаьIид-Бейс 1956-чу шарахь Алма-
Атахь  шен «Маца девза доттагIалла» роман арахецар.

Оцу романан кхоллам а бара шатайпа: цуьнан хьалхара дакъош 
оьрсийн маттахь зорбатоьхнера 1929-чу шарахь Ростов-на-Дону-гIалахь 
арадолуш хиллачу «Революци а, ламанхо а» журнала тIехь. 1931-чу ша-
рахь «Дог дагар» («Крепко держи свое сердце») цIе а йолуш ша язйина 
роман х1етахь гIараваьлла волчу оьрсийн яздархочуьнга Фадеев Алек-
сандре еша дIаелла хиллера Арсанов СаьIид-Бейс. 

А. А. Фадеевс шен рецензи тIехь лакхара мах а хадийна, «Феде-
рация» издательствона зорбатоха магийна хиллера и роман. Делахь а 
цхьацца бахьанаш нисдаларца романна хIетахь оьрсийн маттахь зорба 
ца туьйхира.

Амма 1930-1931-чу шерашкахь Яхшаатов Хасмохьмада нохчийн 
матте гочъярца изза роман 5-чу декабрехь «Ши тIаьхье» цIе а йолуш 
Соьлж-гIалахь зорбатоьхна яра. Цул тIаьхьа дIаихначу шерашкахь 
Арсанов СаьIид-Бейс шен романна тIехь кхин дIа болх а бина аьлла, 
нохчийн литературан историкашна тосаделла хIума дац. Хетарехь, ала 
мегар ду: шен произведенина тIехь болх бан Арсанов СаьIид-Бейн оцу 
30-чу шерашкахь хан хилла а хир яц: иза 1934-чу шарахь Москва-гIалахь 
Нохчийчоьнан пачхьалкхан векал вара, ткъа 1935-1936-чу шерашкахь цо 
Нохчийчохь а, Пятигорскехь а белхаш бира. 1937-чу шарахь лаьцна иза 
1956-чу шарахь бен ара ца хийцира Iедало.

1956-чу шарахь цо «Маца девза доттагIалла» («Когда познается друж-
ба») цIе а йолуш зорбатоьхначу романан а, 1931-чу шарахь зорбатоьхначу 
«Ши тIаьхье» романан а чулацамаш вовшашца буьстича, гучудолу вайна 
тамашийна хIума: «Маца девза доттагIалла» романан сюжет, хронологи, 

турпалхой хаъал къаьсташ бу «Ши тIаьхье» романан чулацамах. Цу кеп-
пара, тахана вайн тIечIагIдан таро ю: яздархочо шен произведени тIехь 
лагершкахь а, набахтешкахь а ша даьхначу дуккхачу шерашкахь белхаш 
бина, цуьнан исбаьхьаллин а, идейни а чулацам шорбеш, кIаргбеш.

Цундела вайн тахана ала таро ю: чубоьхкина хиллачу яздархоша 
шайн кхолларалла къайлах а, къулах а кхиийна. 1956-1959-чуй шерашкахь 
цхьаъ вукхунна тIаьхьа арайийлинчу церан книгаша тоьшалла до: 40-50-чу 
шерийн нохчийн литература чуйоьллина литература ю ала мегар ду.

1957-чу шарахь Нохч-ГIалгIайн республика юхаметта ма-хIоттий-
нехь, нохчийн литературан истори а юха дIайолало. Цуьнан юха керла 
кхиа йолаеллачу жанрашка хьаьжча, кхузахь а дIадаханчу халачу шерийн 
чулацамо шен билгалонаш йитина: нагахь хьалха, 20-30-гIий шерашкахь, 
литературан кхиарехь уггар хьалхара меттиг дIалоцуш поэзин жанр 
хиллехь, 50-чу шерийн шолгIачу эхехь нохчийн литературан керла мур 
прозина тIера дIаболало, аьлча а, романан жанрана тIера.

Вай лакхахьа цIе яьккхира Арсанов СаьIид-Бейн «Маца девза дот-
тагIалла» романан. Циггахь, Алма-Атахь, 1957-чу шарахь «Ша меттах 
баьлла» цIе а йолуш дийцарийн, очеркийн книгана зорбатуху Мамакаев 
Мохьмада. 1959-чу шарахь Грознехь шен «Алун шераш» романан хьал-
хара дакъа арахоьцу Ошаев Халида.

Яккхий эпически жанраш кхечу жанрел хьалха йовларан шен ба-
хьанаш дара: 13 шарахь Iедало халкъана а, шайна а тIехь бинчу ницкъо 
самаяьхнера яздархойн ойланаш, царна лиънера оцу Iедална а, шуьйрачу 
книгашъешархошна а нохчийн халкъан дIаяхана турпаллалин истори 
гайта а, оцу халкъан Iедална хьалха цхьа а тайпа бехк боцийла дIагайта 
а. И Iалашо йолуш яра, дукхахьолахь, нохчийн литературехь кхуьуш 
историко-революционни чулацам болуш йолу романаш.

Романан жанраца цхьаьна кхуьуш яра хIетахь турпалаллин темина 
язъеш йолу повестан жанр а. Масала, цIераш  яха мегар дара Музаев 
Нурдинан «Замза» повестан (Алма-Ата, 1957) а, Гайсултанов Iумаран 
«Болат-гIала йожар» повестан (1958) а.

Дийцаран, очеркан жанраш а сиха кхиа йолаелира 50-чу шерийн 
шолгIачу эхехь. И жанраш сиха кхиийначарех цхьаъ – Сулаев Мохьмад 
(«Велларг денвар», 1959 шо) вара.

50-чу шерашкахь нохчийн поэехь эвсаралле болх бо Гадаев Мохьмад-
Селахьа.  Оццу шерашкахь нохчийн литературехь дуьххьара гучуйолу 
яздархочун Айдамиров Абузаран цIе а. 

Дуккха а шерашкахь деган Iийжам латтийначу, шега сатийсиначу 
хьомечу махка вайнах цIаберзар поэзица дийца буьйлабелира поэташ. 
1958-чу шарахь арайолу Ахматова Раисин «Хьоме республика» цIе йолу 
хьалхара поэзин гулар. ХIетахь зорбатуху Мамакаев Мохьмадан «Сан 
некъан кехат» стихийн, поэмийн гулар, Сулаев Мохьмадан «Безаман 
эшарш», Музаев Нурдинан «Селима дуьйцу» поэма. ЦIераш яьхначу 
стихийн, поэмийн коьрта тема – Даймехкан кхоллам, цуьнца болу ларам, 
безам ю.

Хаттар а, тIедиллар а

1. ХIун бахьана дара 40-чу шерашкахь нохчийн литература кхиар 
юкъахъяларан?  

2. ЦIераш яха нохчийн яздархоша 40-50-чуй шерашкахь язйинчу 
произведенийн.

РОМАНАХ КХЕТАМБАЛАР

Роман – иза шен чолхе сюжет а, дуккха турпалхой а болуш, прозин 
йоккха эпически произведени ю, дIахьош долу дийцар тIедоьгIна цхьацца 
адамийн кхолламашна, церан дуьнене хьежарна, церан амалш, кхетамаш, 
дахаран Iалашонаш билгалъяхарна. 

Роман – иза исбаьхьаллин литературан жанрех цхьаъ ю, шен кепаца, 
маттаца, сюжет хIотторца халкъан эпосах къаьсташ. Нагахь санна хал-
къан эпос тIехь цхьана стеган дахар а, халкъан дахар а вовшех къасталур 
доцуш гайтахь, романна тIехь цхьана стеган дахар а, юкъараллин дахар а 
ша-ша, вовшех дозуш доцуш гойту. Оццу хенахь цхьана стеган дахаран 
мах романна тIехь, иза юкъараллина мехала хиларе хьожжий хадабо.

Романна тIехь хуьлуш болу хилам – иза турпалхочун синоьздангалла 
а, адамалла а гонах долчу Iаламний, социальни оьшучуьнний дуьхь-дуь-
хьал хIотторехь нисло.

Роман хIотторан кеп схьайиллина хуьлу, хIоразза, замане хьаьжжина, 
билггалчу исторически чулацамца тIе а юзуш.

XVIII-чу бIешарахь кхоллало романан жанран ши тайпа: социаль-
но-хьашт-дезаран (Iер-дахаран) роман (цуьнан векалш бу Г. Филдинг, 
Т. Смоллетт, кхиберш а); психологически роман (С. Ричардсон, Ж.-Ж. 
Руссо, И. Гете).

Оццу хенахь романтикаша кхуллу исторически романаш (В. Скотт).
I830-чу шарахь XIX-чу бIешеран критически реализман социаль-

но-психологически романан мур дIаболало (Стендаль, О. Бальзак, Л.Н. 
Толстой, Ф.М. Достоевский). Иштта Iилманехь билгалъеш ю модернист-
ски роман а (М. Пруст. Ф. Кафка, Джойс). Доцца аьлча, романан жанраш 
кхоллаялар а, кхиар а цхьана гура чу нислур доцуш, доза а, чаккхе а 
йоцуш хIума ду.

Амма ша «роман» боху термин мичара схьаяьлла хIинца а билггал 
къастийна дац. Цхьаболчу Iилманчаша и схьаялар дузу ХII-ХIII-чуй 
бIешерашкахь европейски литературехь романски меттанашкахь (ис-
пански, итальянски, каталонски, молдавски, португальски, румынски, 
французски, иштта дIа кхин а) прозехь произведенеш кхоллаяларца. Иза 
а Iилманчаша шайна хетарехь бохуш ду. Кхечара и термин РОМ (РИМ) 
бохучу дашах схьаяьлла лоруш ду, хIунда аьлча, юккъерачу бIешерашкахь 
романаш тIехь дахар чIогIа хаза, самукъане гойтуш хилла, бакъдолчу 
дахарца дуьстича. ХIетахьлерачу дешархочо романна тIехь шена дуьйцу 

дахар тардан тарлуш хилла Ширачу Римехь шатайпа исбаьхьа хиллачу 
дахарца. Дийцинчух дозуш хуьлуьйту «роман» термин схьаялар.

Антични литературехь роман кхоллаелла антични юкъаралла 
юхучу заман чохь.

Классически роман кхоллаелла феодальни юкъаметтигаш юхуш, 
буржуазин юкъаралла кхоллалучу заманашкахь. Романаш язъяран бак-
кхий говзанчаш хуьлий дIахIуьтту Возрожденин баккхий гуманисташ 
Рабле а, Сервантес а.

Роман кхечу жанрашна юккъехь къаьста шен дахар шуьйра а, 
кIорггера а гайтарца, оцу дахаран яккхий проблемаш хIитторца. Уьш, 
и проблемаш, стеган дахаран ерриге агIонашна кIорггера тидам тIеба-
хийтина лаьтташ хуьлу. Романо къастайо нехан вовшашца йолчу юкъа-
меттигийн социальни хорманаш, йовзуьйту стеган психологи. Керлачу 
заманан романан коьрта амал – цу тIехь дуьйцуш дерг бакъ долчунна 
тIедоьгIна хилар ю.

Романо, ша эпически кхоллараллин йоккха хорма хиларе терра, 
Iорайоккху стеган а, юкъараллин а вовшашца йолчу юкъаметтигийн 
муьлхха а aгIo. Цундела романо хIиттайо дахаран яккхий проблемаш.

С. Арсановс «Маца девза доттагIалла» романна тIехь гойту нохчийн 
къинхьегаман халкъ, мелла а кхетам сама а болий, социальни нийсояцар 
(цхьана aгIop – хьолахой, вукху aгIop – царна бецаш. болу къехой) юкъара 
дIаяккхархьама, шайн паргIатонехьа кьийсаман новкъа бовла кечбалар.

Шен чулацамехь дукха персонажаш хилар а, церан амалш кхиаран 
а, вовшашца йолчу юкъаметтигийн башхаллаш зер а – уьш романан 
коьрта башхаллаш ю.

«Романехь хила везарг стаг ву шен чолхечу психологица», – аьлла 
Горькийс.

Романан коьртачу билгалонех цхьаъ лору, цу тIехь турпалхойн амалш 
кхуьуш гойтуш хилар.

ТIаьххьарчу заманахь романан жанрах лаьцна дуккха а къийсамаш 
хуьлу. Малхбузехьарчу искусствон векалша боху классически романан 
хорма ширъелла. Царна моттарехь, оцу тайпанчу романе хIинцалера 
чолхе дахар гайталур дац. Цундела цара шайна керла теори кхоьллина. 
Оцу теорис ма-бохху хилча, романехь турпалхо а, сюжет а оьшуш яц

Нохчийн литературехь романан жанр кхоллаелла 1930-чу шераш-
кахь. Цуьнан бухбиллархо ларалуш ву Бадуев СаIид – нохчийн маттахь 
дуьххьара зорбане девлира цуьнан язъян йолийначу «ПетIамат» рома-

нан дакъош. Кхуьуш йолчу нохчийн литературехь иза доккхачу маьIне 
гIуллакх дара. Яздархочо кхуллу паччахьан заман чохь шен сий лардеш 
лаьттинчу йоьIан ПетIаматан васт. ПетIамат – догцIена а, хьекъал долуш 
а, майра а, оьзда а йоI ю. Иза тарлац халкъан мостагIашца. Цо шен ир-
сехьа къийсина ца Iаш, халкъан ирсехьа а къуьйсу.

Амма, мел халахеташ делахь а, Бадуев СаIид «ПетIамат» роман 
чекхъяккха ца кхиавелира – дахар ца тоьира цунна. 

Романан жанр кхоллалучу юьххьехь лаьттинчех ву Арсанов СаьIид-
Бей а. Нохчийн маттахь «Ши тIаьхье» роман цо арахийцира 1930-чу ша-
рахь. Яздархочо дуьйцура нехан керла амал кхоллалучу хенахь Iитталуш 
йолчу халонех а, керлачу дахарх а лаьцна.

Нохчийн роман сиха кхуьу 50-70-чуй, царел тIаьхьарчуй шерашкахь: 
арайовлу М. Мамакаевн, Н. Музаевн, М. Сулаевн, А. Айдамировн, Ш. 
Окуевн романаш. Дийнна трилогеш а, дилогеш а тIехь. Тахана нохчийн 
литературан шен роман кхолларехь билггала зеделларг ду, лехамаш 
дIахьош белахь а.

Иштта хила а ма догIу иза. Бакъйолу литература даима хила а хилла, 
хир а ю лехамехь.

Хаттар а, тIедиллар а

1. Муьлханаш ларало романан коьрта билгалонаш?
2. Нохчийн литературехь романан жанр кхоллаяларх лаций дийца.  

ГАДАЕВ МОХЬМАД-СЕЛАХЬ
(1909-1972)

Дахаран а, кхоллараллин а некъ. Гадаев 
Мохьмад-Селахь вина Нажин-Юьртан райо-
нехь Чуьрчу-Ирзухь. Цо ша иштта яздора ша 
винчу юьртах:

Со вина борз yгIучу ламанан Iин чохь,
Эндаже1 лечарчий ижунна дуьйлуш,
Суьйренца Iин чохь буьрса аз кхуьйлуш.
Вина чIу ца баллал луьстачу хьуьн чохь,
Лаьттан тхов тиллинчу тишчу тхайн бун чохь,
Дада сайн ваьхначохь, къаьхьа кад муьйлуш...

(«Буьйсанан бере»)

Ткъа ша вина шо билгалдоккхуш, билггала хаамаш ло цо «Гуржи» 
повеста тIехь: «I920 шо ду иза. Сан цхьайтталгIа шо долуш…». 

Юьртара школа чекхъяьккхинчул тIаьхьа, 1928-чу шарахь, иза 
Ростов-гIала рабфаке деша вахара. Цигахь доьшуш волчу хенахь мелла 
а сихделира цуьнан поэтически некъан болар. Алсамдевлира Iилманца, 
литератураца, искусствоца, къаьсттина астрономица доьзна хаарш. 
Iаламат боккха тидам тIебохуьйтий Iамабо цо Кантан2 а, Лапласан3 а 
философехула белхаш. Уьш Iамийна ца Iаш, талла а толлуш, оцу декъехь 
шен белхаш язбан а волало.

Рабфак чекхъяьккхинчул тIаьхьа Шушияхь (ДегIаста) школехь 
хьехархочун болх бира цо. Ткъа 1930-чу шарахь Нажин-Юьртан райо-
нехь райзо-н (лаьттан отдел) куьйгалхо хIоттаво.

ШовзткъалгIа шераш дуьйлалуш Соьлжа-гIала Нохч-ГIалгIайн яз-
дархойн Союзе балха веара Гадаев Мохьмад-Селахь. Цу хенахь массарна 
а вевзаш, гоьваьлла поэт вара иза. ХIетахьлерчу поэзехь дикачарах яра 
тIом болабелча цо язйина «Мехкан лоьмашка», «ДоттагIашка» цIераш 
йолу стихотворенеш.

 1 Эндаже – кIоршаме.
 2 Кант – немцойн философ.
 3 Лаплас – французийн астроном.

Сталински таIзар лаьттинчу муьрехь, бехк а боцуш чувоьллира 
Гадаев а. Амма набахтехь хан йоккхучу хенахь а кхоллараллин болх дIа 
ца тесира Мохьмад-Селахьа. Набахтера нохчийн маттахь яздина цхьа а 
кехат ара ца доккхуьйтура. Наг-наггахь болх бан зоне богIучу арахьарчу 
белхалошка дехар а дой, арадоккхуьйтура цо ша яздина кехат.

Пхийтта шо чохь даьккхинчул тIаьхьа, бехказа а воккхуш, мукъава-
лийтира иза. Вайн къам махках даьккхинчу хенахь, Алма-Атахь арадолуш 
хиллачу «Къинхьегаман байракх» газета тIехь зорбатуьйхира поэтан 
стихашна. Царна юкъахь яра «PeгIара поп», «Ши лам», «Сурте», кхин 
а цхьамогIа стихаш. Уьш яра дешархочун ойланаш орамашкара дуьйна 
карзахйохуш, деган синхаамийн мерзаш дегош, уггаре тоьллачарах ерш. 
Цара вовзийтира иза поэт санна.

Махках даьккхина вайн къам цIа дирзинчул тIаьхьа, ша дукха сатий-
синчу Даймахка цIа воьрзу Гадаев Мохьмад-Селахь. Болх бан лаам боккха 
бара, кхочушдан дагалаьцнарш – дукха дара. Зорбане яккха кечйина яра сти-
хийн гулар, иштта «Ленинан некъ» газета тIехь зорбатоха кечбина астроно-
мехула болу талламаш а. Амма ца ларийра иза ша дагалаьцнарг кхочушдан. 
Могашалло кIелвитира иза. 1972-чу шеран 22-чу январехь Нажин-Юьртарчу 
больницехь дIакхалхар нисделира Гадаев Мохьмад-Селахьан.

ТIаьххьарчу шерашкахь бен аьтто ца белира дешархойн а цуьнан 
произведенеш йовза.

I993-чу шарахь зорбанера араелира Гадаев Мохьмад-Селахьан хаьр-
жинчу произведенийн «Буьйсанан бере» цIе а йолуш книга. Нохч-ГIалгIайн 
яздархойн Союзан правленис тIедилларца, иза зорбане кечйира поэташа 
Шайхиев Iалвадис а, Рашидов Шаида а. Цу книги юкъаяхана поэтан тоьл-
лачех йолу поэтически а, прозаически а произведенеш: 40 стихотворени, 
7 поэма, дийцарш, повесташ (царах цхьаерш чекхъяхаза йисина ю). Цо 
прозехь язйина произведенеш дуьххьара евзира дешархошна «Буьйсанан 
бере» книги тIехь, цул хьалха зорбанехь цкъа а араевлла яцара уьш.

Цара гойту Гадаев Мохьмад-Селахь дика поэт хилла ца Iaш, говза 
прозаик а хилла хилар.

Царна юкъахь шайна тIе тидам бохуьйтуш ю автобиографически 
«Гуржи» а, нохчийн къам махках даккхарх лаьцна йолу «Ирча сурташ» 
а повесташ. ЧIогIа лерина язъеш хилла цо ша мел язйийриг. Цо олуш 
хилла, Лев Толстойс бохучунна тIехь ву ша: ца язъеш Iавелча, ца язйо 
ша. Поэто ша ма-аллара, «даг чуьра схьагIерташ», «кийрара Iанаяхчий 
бен» стихаш язъеш а ца хилла цо.

Мехала ду цо поэтан поэтически кхолларалла муха хила езарх 
лаьцна яздинарг а. «XIума, и хIуъа делахь а, гар, хаадалар, дагна Iеткъар 
(оьрсашха аьлча: наблюдательность, проницательность, чувствитель-
ность) – иза бу поэтан цхьа aгIo – аьрру aгIo. Ткъа поэтан (яздархочун) 
аьтту aгIo бу, и гинарг, хааделларг, дагна Iаьткъинарг дешнашца нийса, 
ма-дарра схьаала (дIаяздан) хаар. И ши aгIo цхьаьнакхетча, хIутту поэт, 
яздархо. Цу шиннах муьлхха а цхьа aгIo бацахь, тIаккха кхолларалла «са 
доцуш» хир ю, шийла хир ю, дегнех (нехан дегнех) ца кхеташ хир ю».

И лехамаш кхочушбан гIиртина поэт шен кхоллараллехь, цундела 
ю цуьнан поэзи нахана езаш а, дагах хьакхалуш а.

Гадаев Мохьмад-Селахьан кхолларалла. Гадаевн кхолларалла 
хIинццалц схьа цхьамма а теллина яц. Цо язбина xIopa а поэтически 
могIа тахана шен мехалла йолуш бу нохчийн поэзехь.

«ЦIен-Берд» я «Даймахке сатийсар» – и ши стихотворени бен цо ца 
язйинехьара а, цуьнан цIе нохчийн литературехь юьсур яра.

Чурт санна лаьтта со
ГIум-Азин арахь,

Тянь-Шанан лаьмнашка
БIаьрг тоьхча, кийрахь

Генарчу Даймехкан 
Сурт хIоттало,

Малхбузе мел хьийжи
Дог Iийжадо.

(«Даймахке сатийсар»)

Маржа яI, ма декъаза ю-кх Даймахках къаьстинчу илланчин ойла-
наш! Ма ницкъ болуш ю-кх цхьана а ханна туьйш йоцу, Казахстанан шера-
чу, шуьйрачу, шийлачу аренашна тIехула кхирстина поэтан ойланаш!

«Даймахке сатийсар» стихотворени Гадаевн кхолларалехь хьовха, нох-
чийн ерриге поэзехь а тоьллачех цхьаъ ю. Нохчийн къам махках даьккхинчу 
хенахь, эзарнийн адамийн хилла дог-ойла гайта хиъна поэтана цу тIехь.

Кийра шийла ша буьллуш, дегIе зуз доуьйтуш, дегаIийжам хилла 
дека и могIанаш. Даймахке безам! ХIopа а стеган дахарехь цул деза а, 
хьоме а хIума цахилар гучудолу и могIанаш дешча. Онда ницкъ болуш 
ду и дешнаш кийрахь Даймахке безам гIатторехь.

Вайн къам нуьцкъах геннарчу Сибрех дахийтича, цигахь кхоллаел-
лачу ойланех ю и стихотворени. Даймахке безам, сатийсам, дегаIийжам 
– уьш дерриге цхьаьнаийна цу тIехь. Нохчий чIогIа орамаш долуш бу 
шаьш бинчу, кхиийначу махкахь. Цундела ца деза царна оцу махках 
хердалар. Вайнехан бен Iедал дац муьлххачу а кхечу махкахь хьеннан а 
цхьаннан дIакхалхар нисделча, цуьнан дакъа, цIа а дохьий, дайн кешнаш-
кахь дIадуллуш. Сибрехара а дуккха а декъий цIа деана нохчаша.

Цхьана хенахь токхе, дагна хьоме хилла мохк, поэтана дукха декъаза, 
гIийла гуш бу:

Тезетахь техкаш го
вайн бошмаш, хьаннаш,

ГIайгIанех юьзна го
тогIенаш, Iаннаш,

Дайн кешнаш доьхначохь
упханийн аннаш

Хьулдан да воцуш го,
язал жалала.
(«Даймахке сатийсар»)

Цкъа цхьана хенахь кхирстина ламанан аренаш, цистина даккъаш 
хIинца дукха генахь ду. Даймахках йолу ойланаш, уьйриг хуьлий, тIе-
хьаьрчий, сингаттам тIебазлой, «кийрара мохь-цIогIа долу» поэтан.

Деган Iийжамо кхоьллина могIанаш ду уьш, цундела лаккхара ис-
баьхьалла йолуш а, адамийн дагах хьакхалуш а ду.

Дахаран ах гергга хан Даймахках хаьдда, цуьнга сатуьйсуш яьк-
кхинчу поэтан шатайпа сирла а, йовха а ю дай баьхначу лаьтте йолу 
дог-ойла.

Шадерриг ду кхузахь дагна хьоме: чехка Терк, токхе аре, хьена 
paгI, лаьмнаш, шийла шовданаш, дегIана, бIаьргашна аьхна «малха кIел 
баржийна къорза куз санна»:

XIар ду-кха
Дай баьхна латта:
Сан хьоме
Чехка Терк
Токх аре
Хьена paгI a,
Лаьмнаш.

Iуьллу и
ДегIана
БIаьргашна аьхна,
Малха кIел баржийна
Къорза куз санна.
    («Дай баьхна латта»)

Хьарам куьг долчу хьеречу нахах мохк Iалашбаран ойла чIагIйо 
поэто «Даймехкан латта», «Шина коган экха» стихотворенешкахь а, 
кхечу произведенешкахь а.

И стихаш тIеман шерашкахь язйина ю. Ткъа цаьрца го вайна поэтан 
лаьттаца йолу зIе. Оцу лаьтто стаг дуьнен тIе а воккху, кхано цхьа хан-
зама яьлча, шен кийра а оьцу. Латта ду вай кхобург, вайна даха токхе 
латториг, хьуьнар лург. Цунах дика кхета поэт.

Iаламан лирика. Гадаев Мохьмад-Селахьан поэзехь адам а, Iалам 
а вовшех къасто йиш йоцуш, цхьаьнаийна, цхьа дуьне хилла деха. Шена 
тIе тидам бохуьйтуш ю цуьнан Iаламах лаьцна лирика: «PeгIара поп», 
«Орцара гIoв», «Гуьйренан зезаг», «Даймехкан сурташ», «МаьркIажан 
мур», «Дорцан марха», иштта дIа кхин а. Церан коьрта башхалла – ада-
мийн дегнашкахь Iаламо кхуллуш йолу дог-ойланаш ю.

Наьрт санна, лаьтта и,
ТIамарш яржийна,
«Схьавола! – бохуш, цо

ДIаийзаво. 
Шена кIел лахвелла,
Шега ладоьгIча,
«Дов-в-в!» – бохуш, арен тIе

ДIахьежаво.
(«РегIара поп»)

Оцу могIанаша шатайпа куц-кеп кхуллу попан. 
«Орцара гIов» стихотворенин хьокъехь поэте Шайхиев Iалвадига 

Гадаевс иштта яздина: «Цу вайн раьгIнашкахь цхьа сурт ду хIуттуш 
дарц дала кечделлачу хенахь (дукхахьолахь, Iа дулучу муьрашкахь): 
мох а болий, аьрцнаш yгIa дуьйлало, берзалой санна. Дукхахьолахь, 
суьйранна (я буса) хIутту и сурт. ToгIeш тийна а йолуш, «ов-в-в» бохуш, 
тийжа, yгIa дуьйлало аьрцнаш. Оцу yгlapo цхьа тамашийна (дуьне доьл-
хуш санна) сурт хIоттадой, сагатдалар а, самукъадалар а вовшахкхетча 
санна, хоьтуьйтий, ша ма-варра хьовзош ву со, вала-вола меттиг гатбой. 
И сайна хIуттуш долу сурт, вуьшта аьлча, и сайгахь хIуттуш долу хьал 
далхо лууш хуьлу со стихан кепехь. И дийцина сурт хIотто лууш со волу 
масийтта шо ду (30 шо лаххара а). Мосуьйттаза и дилла а гIоьртина со. 

Амма сан дагахь ма-дарра ца нисделла сан и. Оцу «гIертарех» цхьаъ ду 
хIокху кехаташна тIехь ас хьуна дIадоьуьйтуш дерг. Амма со реза волуш 
хIоьттина дац иза а.

Бакъду, и сурт (и раьгIнаш yгIa йоьлча, хIуттуш долу хьал-сурт) 
чолхе сурт ду ша. Цундела ду цуьнан «диллар» хала а».

Iаламехь дарц дала я къора тоха кечлучу хенахь цхьа шатайпа тийнал-
ла хIутту я тов хуьлу. Дерриг а ду Iаламан цхьана хиламна кечлуш: дIатийна 
юрт, дийнаташ хьулделла, хезаш хIумма а дац, тапъаьлла, тийна ду. Иштта 
говза сурт хIоттадо вайна хьалха поэто дарц дала там болчу хенан:

ToгIи ма тийна ю, лечкъинарг санна.
Юьрто а доьгIна ла. Стенга? – Хаац.
Дийнаташ хьулделла дерраш баннашка.
МаьркIаже лестина Iаьржа-Iаннашка.
ToгIи чохь лергана Iеб-себ1 хазац.

(«Орцара гIов»)

Дарц дериг хиларан шеко яц. Амма цунна дуьхьало ян а бац ницкъ. 
Мин-минотехь хуьлуш болчу хийцамашца схьадогIуш ду иза. Айбалуш 
боцчу сингаттамо, гуш йоцчу чевнийн даьIнаша сабIарздича кхоьллиний-
те xlapa могIанаш поэтан даг чохь?

ТогIин тап дазло тIе, хьаьшна ведвалла,
Мархел а чхьагдолий2, дог тохало. 
Гуш доцчу машшашца дегIах а хьаьрчий,
Дай баьхнарг йиц а йой, безаман баьрче
Орцарчу гIовгIано уоза дIа во.

Стенга во? Стенна во? – къаьсташ ца xIyттy,
Орцарчу гIевналахь дерриг а дов. 
Доллучул башханиг – деза и кхехкар.
Герга а диталац шена и дехкар, –
Моз санна, марзло и орцара гIов.

(«Орцара гIов»)

1 Iеб-себ – тапъаьлла тийналла.
2 Чхьагдолий – марсадолий.

Къаьмнашна юкъарчу доттагIаллин теш хилла лаьттинчу попах 
лаьцна ю «Попаца къамел» поэма. Заманан йохаллехь мел халонаш лай-
на цо, адамийн дахарехь хилла мел дика а, вон а гина цунна. Маьрша, 
бертахь, мерза дехачу къаьмнашна юккъе, стим тасар бахьана долуш, 
мостагIалла дулу. Шина a aгIop эшамаш, дараш хуьлуш, цIий Iена:

Ехачу хенашкахь лийтира вовшах
Нохчий а, оьрсий а, кхидерш а адмаш.
Дегнаш чу лийдира къаьхьчу цу дIаьвшан
Кхетамаш кхолабеш худало тIадмаш.

(«Попаца къамел»)

Амма и кхетамаш кхолош йолу хан дукха ца Iaш, дIаелира, «юха а 
безаман орамаш тесна, Терка тIехь «мостагIий» баха хевши».

Гадаевн поэзехь безаман мукъамаш. Гадаев Мохьмад-Селахьан 
кхоллараллехь дукха ю безамах язйина стихаш а, поэмаш а. Царах ю 
«Й-те», «Хаза хеттера суна хьо...», «Малике», «Бэлин йиш» («Бэла» спек-
таклана язйина), «Мунаева Саибате», «Генара кехат», кхиерш а; поэмаш 
«Некъаза безам», «Балхам», «Кехаташкахь поэма».

Шен жимчу дагчу боьссина сингаттам балхабо поэто «Балхам» 
поэми тIехь. Гезарий яжор бахьана а хIиттош, лулахула мел лестарх, йоI 
Бесира мила ю ца хууш, шен дейтта шо кхочуш къаста дийзира Мохьма-
дан ЦIен-Бердах. Цул тIаьхьа дуккха шераш девлча, цо шен болийнна-
чохь бисинчу «балхам» тIехь дагалоьцура: «Сан дог-ойла ЦIен-Бердан» 
йистехь лаьттира. «Со а йитина, хьо мича ваха?» – бохуш, Бесира сайга 
кхойкхуш санна хетара. Иштта-м хир а дацара и, тешна а. Дацахь а, иштта 
хетара. Сингаттам а хуьлура, «гIaгI» – аьлла мохь хьаккхал».

Оьздангаллех дуьззина а, малх санна сирла а ду поэтан безаман 
юкъаметтигех лаьцна могIанаш. Иштта къеггина ду езачун хIоттош 
долу сурт а:

Боданах етта ю буьйса.
Дитташа шабар до.
Стиглара седарчий хьуьйсу,
Ойлано, оьций, дIахьо.
Стенга хьо? – соьга ма хетта,
Беха некъ билгала бу:

Исбаьхьа сирла схьакхетта,
Езачун довха нур ду.
Стиглара седарчий хьуьйсу,
Дитташа шайн шабар до.
Даим ас хьоьга сатуьйсу,
Даим хьох хьаьгна ву со.

(«Балхам»)

Безам цIена а, сирла а синхаам бу, безамо шалхонаш ца лов, де-
зачийн вовшашка тешам хила безар чIагIдо поэто шен «Генара кехат» 
стихотворенехь:

Эшамаш бицбина, веха со вахарх,
Зезагийн бошмашкахь заманаш яхарх,

ХIуьрлаIан мехкарша суна гош бахарх, –
Хьуна бен сан дагахь меттиг бац хьуна.

Безамехь шалхонаш тарло ма мотта,
Безамах ловзучарна юххе ма хIотта,
Даима Iийжа дIовш кийра ма дотта, – 
Безамца телхинарг то ца ло хьуна.

(«Кехаташкахь поэма»)

Онда ницкъ болуш синхаам бу безам. Цуьнга далур доцуш хIумма 
а дац: боданах нур до цо, чаьмзаниг марздо, ирчаниг хаздо, баланаш 
бицбо, болх бан дог доуьйту, ойланашца тIема воккху, амма и дерриге 
юханехьа доьрзу, чаьмза долу безамо човхийча.

Гадаев Мохьмад-Селахьан безамах лаьцна стихаш езачуьнца къамел 
даран я кехатан (эпистолярни) кепехь язйина ю. Ишттачарах ю цуьнан 
«Й-те», «Малике», «Б-те», «Мунаева Саибате», «Генара кехат», «Т-ре» 
стихаш. Царна тIехь хаало езарца боьзна болу мерза дагалецамаш, вов-
шийн ган йиш йоцуш яьккхина хан сахьийзаме а, ойла даима и йолчу 
кхерсташ а хилар.

Сан са, сан дог-ойла,
Сан дегIан пхенаш 

Массо а минотехь
Дара хьох ийна.

Тийкхира ас шераш 
(ХIинцаъ ву тоькхуш), 

Безамо, лаамо,
Хьегаро вуьзна. 

Хезаш гIap ца йоккхуш,
Кийрахь мохь хьоькхуш, 

Даима ойла сан
Хьох дIа а йоьзна.

(«Й-те»)

Гадаев Мохьмад-Селахьан нохчийн литературехь кхолла-
раллин мехалла. Нохчийн литература дуьххьара назманийн а, барта 
кхоллараллин а буха тIехь кхоллаелла. Иза кху заманан лехамашна 
тIеяккха цхьа илланча вала везаш вара. Ишттаниг велира. Иза вара 
Гадаев Мохьмад-Селахь.

Гадаев Мохьмад-Селахьа нохчийн мотт, шен хенахь оьрсийн мотт 
Пушкина санна, шарбина, токхбина дIахIоттийна. Ларамаза дац иза шен 
хенахь уггаре хьалха цIе йоккхучу поэтах цхьаъ хилла дIахIоттар.

Поэто Сулейманов Ахьмада Гадаевх лаьцна иштта яздора: «Мохьмад 
санна берш эзар шарахь цхьаъ бен ца вогIу хIокху лаьтта. Со Мохьмада 
цецваьккхина вара».

Гадаев Мохьмад-Селахь шен заманан кIант вара. Амма «бакъволчу» 
поэтан произведенеш даима шен халкъан сица са ийна хуьлу. Цунна тIе-
доьгIча, уьш тIаьхьарчу тIаьхьенашкахь а еха. Гадаев Мохьмад-Селахь и 
ирсе кхаж баьллачех цхьаъ ву», – яздора шен дагалецамашкахь нохчийн 
халкъан яздархочо Айдамиров Абузара.

Поэзел кIезиг бац Гадаевн кхиамаш прозехь а. Уьш ешча вайна хаало 
церан меттан исбаьхьалла. Чекхъевлла яцахь а, нохчийн литературехь 
мехалчех произведенеш ю уьш.

КIезиг яц цо йитина лар серлонан а, гочдаран а декъехь а. 1942-чу 
шарахь меттан Iилманчица Эльмурзаев Сираждица цхьаьна цо хIоттийна 
нохчийн литературан хрестомати, 1957-чу шарахь – 3-чу классан дешар-
хошна ешаран книга, и. дI. кх. а. Гочйина оьрсийн яздархойн произве-
денеш: Пушкинан, Лермонтовн стихаш, поэма «Мцыри», А. Фадеевн 
роман «Разгром», Л. Толстойн дийцарш.

Мух-мухха стихаш зорбане ца елла цо цкъа а. Шен доттагIчуьн-
га яздинчу цхьана кехата тIехь поэто боху: «Со массо хенахь а вара 

Т. Г. Шевченкон весет кхочушдеш: «БIаьргех хи ца долуш яздина 
могIанаш, ешархочун дагах хьакхалуш хир дац цкъа а».

Цундела бара цо мел язбина могIа дагах хьакхалуш.

Хаттарш а, тIедахкарш а

I. Гадаев Мохьмад-Селахьан кхоллараллин мехалалла стенах 
йозуш ю? 

2. ХIун башхалла ю цуьнан поэзин?
3. Муха гайтина ду Гадаевн поэзехь Iалам?
4. Даймахке безам гайтаран башхалла йийца.
5. Безаман тематика муха гайтина Гадаевс шен поэзехь?
6. Дагахь Iамае цхьа стихотворени.

ИСАЕВА МАРЬЯМ СУЛТАНОВНА
(1898-1977)

Дахаран а, кхоллараллин а некъ. Исае-
ва Марьяман цIе къасталур йоцуш ю нохчийн 
литературица а, культурица а. Иза йина 1898-чу 
шеран 20-чу декабрехь Одессехь. Циггахь 2-чу 
Одесски гимназехь дешна, цул тIаьхьа – Соьл-
жа-гIалахь гимназехь а.

1920 шеран мартехь Исаева Марьям Нох-
чийчоьнан халкъан йоза-дешаран отделан шко-
ле даха хан кхачаза долчу берийн гIуллакхаш 
лелочу подотделан заведующи хIоттийра. Оццу 
хенахь дIаболало цуьнан кхоллараллин некъ 
а. Дуьххьара цо кхоьллира берашна лерина 
эшарш, стихаш, туьйранаш.

Дукха хан ялале Исаева Марьяме ло партизанийн бераш, бобераш 
берийн цIеношка (детские дома) дIанисдеш болу болх. Марьяман лите-
ратуран корматалло кхузахь доккха гIo дира берашна керлачу дахаран 
хазалла, эвсаралла, къинхьегаман халкъана цо луш йолу яккхий таронаш 
йовзуьйтуш.

1924-чу шарахь Исаева Марьяма Ростов-на-Дону-гIалахь Къилба-
седа Кавказан крайн женотделехь болх бо, Ростовски университетехь 
деша а доьшуш. 20-гIа шераш чекхдовлуш иза болх бан Соьлжа-гIала 
схьаялайо.

30-гIа шераш дуьйладелча Исаева Марьяма язйо «ГIамар», «Рево-
люционерийн илли» поэмаш. «ГIамар» поэма кхоллаелла нохчийн барта 
кхолларалин буха тIехь. Цу тIехь авторо гойту ширачу заманахь хилла 
нохчийн зударийн декъаза дахар.

1937-1943-чуй шерашкахь Исаева Марьяма Нохч-ГIалгIайн кравед-
чески музейн директоран болх бо.

Казахстанехь берийн бошмашкахь кхетош-кхиорхочун белхаш 
бина цо.

1957-чу шарахь вайнах Нохчийчу ц1а бирзича, Исаева Марьяма шен 
корматалла а, дуккха ницкъаш а д1ало юкъараллин а, кхоллараллин а 
балхана. Дахаран т1аьххьарлера ткъа шо – цуьнан кхоллараллехь уггара 
эвсаралле мур бара.

Хьалхарчу муьран кхоллараллин лехамаш. 30-чу шерашкахь 
зорбатуху, вай ма-аллара, цуьнан цхьамогIа дийцаршний, поэмашний. 
И произведенеш йоьшуш дагаяхкийта еза хIетахьлерачу литературан 
боламан башхаллаш. ТIаккха вай дика кхетар ду церан идейно-темати-
чески чулацамах.

ХIетахьлерачу нохчийн литературана хьалхахIиттина коьрта де-
кхарш – керла стаг патриотически ойланашца кхиорца, цуьнан къин-
хьегаман а, турпалаллин а хьуьнарш кхайкхорца дозуш дара. Кхеташ ду, 
Исаева Марьяман кхоллараллин темаш а, турпалхойн амалш а оцу хенан 
аматаш дика довзаро билгалъяьхна хилар. 

Оццу шерашкахь Исаева Марьяма гойту шен кхоллараллин коьрта 
Iалашо: халкъан дахаран эхь-оьздангаллин, социальни проблемаш схьа-
еллар хилар. Халкъан кхоллараллин буха тIехь цо язйо «ГIамар» поэма 
а. Халкъан легендин сюжет поэтессас тIехь болх бар бахьанехь, халкъан 
карарчу дахаре хьаьжжина, керлачу маьIница ека.

Поэми тIехь дуьйцу ПетIаматан, ГIамаран декъазчу безамах лаьцна. 
Вежарша дукха яллийра ПетIамат тIеман бIов чохь, амма цуьнан цIенчу 
даг чохь кхоллало цхьаьнгга сацалур боцу ГIамаре бахана безам. ПетIа-
мата сацам бо, ГIамараца яда. Амма доьгIна ца хиллера цу шиннан ирс, 
дуьнен чохь цхьаьна даха. Вежарша даьккхина орца тIаьхьакхуьу.

Шен хьоме езар кхалхар ца лало ГIамаре. Цунах боккха берд хуьлу.
Иза ю поэмин идея.
Шена тIе тидам бохуьйтуш бу поэтессин мотт, вастийн исбаьхьалла 

гойтуш долу дешнаш. Цул сов, поэми тIехь хаало романтически исбаь-
хьаллина юкъайогIу дахаран, идеалан вовшашца йолу галморзахаллаш. 
Делахь а и романтизм яц, романтика ю, цо билгалйира турпалхойн 
дог-ойла, цара ирсечу, паргIатчу дахаре сатийсар шатайпана гайтар. 
Исбаьхьаллин дашца кхоьллина бакъдолу дахар жимма кхоьлина хилар, 
турпалхойн лелар дукха айдина хилар, хетарехь, дозуш ду поэмин сюже-
тан бух фольклоран хиларца. Амма и дерриге а шен метта дIахIоттадо 
поэмин идеяс – керлачу дахаре воьду стаг даима хила веза шен синпар-
гIато къуьйсуш.

30-чу шерийн шолгIачу эхехь шен кхоллараллин корматалла Исаева 
Марьяма оьрсийн литературан классикийн цхьацца произведенеш нох-
чийн матте гочъяран балхана тIеерзайо. Цо лаккхарчу тIегIанехь бина 
гочдаран болх бахьанехь, нохчийн берашна а, баккхийчарна а шайн ненан 
маттахь дуьххьара девзира А. Пушкинан, М. Лермонтовн, И. Крыловн, 

Н. Некрасовн, Т. Шевченкон, А. Чеховн ницкъ болу исбаьхьа дош. Ала 
деза,  Исаева Марьяман а, кхечу гочдархойн а болх Iаламат доккха маьI-
на долуш дIахIоьттира, нохчийн къона литература кхоллалучу муьрехь 
цуьнан исбаьхьаллин aгIo лакхаяларна.

Оццу шерашкахь М. Исаевас дукха ницкъ а, хан а дIало нохчийн 
школашна хрестоматеш хIитторна a.

«Ирсан орам» роман кхоллар. Ша ца кхоош къахьоьгуш а, оьрсийн 
литературан тоьллачу произведенех масал оьцуш а дIаихначу шераша 
кхиийра Исаева Марьяман кхоллараллин коьрта амал: яздархо даима а 
сема яра Даймахканий, халкъаний хьалхахIуьттучу декхаршна. Нохчийн 
халкъ Сибрех дахийтинчу хенахь (1944 шо, февраль) иза Джамбульски 
областан Чолак-Тау поселкехь ехаш яра. Цигахь цунна гора вайн мехкан 
тайп-тайпанчу къаьмнийн векалша, цхьабарт болуш къахьоьгуш, шайгара 
турпалаллин хьуьнарш гойтуш. Кхузахь йолало иза йоккхачу романна 
тIехь болх бан.

Ткъа шарахь гергга болх бира цо шена гинарг а, лайнарг а исбаь-
хьаллин кепе дерзош. 1964-чу шарахь араелира романан хьалхара «Ирсан 
орам» книга, I970-чу шарахь шолгIаниг –  «Ирс кхоллархой».

«Ирсан орам» романехь къинхьегамхойн-интернационалистийи 
васташ. Дукхачу нехан кхолламаш, ойланаш, идейни тIетовжамаш рома-
нехь говзаллица буьйцина нохчочун Акаев Русланан а, цуьнан оьрсийн 
зудчун Вассин а кхолламца.

Вассин дас – Соьлжа-гIалин промыслийн белхалочо – Советийн 
Iедал доккхуш дIаделла шен дахар. Иза а, нохчочун Русланан да Озда а 
ши доттагIа вара. Цундела цуьрриг тамашийна дац Руслан дайн турпал-
лалин хьуьнарех масал оьцуш кхиъна хилар. Иштта кхеташ ду вайна иза 
Испанин къинхьегаман халкъо шен паргIато къуьйсучу хенахь, царна 
гIоьнна цига вахар а. Юха, Даймахка цIа веъча, Руслан хьалхачул а каде 
хьийза, балхана чувулу.

Васса боккхачу къинхетаме а, амма амал чIогIа йолуш а стаг ю. Цуьнан 
дог цIена ду, иза дагахь хIума доцуш, моттаргIанаш ца лелош стаг ю. 

ЦIеххьана цунна Русланан шега болу безам чекхбаьллий хиира. И 
шена ма-хиъинехь, Васса, шен майра а, бер а дуьтий, кхин цкъа а юха 
а ца ян тIам тIе йоьду. Цигахь юьхьанца санитарка хуьлу цунах, амма 
тIаьхьа, цуьнан шен дехарца, разведке йохуьйту. Цкъа цхьана тIамехь 

хала чов хуьлу Вассина, цигахь йийсаре лоцу иза. Амма, дукха хан 
ялале, ц1енэскахой тIе а кхочий, иза йийсаран Iазапах кIелхьара йолу. 
Красноводскерчу госпиталехь ша Iуьллуш, цунна хеза кхузахь, Чолак-
Тауна генахь воццуш, г1ишлошъярхойн начальникан даржехь болх беш 
шен хилла майра Акаев Руслан ву, олий. 

Романна тIехь кхачамболлуш дика гайтина Вассин кийрахь Руслане 
хьалха хилла безам самабалар. Ша тояларе а ца хьоьжуш, иза Чолак-Тау 
дIайоьду. Амма цуьнан хазахетар хьалхе хилла. Руслан кхин зуда ялийна 
караво цунна. ТIаккха Русланна гучу ца йолу иза.

Са чIогIа хиларо а, къинхетамечу оьрсийн зудчо Клавдия Иванов-
нас, нанас санна, динчу гIоьно а ша ца юьту Васса, ницкъ ло цунна оцу 
йоккхачу белхалойн коллективана юкъахь шен меттиг каро.

Чолак-Таухь бехаш-Iаш бу дукхакъаьмнийн векалш. Цара лоьху, 
схьа а къастадо Даймахкана оьшу маьIданаш, хьалхарчу рогIехь – тIамна 
оьшуш йолу фосфор. Оцу тайп-тайпана амал йолчу, амма цхьана идейни 
Iалашоно цхьаьнатоьхначу нахана коьртехь лаьтта хьалха хилла тIемало, 
орденлелорхо Акаев Руслан. Дешархо, иза шена вовза ма-вевззинехь, теша 
волало цунна Iедало шега кховдийначу муьлххачу декъа тIехь говзаллийца 
куьйгалла дан хаарх. Цул сов, цунна хаьа нахаца болх бан, цунна дика бевза 
xIopa белхалочун даг тIе боьду некъ, уьш цо догцIена, хьанал кхиабо.

«Ирсан орам», «Ирс кхоллархой» романашна тIехь кхоьллинчу 
дуккхачу а нехан васташа билгалйоху оцу халачу хенан амалш. Царех 
цхьаъ ю парторг Анна Васильевна. Иза дахаро яхчийна стаг ю. Цунна 
дика бевза нах, церан хьашташ. Русланна иза балха тIехь накъост хилла 
ца Iа, иза цуьнан доттагIа ю. Юкъараллина дечу гIуллакхна, балхана иза 
даима а хьалхарчу могIарехь ю. Шен шерашка хьаьжна ца Iаш, Анна 
Васильевнас маьIданаш лоьхучу экспедицица ялх бутт боккху. Цигахь 
цо лов халонаш, иэшамаш. Оцу оьрсийн зудчун дегайовхо массарна а 
кхочу, цо, шен берийн санна, гIайгIабо цу пана арахь керла промышленни 
гIишло ечу белхалойн. Цуьнан иштта амал бахьанехь еза иза ширачу 
партизанна-казахана Божейна а, цуьнан несана Iайшина а, кхарачочунна 
Мухтарна а, кегийчу нахана Амангельдина, Тамарина, Шурина, Лушинна, 
иштта кхечарна а.

Анна Васильевнас тайп-тайпанчу халкъийн векалех цхьабарт болу, ин-
тернациональни тоба вовшахтуьйхира. Цундела ду Акаев Русланан балха 
тIехь каялар а, иза белхалоша ларар а, цуьнан сий дар а. Анна Васильевна 
санначу нахаца доттагIалла ца хиллехь хир долуш дацара иза.

Иштта яздархочо шен турпалхой юкъараллин гIуллакхо дог ир-кара 
хIоттийна хилар гайтина ца Iаш, уьш вовшашна хиллачу хазахетаран, 
бохаман дакъа кхочуш хилар а гойту. Оцу хьуьнаречу а, ницкъ болчу а 
турпалхойн амалех масал эца мегар долуш хета.

Романна тIехь ша юьйцучу хенан хьесап шуьйрачу планаца дина 
яздархочо. Оцу хьесапан массо a aгIo талла дукха хан езар яра. Делахь а 
романан кхечу цхьацца васташна тIе тидам бахийта а лаьа.

Исаева Марьяма исбаьхьаллин дашца схьадиллира вайн литерату-
рехь оьрсийн Iилманчин васт. Оцу халачу шерашкахь шаьш ца кхоош 
къахьегначу Iилманчех ву романна тIера профессор Яковлев а, Iилманан 
кандидат Гладков а. Царна карийра маьIданийн йоккха меттиг. Даймахка-
на хьалха шаьш декхарийлахь хетаро гIамарийн аренашкахь мацаллий, 
шелой ца лоруш болх бойту цаьрга. Амма шайн Iилманан белхашна 
гIайгIа бина ца Iа юьртахь и нах. Церан бала кхочу схьаелла езачу шко-
лан, музей схьаелла каро дезачу ахчанан, доцца аьлча, дерригенан а ца 
хилча ца торучу гIуллакхийн.

I970-чу шарахь араелира яздархочун шолгIа книга. Цуьнан агIонаш 
тIехь вайна го хьалхарчу книги тIера турпалхой. Амма цаьрца нийсса 
дукхабеза вайна, царна халахетарг хилча дог а лозу, романан керла тур-
палхой а: Солта, лор Аушев, Паллада, и. дI. кх. Вайна юха а го Васса. Иза 
хьалхарчу книги тIехь санна, шен дахаран Iалашо хийцина яц. Иза хIинца 
шен дахар нахана пайдехь хилийта гIерташ къахьоьгуш йоллу. ШолгIачу 
книго а гойту Вассин кхоллам чIогIа декъаза хилла хилар. Делахь а хала 
ду иза кIел сацо. Цо кхолламца къуьйсу, оцу луьрачу къийсамехь кхуьу 
цуьнан амал.

Вассас шен некъ, ала хIума доцуш, цIена дIакхоьхьу, къонаха санна 
шен Iалашоне кхийда иза.

«Ирс кхоллархой» книгица Исаевас вайна кхин цкъа а гайтира шена 
литературни турпалхойн амалийн къайленаш дика евзаш хилар. Масала, 
Iайшина хаьа шен цхьаъ бен воцу кIант тIаме воьдуш хилар. ГIайгIане 
чуьра арайолу иза. Ткъа хIун ду арахь хуьлуш лаьттарг? Нехан кибиткаш, 
стенна делахь а, цIеххьана лах ма елла, урамаш а цIеххьана гат ма делла? 
Ткъа хIун хазделла техьа дIогахь ловзучу берашна? XIa-a-а... Уьш-х тIа-
мах ловзуш хиллийца. Ткъа хIун хала ду теша дуьненан акхсакхалашна1, 
цхьана дийнахь вовшах а кхетта, шайн берашка, берийн берашка, цкъа а 

 1Акхсакхалаш – лераме баккхий нах (тюрк.).

вовшашца кхин тIом бийр бац, аьлла, чIагIо яйта? Тамашийна ду-кх хьо, 
дуьне. ЦIеххьана цуьнан ойланаш юкъахйоху Амангельдис. Вай кхета 
къеначу ненан дагах, цуьнан ойланех. Делахь а ма сиха хийцало иза ша а, 
шен майрачо а, Амангельдин дас а басмачашца латтийна къийсам Аман-
гельдис шена дагабаийтича. Дог курачу зудчо – нанас олу: кхана шена 
шен кIант стешха хилла, аьлла, хозуьйтучул, тахана яла реза ю ша.

Исаева Марьяман книгаш тIехь исбаьхьаллин бакъдолчуьнца 
кIорггера гайтина тIеман хенахь къинхьегаман фронтехь хиллачу стеган 
амал. И тайпа тема схьайоьллуш яздархочунна пайдехь хилира тIеман 
хено шайна тIедиллина юкъараллин гIуллакх дика девзаш къахьегначу 
дуккхачу а къаьмнийн векалша шайгара гайтина хьуьнар цунна дика 
девзаш хилар. 

Цундела  яздархочух дешархо теша.

Хаттарш a, тIедахкарш a.

1. Дийца, хIун лехамаш бара нохчийн литературехь хуьлуш, цунна 
юкъа Исаева Марьям йогIучу хенахь?

2. ХIун идейно-тематически лехамаш бара Исаева Марьяман хьал-
харчу поэмашкахь?

3. Къастаде «Ирсан орам» а, «Ирс кхоллархой» а романийн коьртачу 
турпалхойн васташ.

4. ХIун чулацам бу оцу вастийн?
5. Сочинени язъе: «Ирсан орам» романна тIехь Вассин васт» те-

мина. 

ЛИРИКАХ, ЛИРО-ЭПИЧЕСКИ ЖАНРАХ КХЕТАМБАЛАР

Исбаьхьаллин литературан произведенеш, шайна тIехь дахар гай-
таран кепе хьаьжжина, кхаа тайпане екъалуш ю: эпически, лирически, 
драматически. Исбаьхьаллин литературан ерриге произведенеш кхаа 
тайпане екъало: эпос, лирика, драма.

Лирика шен цхьамогIа башхаллаш хиларца къаьсташ ю литературан 
кхечу жанрех.

Лирикехь цхьана стеган амал, цо шена хаза я халахетарца, я шен даг-
на тIеIаткъам бинарш дийцарца схьаеллало. Лирически произведенийн 
чулацамехь вайна хаалург, билггал йолчу хенахь адамийн дог-ойла, син-
хаамаш бу. Дагна, кхетамна Iаьткъинарг ду лирикехь дашца васташкахь 
гучудолуш дерг. Оцу дог-ойланаша чулаца тарло философски мукъамаш, 
безамах лаьцна дийцар, Iаламан хазалла йийцар, цуьнан къайленаш йовза 
гIертар, иштта дIа кхин ойланийн херцар а.

Дуьненца, шена гонахарчу дахарца поэтан йолу юкъаметтигаш го 
вайна лирикехь.

Масала, «Кавказан латта» цIе йолчу стихотворени тIехь Мамакаев 
Iарбис яздо:

ХIокху стихотворенин xIopa могIa, хIopa дош шен Даймохк йист 
йоцуш дукха безаш волчу, еххачу хенахь цунах хьегначу, хIинца цуьнан 
исбаьхьаллех, аьхналлех марзо оьцуш волчу лирически турпалхочун 
дог-ойла гойтуш ду.

Поэзехь авторон ойланаш, цуьнан лаамаш, синхаамаш шеца 
билгалболучу исбаьхьаллин вастах лирически турпалхо олу.

Турпалхочун дог-ойла эпически жанрехь а схьаеллало. Амма эпически 
жанрехь цуьнан дог-ойла, амал вайна евза и турпалхо кхечу турпалхошца 
уьйраш йолуш, цаьрца цхьаьна дахаран новкъахь хилар бахьана долуш.

Сан син аз,
БIаьргийн нур –
Кавказ, ас хаьтти
Сайн даге, яьккхинчу
Хенах чекххьоьжуш,
СапаргIат хиндолчу
Меттигах хьоьгуш,
МаьI-маьIнехь вахаран

Некъаш а тоьгуш: 
Хьуна тIехь санна, хан
Мерза ца яьккхи,
Хьан лаьмнийн
Сурт хьалха лаьтти,
Сан лерг, бIаьрг
Довха дог
Ахьчул ца хьаьсти.

Ткъа лирикехь лирически турпалхо ша ву, цо дуьйцург шена дахаро 
довзийтинарг, тIеIаткъам бинарг, дахарехь хуьлийла шена луург ду. Кхечу 
кепара аьлча, лирикехь лирически турпалхочунна дуьне гар, цуьнан амал, 
кхечу турпалхошца Iот-баккхам боцуш, цо ша дийцарца евза вайна.

Лирически а, эпически а жанрийн дахар толлуш йолу и ший а 
башхалла шена чулоцуш йолу произведенеш а ю нохчийн литературехь. 
Цу тайпанчу произведенешкахь, цхьана aгIop, шайн амалш йолуш долчу 
вастийн чулацамехь девза вайна дахар, кхечу aгIop, оцу произведенин сю-
жетех чIогIа возуш а воцуш, амма сюжетехь хуьлуш долчуьнан мах хадош, 
я цунах лаьцна шена хетарг олуш волу лирически турпалхо нисло.

Нохчийн литературехь лиро-эпически жанрехь йолчу произведенех 
поэмаш ю дукхах ерш.

Дерриге а къоман дахарехь доккхачу маьIне гIуллакхаш а къастош, 
хьуьнаречу турпалхойн васташ а кхуллуш, лирически а, эпически а, 
драматически а билгалонаш шайца йолчу стихашкахь язйинчу йоккхачу 
произведенех олу поэма. Лирически а, эпически а билгалонаш, шеца 
къасталур йоцуш, цхьаьнаийна жанр ю поэма.

Масала, Мамакаев Мохьмада дуьххьара язйина «ЦIий хуьйдина 
лаьмнаш» лиро- эпически поэма ю. Кхузахь шатайпана цхьаьнаийна 
лирически а, эпически а, драматически а билгалонаш. Поэмин эпически 
aгIo билгалйолу, коьрта долчунна, цуьнан чулацамехь халкъан турпалал-
лин къийсам хиларца. Шайн паргIатонехьа наха къийсам латтош бинчу 
тIеман шуьйра суьрташ кхоьллина поэми тIехь, майра, турпала амалш 
гайтина, сийлахьчу Даймехкан васт кхоьллина. Поэмин оцу эпически 
агIонашца цхьаьна къеггина лирически агIонаш а ю. 

Поэмин васташкахь, лирически турпалхочо дагардуьйцуш йолчу 
меттигашкахь, философски ойланашкахь гучуйолу поэтан морально-эс-
тетически дог-ойла. «Кемсийн хорха» поэмехь Мамакаев Мохьмада шен 
хьалхарчу поэмашкахь хилла йолу кхоллараллин билгало – цхьаццадолчу 
гIуллакхашца дахаран типически васт кхоллар – кхин а кIаргйо, шарйо. 
Шуьйра гайтина поэмехь хьалха дIадахана дахар, цо поэтан дог Iовжадо, 
ойланаш меттахйоху. Адамийн дахар ирсе хила лаьа цунна. Хьалха хил-
ларг, гIан санна, дIадалийта, кхин и тайпа дахар цкъа а ца хилийта лаам 
болуш дуьйцу цунах лаьцна поэто. Авторан хьалхара дош чекхдаьлча, 
дIадолало воккхачу стеган Довлатан дийцар. Амма цул тIаьхьа авторан 
а, Довлатан а аьзнаш цхьаьнауьйш ду. Авторан ойланаш гучуйовлучу 
хьалхарчу дешнашца дIайолало поэма:

Къуонанаш иллешца баьхкина,
Мовлада къуона наж буьйгIира:
Тхан Бартан некъ хуьлда хьо, – аьлла.

Оцу шиннан а ойланаш, лаамаш лирически турпалхочун дог-ойлане 
боьрзу.

Эпически турпалхоша йовзуьйту вайна халкъан дIадаханчу дахаран 
йоккха кийсак, ткъа лирически турпалхо оцу заманахь ваьхна вац.

ДIадаханчу дахаран мах хадабо цо, воккхачу стага Довлата шена и 
дахар довзийтинчул тIаьхьа.

И тайпа произведенеш лиро-эпически жанрана юкъайогIу.

Хаттарш а, тIедахкарш а

1. Маса тайпане екъало лиро-эпически произведенеш?
2. Схьайийца нохчийн литературехь лиро-эпически жанрехь язйина 

произведенеш.

ЭДИЛОВ ХАСМОХЬМАД ЭДИЛОВИЧ
(1922-1983)

Дахаран а, кхоллараллин а некъ. Эди-
лов Хасмохьмад вина 1922-чу шарахь ТIехьа-
Мартанан районехь, ВаларгтIехь. Цуьнан да 
ахархо хилла.

Юьхьанцара дешар ша-шена цIахь Iамий-
на цо.Ткъа 1936-чу шарахь Серноводскехь 
хиллачу педучилище деша вахара иза. Цигара 
ваьлча, 1939-чу шарахь, Нохч-ГIалгIайн АССР-н 
Халкъан дешаран комиссариатехь йиллинчу 
политсерлонан школе вахара. Кхиамца и чекхъ-
яьккхира цо 1941-чу шарахь.

1940-чу шарахь, доьшуш воллушехь, 
Наркомпросан инспектор вохуьйту иза.Цул 
тIаьхьа цо белхаш бо халкъан кхоллараллин 

ЦIийнан инспектор волуш а, ТIехьа-МартантIехь халкъан суьдан испол-
нитель волуш а. Вайнах Сибрех бахийтинчул тIаьхьа, Казахстанехь цо 
къахьоьгу юккъерчу школийн лакхарчу классашкахь хьехархо волуш а, 
кхин цхьацца бахамаллин белхашкахь а.

1956-чу шерашкахь Алма-Атахь арадала долало нохчийн маттахь 
«Къинхьегаман байракх» газета. Эдилов цига балха воьду. Литсотруд-
никан даржехь болх бо цо цигахь. Цул тIаьхьа, Алма-Атара кхойкхий 
Соьлжа-гIала а валавой, «Ленинан некъ» газете балха хьажаво иза.

Эдилов Хасмохьмад яздан волало 1937-чу шарахь. Иза яра Серно-
водскехь и доьшуш хилла зама. Ткъа зорбанехь араелира цуьнан дуьх-
хьарлера стихотворени 1941-чу шарахь.

1956-чу шарахь язйира Эдиловс шен хьалхара поэма «Сийлаха». 
Иза цуьнан боккха кхиам а бара. Цул тIаьхьа масех поэма а, повесть а, 
дийцарш а яздина цо. Дукха книгаш араевлла цуьнан. Царна юкъахь ю 
«Октябран серло», «Лаьттан цинц», «Ненан безам», повесть «Кхиэл», 
«Акхаройн лорах» дийцарийн гулар а.

Вайн къомана кхечу къаьмнийн кхолларалла йовзуьйтуш а доккха 
дакъалаьцна Эдилов Хасмохьмада. Цо гочйина гIараваьллачу оьрсийн 
классикан М. Ю. Лермонтовн «Измаил-Бей» поэма а, оьрсийн а, кхечу 
къаьмнийн а поэтийн стихотворенеш а.

Эдилов Хасмохьмадан поэзи. Говза поэт, прозаик, журналист вара 
Эдилов Хасмохьмад Эдилович. Шуьйра ю Эдилов Хасмохьмадан кхол-
лараллин тематика. Къаьсттина йоккха меттиг дIалаьцна поэзино.

Ала деза, Эдилов Хасмохьмад поэзехь шен къоман хьашташ дий-
цина ца Iаш, республикан дозанал ара а волий, Даймехкан а, дуьненан 
а къинхьегамхойн хьашташ, оьшурш, дан дезарш дуьйцуш дIахIот-
тарх.

Кхин цхьаъ ду: Эдилов 40-50-гIий шерашкахь кхиъначу нохчийн 
шолгIачу могIарийн поэтех хьалхара вара, шен кхоллараллина хан иштта 
шуьйра, цуьнан гIуллакхашца юкъаялийначарех. Цуьнан маьIна-м чолхе 
дац: Эдиловс шен куьг даима латтадора дахаран пха тIехь, иза вехара цуь-
нан ойланашца, хьашташца. Цундела гора поэтана Даймахкахь хуьлуш 
болу хийцамаш. Поэто къинхьегаман стеган сурт хIоттадо цхьана-шина 
дашца, предложеница: «БIешерийн акха хьун, бухйохуш, херцош, тата 
ду тайгахь а, акхарой Iадош», «Лакъийна Волга а ду гаттонехь хьийзаш», 
«кхехкачу буолатой, чуьйной кIежтуьйсу», «Заводийн турбанийн хьаннаш 
ю луьста», «керлачу лаьтта тIехь ялташ ду хьекъаш».

«Турпалхо» поэмехь поэто эшарца лоькху Казахстанан гIамаршлахь 
Iаламе зазадаккхийтина болчу оьрсийн Iилманчийн турпала къинхьегам. 
Оьрсийн вашас Мушкетовс – Iилманчас кховдийнарг вешин куьг ду. 
Цундела хьалха

Мох паргIат кхирстинчу
Шерачу арахь,
Сов чехка керчайо
ЦIерпошто чкъургаш.

Шен къоман амалан коьрта сиз – иза кхечу къаьмнашца исторически 
хенара схьа доттагIалла дезаш хилар го поэтана. Цундела ша-шах кхеташ 
ду цуьнан кхоллараллехь доттагIаллин тема коьртачех цхьаъ хилар:

Тхоьгахь бисна хин къурд Гришас
Соь малийта кхийдабора.

Ишттачарех ю «Куьг ло, Кобзарь», «Заманан лор», кхийолу а сти-
хотворенеш.

Суна ду цхьабосса хьоме
Оьрсийн дакх, Кавказан поп.

Хиларх уьш арахь я ломахь,
Уьш кхиош вайн цхьаъ бу мохк.

(«Дакх»)

Шайн идейно-тематически шораллица а, чулацаман кIоргаллица а 
дуккха а дикох ю поэтан тIаьххьарчу шерашкахь язйина стихаш. Цунах кхета 
атта ду: дIаихначу шераша, дахаро йовзийтира поэтана шайн «чолхе амал». 
Кхин цхьаъ ду: вуно чехка хьалхахьа йоьдучу вайн замано, эстетически 
кхиъначу дешархочо ледара стихаш тIе ца оьцийла а хаьара поэтана.

«Ненан безам» (1966) гулар тIехь гучуделира поэтан хьалха ца 
хилла долу амат. Иза поэтан тидам дуьххьара кхоллалучу дахарна тIе-
хьовзийна хилар ду. И дахар – серло, ницкъан дуьхалонаш эшош, кегъеш 
кхоллало.

Ма хаза хуьлу хьо,
Гуьйренан малх,
Хьайн зIаьнарш корах чутоьхча!
Цхьа хьоме аьхналла
Кховдайо ахь,
Наб эккхош, уьш юьхь тIе тоьхча.

(«Iуьйренан малх»)

Поэтан дахаре боккха безам къеггина гучубелира кхечу цхьамогIа 
стихашкахь а. Царех ю «Буьйсанан къамелаш», «БIаьвнан да», «Ненан 
безам», «Заза» стихотворенеш. Уьш тидамца ешча кхоллало ешархочун 
синхаамаш. ЛадогIал аш, xIapa могIанаш муха дека:

Дахар ду и заза лепош,
Серладаьккхина,
Шен къоналлех массо хьегош
ТIемаш даржийна.

(«Заза»)

«БIарзвеш ю саготта Iуьйре... тIейогIу къежъелла гуьйре, хьо хье-
гош де дарах декхна», – боху поэто, Iалам, бIаьстенна сама а даьлла, юха 
дIадуьжуш.

ТIаьххьарчу шерийн гуларшна тIехь хаало поэтан дахаран хьокъехь 
шорлуш йолу философски ойланаш. Масала, «ДIаэца хьайн дакъа», 



81

«Къайле», «Лахьта» стихаш. Царна тIехь карор ду шуна поэто дахар 
тIечIагIдарал а сов: («Со сиха ву кхио дахар, заманал хьалха и даккха. 
Малхал а со хьалха валахь – паргIат хир ву со тIаккха» («Со сиха ву»), 
дуьне доккха-деза лоьруш хилар а.

Хууш ву со вала дезий –
Iаламан закон ду и.
Вац кошан лай хила реза,
Дуьне луо! ХIун оьшу кхин?

(«Лахьта»)

ХIун дара теша Эдилов тIаьххьарчу хенахь дукхахдерг дахарх лаьцна 
дуьйцуш хилар? Я дIаихначу къоначу шерашна ен ойланаш яра те уьш, 
я тIейогIу къеналла хаалуш дуьйцуш дара техьа и? ХIан-хIа, иза а, важа 
а дацара. Иза дара поэт шен Даймахкана а, халкъана а дуккха а хьанала 
гIулчаш яха лууш хилар.

Хьуо винчу халкъана
Хьанала вахахь –
Хьоьгахь ду хьайн ирсан дакъа.

(«ГIиллакх»)
Шен цхьана стихотворени тIехь («Къона аз») стеган дахар чиркхах, 

серлонах тардо поэто («Доца ду, сирла ду чиркхан а багар: нахана серло 
лой и кхачало»). Оцу дешнийн маьIнех кхета хала дац: стаг, ша лаьтта 
тIехь йоккхучу ханна, нахана хьанала гIуллакхаш деш ваха веза.

Дуккха ю поэтан и тайпа маьIна долуш стихотворенеш, масала: 
«3Iокберг», «ДоттагI, хаалахь», «Валарна кхоьруш», и. дI. кхиерш а. Цара 
а, вай хьалха йийцинчу стихаша а кхуллу поэтан хIинцалера сибат.

Эдилов Хасмохьмадана муьтIахь лирически стихаш хилла ца Iapa. 
Цо баккхий кхиамаш баьхна поэмин жанрехь а. Социальни, доьзалан 
темаш ю цо хьалха язйинчу «Сийлаха», «Шиннан къайле» поэмашкахь. 
Турпалхойн амалшца а, маттаца а, вовшашца хуьлуш лаьттачу Iот-бак-
кхамашца а церан кIорггера психологи гайтина поэто.

Стаг стагана хьанал, оьзда хиларан проблема хIоттайо Эдилов 
Хасмохьмада «Ямарт ваша» поэми тIехь а.Кхузахь а, лакхахь вай ма-
аллара, турпалхочун чолхе васт кхуллуш ша дешан говзанча вуйла 
хаийтира вайна Эдиловс.

«Сийлаха» поэмин чулацам. «Сийлаха» поэми тIехь дуьйцуш дерг 
авторна жима волуш хезнарг ду. Бераллехь дог Iовжийна хIума кийрахь 
чIогIа лаьтта. Иза хан-зама яларца а атта ца дицло. Иштта Iаткъаме хилла 
гIуллакх юх-юха карладуьйлу, цхьаьнга и ца дийцича а ца Iало. Авторо 
ма-баххара:

Бераллехь дуьйна и
Сан лерга хазийна,
Iаткъаме дийцаро
Сан кийра Iовжийна.
Ца дийца йиш юй и?
Таро юй ца дийца?
Иштта кхин ца хирриг
Со воллу дIадийца...

Цхьана авторна Iаьткъина хилла ца дисина и гIуллакх. «Пхьоьхана 
гулбелча наха и дуьйцура, Iуьйкъенехь гIаьттинчо ойланехь луьстура», 
– боху авторо. 

Къен вахархо ИбрахIиммий, цуьнан зуда Сийлахий ду цхьана aгIop. 
Боккха бахам бац церан, гергара я тайпана нах а бац. Шен долахь туька а 
йолуш, вехаш стаг а, дуккха гергара нах а, доккха тайпа а долу Эдалха ву вук-
ху aгIop.Оцу шина агIонна юккъера къовсам бу поэмин бух кхоьллинарг.

Цу шина юккъехь иккхинчу къовсамах ю поэма.
Бехаш болчу совдегаршний, къечу ахархошний юккъехь иккхина и 

галморзахалла. Юха а ца хьожуш, цхьана а хIуманах оза а ца луш, шен 
лаам чекхбаккха гIерта совдегар Эдалха. Шен туькана еана зуда хаза 
дегI, куц товш хилча, цуьнга дог хоуьйту цо. Амма Эдалхас ойла а ца йо, 
мукъа ю зуда я нехан цIар тIехь ю бохучун. Вехаш волчун карахь ницкъ 
сов хиларх тешна ву иза. Цундела шех бIобоьлла а ву.

Нийсса кхечу тайпана ю ИбрахIиман таронаш: улло бевлла на-
къостий бац, Iедал шегахьа даккха ахча я бахам бац. Шен, цхьаннан, гIopa, 
ницкъ гулбан беза, ткъа иза аьттехьа а тоьуш бац Эдалхин ницкъ иэшо.

ХIун дан деза?
ИбрахIимна хьалхахIутту цкъа а хезна а доцу: «Хила я ца хила?» – боху 

Гамлетан1 хаттар. Вуьшта аьлча: «Ваха я ца ваха?» Дахар а доьхча, иэхь тIе 
а деъча, ца ваха а реза ву иза. Цундела воьду иза Бета волчу топ эца.
1  Гамлет – английски драматурган Уильям Шекспиран изза цIе йолчу трагедин 
турпалхо.

Цул тIаьхьа хилларг поэма ешча дешархочунна кхетар долуш ду. 
Коьртаниг ду хаттарх доьзна: хIунда иккхина иштта къовсам Нохчийчохь? 
Юьртахоша дуьхьало хIунда ца йина, иза цахилийтархьама?

Иштта хилла а, хуьлуш а ду ахчано-бохчано куьйгалла дечу муьлхха-
чу а меттехь. Хьолахойн а, къехойн а вовшашна дуьхь-дуьхьал нисбелла. 
ТIаккха цу шинна юккъехь къовсам иккхина. Паччахьан Россин геннара 
йист ша йолчу Нохчийчу а кхаьчна Россехь хIетахь хиллачу дIахIоттаман 
дакъа. Нохчийн совдегарш кхуьуш хилла оьрсийн а, кхечу къаьмнийн а 
совдегаршца герггара зIе а йогIуш, царех Iама а Iемаш.

Къехойн шайн вовшашлахь барт цахиларо, уьш шайн бакъонашка-
хьа къийса вовшахтохарехь куьйгалла дан тоба цахиларо совдегарийн, 
элийн таронаш хуьлуьйтуш хилла, вовшашца барт а беш, къехой бацо, 
шайна луъу Iазап цаьргахь латто, оьшшург цаьргара схьаяккха. Ишт-
тачу дIахIоттамо кхоьллина зулам ду шех хьокъехь «Сийлаха» поэма 
кхоллаелларг.

Поэма язйина 1956-чу шарахь. Оццу шарахь зорбатоьхна иза 
«Къинхьегаман байракх» газетан агIонашна тIехь. 1959-чу шарахь Нохч-
ГIалгIайн книжни издательствехь арахецначу «Октябран серло» гуларна 
тIехь а араяьлла иза. Цул тIаьхьа, I96I-чу шарахь, зорбатоьхна «Машаран 
урам» гуларна тIехь оьрсийн маттахь а.

Поэма язъяран кепах дерг аьлча, цуьнан цхьацца долчу дакъошкахь 
стихийн барам хуьйцу авторо. Иза хуьйцу, цкъа делахь, йоккхачу произ-
веденин цхьана тайпанчу мукъаме са ца гатдайта (иза кIорда ца байта). 
ШолгIа делахь, къовсаме долчу дакъошкахь олу дош ира, шена тIе тидам 
бохуьйтуш хилийта.

Масала, шайн чаккхенашкахь тохар доцуш, паргIат чекхдовлу бай-
тийн дерриге а могIанаш поэмин цхьадолчу дакъошкахь:

Некъаца тIехволуш
ИбрахIим вайча,
Хьадалча хохкура
Хаийта гойла,
Ткъа шена и ца гуш
Ши-кхо де даьлча,

Хуьлура са хьаьвзий,
Яржалой ойла.

Мукъам а, рифмаш а чаккхенгахь тохар доцуш ю кхузахь.
Эдалхас Сийлахе дог хоуьйтучу муьрехь, Сийлахин холча хIоттарх 

лаьцна долчу декъан рифмаш тохар долуш хуьлу. Цуьнан карзахъялар 
билгалдаккхаран Iалашонца хийцина кхузахь стихаш язъяран кеп. Ша-
шега боху Сийлахас:

Ас хIунда вити и
Йист хилар доцуш?
Ас хIунда ца туьйхи
Цунна цхьа тIулг?
Со жеро лору цо,
Майра а воцуш?
Ва, Дела! И хIун ду –
Тахана гург?

И тайпа хийцамаш поэмин xIopa декъан чулацаме хьаьжжина 
хуьлуш бу.

«Сийлаха» поэма язъеш авторо шена хьалха Iалашо хIоттийна, цу 
тIехь дуьйцург санна долу зуламе гIуллакх кхин цахилийтар.

Хьалха дуьйна а хууш хилла дуккхачарна а бохамаш-зуламаш хьенан 
бехкенна хуьлуш хилла. Цхьа стаг схьа а эцна, и бехке ца во авторо, цо 
боху «заманна хуур ду» бехкениг мила ву а. 

Иштта ду «Сийлаха» поэмин маьIна.

ИбрахIиман васт. ИбрахIим къен-миска стаг ву. Шен долахь шуьста 
а бац цуьнан. Болх бан тIе а лоций, стерчий долчу ден а, шен а ардаш 
оху цо. Стерчийн дена ворхI урд аьхча бен, шен цхьа урд бен аха йиш яц 
цуьнан. Цкъа а паргIат ца хуьлу ИбрахIим. Охана чекхдаьлча асар до цо. 
Оццул къахьегарх дуо бузий ца хуьлу цуьнан, ткъа гай а «деса хуьлу». 
Кхиийна хьаьжкIаш йохкарх а, тIейогIуш пайда болу хIума яц. Гирда 
хьаьжкIех ши шай бен ца лора.

Зуда яло дезаш ву ИбрахIим. Амма таро яц. Ткъа Сийлахина шена 
везавелларг сих-сиха гойла лаьа... «Кхин езаелла те цунна?» – бохуш, 
ойланаш йо цо. Амма ИбрахIим, дийнахь а, буса а бохург санна, къахьоь-
гуш ву. Иштта ваьлла лела йиш яц цуьнан.

Эххар а Сийлахас хан а юьллий, и ялайо ИбрахIима. Зуда ялоран 
кеп дIайирзинчул тIаьхьа, цIен тIехь дезарш дан долало нускал.

Воккхаве ИбрахIим
Шегарчу хьолах,
Воккхаве Сийлахех,
Вахарах, ирсах…

Амма еха ца лаьтта иштта ойланаш. ИбрахIиман юха а балхана 
чувола деза, къахьега деза.

Къечу стеган цкъа а ца тоьу шена луъург дан хан-зама. Цуьнан шена 
а, зудчунна а напха латто деза.

ИбрахIим юьртахь а цхьалха стаг ву, тайпа-тукхамах цхъа а вац 
цуьнан. Де доьхначу дийнахь юххе хIотта стаг а вац. Делахь а, иза доь-
налла долуш стаг ву, тIебеъана бала-гIайгIа ловр йолуш а ву. Амма эхь 
ловр дац цо. И ца лан стогалла а ю цуьнан. Хьалха санна, дукхаеза цунна 
Сийлаха. Авторо боху:

Ца хууш Сийлахин
Кхуоларан бахьна,
Хиллачу хийцамах
ЧIогIа цецваьлла,
ИбрахIим виснера
Хьесапах воьхна,
Виснера ойланаш
Пана а евлла.

ХIун бахьана ду ИбрахIимна иштта ойланаш дагатийса? Хиллачунна 
тIаьхьа ца кхуьу ИбрахIим. Ткъа хилларг Эдалхин а, Аружин а питана 
дара.

Цкъа туькана яхана йолуш, Сийлахе дагара хоуьйту совдегара Эдал-
хас. Зудчун са а, дог а дIаоьцу хабар ду Эдалхас дийриг. Кхо аьрша басма 
эццал бен ахча доцчу Сийлахе:

Деззачу атлазан
Дарин ю таппаш,
Ахьа цIе тоьхханарг
Хадор ю ас, –

бохуш, хьийза иза, ша Сийлахина хIума кхоориг цахилар хоуьйтуш.
Кхин совдегарца дов ца доккхуш цIехьа йоьду Сийлаха. Юьхьанца 

ша-шен тешо гIерта иза, шена ИбрахIим бен цхьа а оьшуш цахиларх. 

Амма совдегаро, ша хIума лур ю аьлла, Iехийна Аружа схьалеста йолало 
денна. Сийлахин коьрта хьийзаш къамелаш до цо.

...ИбрахIим дIатоттуш,
Сийлахин кийра
Эдалха воккхура
Аружас говза.

Иштта ду Сийлахин шен майра ИбрахIим цавезаваларан, цуьнга 
безам шелбаларан бахьана.

Вайнехан гIиллакхашца догIуш дацахь а, кест-кеста стуннана йолчу 
а, стунда волчу а воьдий, ИбрахIима шен бала балхабо. ТIаьхь-тIаьхьа 
чIогIа карзахъюьйлуш, ша ИбрахIиме йитийта гIерта Сийлаха. ЙоI хилча 
а ца тийра иза.

«TIex коча Iамийна ю» шайн йоI олу Сийлахин дас. Я дегара а, я 
ненера а кхин синтем ца хуьлу ИбрахIимна.

Эххар юьту ИбрахIима Сийлаха, тешаш а балабой. Амма ша и 
юьтуш цо олу:

Тешаш, шу тешалаш
Суна йоI езарх.
Бахам ас дIало и
Шо кхаччалц кхобург.

Биъ бутт бен кхаьчна йоцу йоI шена а юьтуш, кхин а бархI баттахь 
иза кхаба Сийлахас тIе а лоций, шен зуда юьту ИбрахIима. Цу буссехь 
Сийлаха ден цIа дIайоьду.

Малх бу, бовха бу,
Цунна хьан аьлла?
Мила ву цо вохвеш,
И хьанна къеда? –

бохуш, хоьтту лирически турпалхочо цул тIаьхьарчу деношкахь. 
Хетта бахьана а ду. ИбрахIимна я серло а, я йовхо а ца хаало шолгIачу 
дийнахь дуьйна. Цуьнан хIусам яссаелла, пенаш тIунделла, я пеша кIел 
цаьпцалгаш а ца ека. Шелбеллачу шен бен чу гIайгIане воьрзу ИбрахIим. 
Шен йолу ерриге сал-пал а, етт, эса а Сийлахина делла ИбрахIима. ЙоьIан 
шо кхаччалц ИбрахIиман цIартIехь ю Сийлаха.

Юьртахула даьржа Эдалха Сийлаха яло воллу, олий. Совдегаран 
туькана воьду ИбрахIим, деанчунна тIе а шена тIекхийдачу вонах ша лар-
валархьама а, Эдалха ларван а. Эдалхас «цхьа чIиркъе», элира цуьнга:

Хьере вир санна, цу
Мачашца боьха
Чу хIунда гIерта хьо,
Шек воцуш цуьрг а?

ГIиллакхах ца вухуш, оьзда къамел до ИбрахIима совдегарца, йоьIан 
шо кхаччалц Сийлаха шен цIар тIехь йолуш хилар а, хIетталца Эдалхас 
и йигар шена луург цахилар а дIахоуьйтуш.

Цунах а го вайна ИбрахIим дика амал йолуш а, оьзда а стаг хилар. 
ХIинца цуьнан лелар шен дуьхьа дац. Шо а кхачаза ненах яла езачу йоIах 
дог лозуш ду. Адамалла долуш стаг ву ИбрахIим.

ИбрахIим аьшнашвеш хабарш дуьйцу Эдалхас. ХIетте а собаре 
хуьлу ИбрахIим. Цунна дика хаьа Iедале ваьлча ша тоьлур воцийла. Цо 
шен дагахь ма-дарра и Эдалхе дIа а олу.

Дукха хан ялале ИбрахIим кетIа а воьхий, гIийла йоI кховдайо 
цуьнга. «Сийлаха сийсара маре яхана», – олий, шийла кхаъ а боккху 
цуьнга. Цу меттехь ИбрахIиман холчу хIоттар гойту авторо хIокху 
дешнашца:

Дуьненна беана
Инзаре бIагор,
Малхбалехула схьа
Малх а ца кхетта.
ЦIенош а хьаьвзина
Харцахьа aгIop,
Хиллачуьра девли
Ламанаш меттах.

«Техкаш чувоьрзу бер а карахь дада. Паднара тIе охьадуьллу бер». 
Чухула дIасахьийсадо йоIа бIаьргаш. Цо нана лоьху. Амма нана гуш яц.

ИбрахIим шен юьртахо Бета волчу воьду, ков-керт дIаделла а цуьн-
гара топ эца. ТIаккха иза Эдалхин кетIа хIутту. ХIинца цо хиндолчун 
ойла ца йо. 

Ша дина эхь ца лоьруш, ИбрахIиме бага етта Эдалхас цигахь а. 
Амма эццахь, даръелла ча санна, хьаьвза ИбрахIим. Шена дуьхьал 
нисвелла-веллачунна топ етта ИбрахIима. Цкъа Хьаса, тIаккха Хьатата, 
юха Мота вожаво цо. ТIаккха Эдалха а воь цо. Цул тIаьхьа, ша динарг 
тоьур ма ду аьлча санна, коре хьодий, араоьккху ИбрахIим. Цигахь кора 
кIел, шаьлта а яьккхина лаьтташ ТIокка хуьлу. Цо шаьлта тухий дожадо 
пхоьалгIа дакъа.

Иштта хеда ИбрахIиман дахар.

Сийлахин васт. Юьхьанца Сийлаха вайна го гIиллакхе а, оьзда а 
йолуш. Шен са санна, веза цунна ИбрахIим. Цо цуьнга олу, иза хийисте 
ван хьевелча:

Къа хьарчош воллу хьо,
Къа хир ду хьуна…
Къинхетам буй техьа
Хьан кийрахь цуьрг а?
Сингаттам латтабо
Хьо везачунна…

Ткъа ИбрахIим, вай лакхахь ма-аллара, шен бахам денбан гIерташ 
ву. Цуьнан шен юьртахошца яхь ю. Уьш шех ца кхаьрддачу кепара ваха 
лаьа цунна.

Иштта цкъа хийистехь вовшийн гинчул тIаьхьа, Сийлаха, хан а 
юьллий, цхьа кIира даьлча, ИбрахIиме маре йогIу.

Хаза, бертахь даха ховшу ИбрахIиммий, Сийлахий. Авторо боху: 
«Сийлаха йоккхаеш» ю шен марех. ЦIа чуьра гIуллакхаш  ша дина яьлча, 
ИбрахIиме цо хоттура: 

– ХIай стаг, вайн дисний техь
Кхин даза гIуллакх?

ХIумма хьеха оьшуш дацара Сийлахина. Оьзда а, гIиллакх долуш 
а яра иза. 

Жималло Iехадой, мерза безам бууш, даха ховшу и шиъ.
Жимма вовшахкхеттеттачу ахчанах, цхьа кIеззиг схьа а оьций, туь-

кана йоьду иза.  Циггахь совдегаро Эдалхас дагара хоуьйту Сийлахе.
Цунна жоп ца луш цIа йоьду Сийлаха. Ойланашка йолу иза:



89

И хаахь ИбрахIим
Iийр вац и венза,
И санна, юьйр ю цо
IадIарна со.
Ца ехь а…ас мича
Баьхьна сайн безам?..

Иштта холчу хIоьттина и йогIуш гахь а, кхин цхьаъ а гойту авторо 
вайна:

«Суо яц со сайн дегIан, Сайн коьртан да?»
Эццахь дуьйна хаало вайна и сацам болуш цахилар. И вайна хаада-

лар, Аружа и йолчу леста йолаелчахьана алсамдолу. Шалха мотт лебеш, 
Сийлахин хье дIаоьцу Аружас. Вуьшта а акхаевлла Сийлахин ойланаш 
ИбрахIимна гена йоху цо.

Аружин иштта хьийзар шен Iалашо йолуш ду. Иза совдегарера шена 
кхочу йолчух йоккхае. Амма совдегарш муха нах хилла вайна хууш ду. 
Уьш пис а, дерриге а шайна дезаш а хилла. Шекаран корта бен ца ло цо 
Аружина, тIе шиблеташ лур ю а олу.

Хьегна къа хьан нисдеш,
И хир ю ял.
Ахь санна, кхечара
ГIо дира суна.
Массо а нисван
Тоьур дац хьал.

Цу дешнех хаьа вайна Аружин дагахь ма-хиллара ца нисделлий 
гIуллакх.

Дукха зуламаш дийлина АружагIар санначаьргара. ХIинца а хаалуш 
а бу уьш, шайна саяьлчхьана бен ца хеташ, къона мехкарий Iехош-тилош 
лелаш. Цу адамех теша мегар дац.

Сийлаха Эдалхе маре йоьду, дакхош долу жима бер дIа а тосий. Ада-
малла цахилар ду иза. Цу тIехь шолгIа бехк бу Сийлахин. Ша юьтуьйтуш 
майрачо аьлла дешнаш кхочуш ца дина цо.

ИбрахIим я везаш а, я оьшуш а ца хилла Сийлаха бохург, дагатосу 
вайна, цо ша йитийтар а, и маре яхар а дешча. Цунна оьшург бахам, хьал 
хилла. Эдалха а вац цунна оьшуш, цуьнан хьал ду. Оцу хьолана юкъа а 

яхана, Iен дагахь дина цо и маре а. Амма иза, вайна ма-хаъара, ИбрахIима 
дохадо. Ялх бутт а кхачале бер а ле. Ткъа и зулам даьккхина Сийлаха, и 
маре а духий, тIаьххьара ша а ле.

Хаттарш a, тIедиллap a

1. Дахарехь хуьлуш лаьттачу муьлхачу хийцамаша кхоьллира Эдилов 
Хасмохьмадан поэтически дог-ойла?

2. ХIун башхаллаш ю Эдиловн кхоллараллехь хьалхарчу а, шолгIачу 
а муьран лирикехь гучуевлларш?

3. Маца язйина, хIун маьIна долуш ю «Сийлаха» поэма?
4. Билгалдаккха ИбрахIиман васт.
5. Сочиненин теманаш:
а) Ибрах1иман васт;
б) Сийлахин васт; 
в) Ибрах1им а, Эдалха а. 

МУЗАЕВ НУРДИН ДЖАМАЛДИНОВИЧ
(1913-1983)

Дахаран а, кхоллараллин а некъ. Нохчийн 
литературан историца къасталур йоцуш йозуш 
ю Музаев Нурдинан цIe. Вайнехан литературан 
муьлххачу а жанран кхоллаяларан, кхиаран баш-
халлаш толлуш критикийн, литературоведийн 
тидам шайна тIехь сацабо Музаев Нурдинан 
произведенеша. Массо а жанрашкахь дукха а, 
дика а яздора цо. Цо кхоьллинчу произведенеша 
шайн исбаьхьаллин, идейни ницкъаца хIитточу 
дахаран проблемашца йоккха меттиг дIалоцу 
нохчийн литературан исторехь.

Музаев Нурдин Джамалдинович вина 1913-
чу шеран 15-чу октябрехь Шелан районан БелгIатойн-Эвлахь. Цуьнан 
да Джамалдин ахархо хилла.

Халкъан турпалаллин эпически иллеш хаза ала хууш хилла Нур-
динан да Джамалдин. Нурдинна а, ков-керташкарчу берашна а уьш дов-
зийтина Джамалдина. Халкъан турпалаллин эпос Нурдинна дукхаезаран 
бахьанех цхьаъ иза дара. ШолгIа бахьана дара, жимачу кIантана халкъан 
дика амалш ларъеш денанас Бецас дийцнна вайнехан туьйранаш. Ша 
воккха а хилла, яздан волавелча боккха пайдаэцна Нурдис фольклорах.

Вайнехан дуккха а бераш санна, Нурдин, эвлахь школехь дешначул 
тIаьхьа, Грозненски рабфакан студент хилира 1929-чу шарахь. Кхузахь 
говзачу хьехархоша кхетийра иза оьрсийн литературан идейно-эстетичес-
ки марзонах, маьIнех, говзаллех. Цунна езаелира Владимир Маяковскийн 
поэзи. Цуьнан дукхахйолу стихаш дагахь хаьара Музаев Нурдинна.

Стихаш кхолла дуьххьара волалуш В. Маяковскийх Iама гIертара 
Н. Музаев. Цо шен Iалашоне хIоттийра халкьана диканиг дийцар. Иза 
иштта хиларан тоьшалла карадо вайна «Ши дуьне», «Нефтяник Халаев 
Iабдул-Iазиз», «Керла эвла», «Вайн заманан шераш», иштта дIа кхийолу 
а стихаш ешча. Уьш цуьнан хьалхара стихаш яра.

1932-чу шарахь Нохч-ГIалгIайн книжни издательствос арахецна 
«Суьйрей, Iуьйрей» а, 1933-чу шарахь – «Вайн заманан заза» а пьесаш. 
Оццу 1933-чу шарахь арайолу Музаев Нурдинан «Нийсачу новкъахь 
гIулч» цIе а йолуш стихийн гулар а.

I934-чу шарахь Советски яздархойн хьалхарчу съездехь дакъалаьц-
начул тIаьхьа, М. Горькийс гIо дарца, Москвахь журналистийн институте 
дIанисвелча сихделира Музаев Нурдинан литературехь кхиар. 1935-чу 
шарахь цо язйина «Ирзехь» жима поэма, шен сюжет а, композици а, ша 
дерриге а сурт хIотторан басарш а хьокъала доллучу локхаллехь хилар-
на, исбаьхьаллин декъехь къегина ю. Цхьайолу стихаш I936-чу шарахь 
арахецначу «Сан некъ» гуларна а юкъаяхара.

Музаев Нурдина 1937-чу шарахь язйина «Колхозан дахар» пьеса 
хьовсархоша дика тIеийцира. Иштта вайнехан фольклоран буха тIехь, 
театран коьрта режиссер В.Вайнштейн соавтор а волуш, цо язйина 
«Мекхаш-Мирза» комеди дуккха а шерашкахь кхиамца ехира сцени 
тIехь. ХIирийн маттахь а хIоттийра и комеди.

1939-чуй – 40-чуй шерашкахь Музаев Нурдина арахоьцу «Деган аз» 
а, «Ткъес тоьхначу новкъахь» а поэтически сборникаш.

Литературехь кхиамаш бахаран болар Музаевн жигарадаьллачу муь-
рехь, I94I-чу шарахь, фашисташ вайн махкана тIелетира. Нохч-ГIалгIайн 
яздархойх цхьаберш герзаца а, вуьйш къоламца а къуьйсуш, мостагIашна 
дуьхьалбевлира Даймехкан сийлахь-боккхачу буьрсачу тIамехь. ТIема-
лойн могIарехь Музаев Нурдин а вара.

1944-чу шеран февралехь вайнах, нуьцкъаха махках а баьхна, ге-
нарчу Сибрех бахийтира. Амма цигахь а ца сацийра Музаев Нурдина 
шен кхоллараллин болх.

195б-чу шарахь Алма-Атахь арахийцира Музаевн поэзин гулар. 
Оццу шарахь цигахь арахийцира цуьнан «Замза» цIе йолу повесть а. 
Халонийн а, толамийн а къинхьегаман новкъахь кхуьуш йолу вайнехан 
йоI, доккхачу хьуьнарца а, керлачу производственни говзаллаш Iаморца а 
гайтина Музаевс. Вайнехан литературехь дуьххьара дара йоьIан и тайпа 
васт кхоллар.

Дукха ойланаш йира Музаевс вайнахах лаьцна исторически поэма 
язъян дагахь. 1957-чу шарахь Алма-Атахь араелира цуьнан «Селима 
дуьйцу» поэма. Юха, 1958-чу шарахь, «Вайнахах дийцар» цIе а йолуш 
арахийцира и поэма Нохч-ГIалгIайн книжни издательствос.

Исторически бакъдерг халкъан историца гайта а, халкъан цIарах 
дуьнене вистхила а бакъо хиларе атта кхочуш вац поэт. Оцу хьуьнарна, 
говзаллел сов, ша халкъан кIант хилар гайта стогалла а, ша-шен ца кхоош, 
къахьега доьналла а оьшу.

Цецваллал дукха ю Музаев Нурдина язйина произведенеш: стихаш, 

поэмаш, пьесаш. Иштта иза автор ву «Къонахийн болар», «Органан то-
гIехь», «Сатийсаман ницкъ», «Мур» романийн а.

«Сатийсаман ницкъ» роман. Музаев Нурдинан «Сатийсаман 
ницкъ» роман белхалойн классах, къинхьегаман хазаллех, вайн заманан 
белхалочун дог-ойланах, хьекъалан ницкъах ю.

Романан турпалхой бу студенташ а, Iилманчаш а, инженераш а. Вайн 
заманан литературан керлачу пхьоланехь шен доккха маьIна долуш ду и 
башханиг. «Яртийн» яздархойн цIарца буьйла а белла, шайн кхоллараллин 
некъ беш дуккха а бу хIинцалера яздархой. Шаьш юьхьарлаьцначу некъах 
нацкъар а ца бовлуш, шайн заманан дахар шуьйрра гайтаре кхочу уьш. 

Музаев Нурдиннна герга ву оьрсийн яздархо В. Липатов дуккхачу 
а бахьанашца. Цуьнан «И дерриге ду цунах» романан турпалхо Женька 
Столетов, 70-чу шерийн комсомолец, шен дикачу амалшца тера ву Му-
заевн Нурдинан Валидах. Доккха а, жима а долчуьнца ца лесташ, цIена-
хьанал хилар, ткъа, цуьнца цхьаьна, карзахалла а, цIарматалла а гучуялар 
ца ловш а хилар ду романан турпалхочуьнга безам бохуьйтург. Бакъду, 
Музаев Нурдинан Валид шен хьаькамца къийсаме ца волу, шен а, Леча 
Юнусовичан а лаамаш цхьаьнабогIуш а, уггаре а хьалхарчу poгIexь дерг 
белхан декхар а хиларна.

«ЦIеххьашха гучудуьйлу айпаш сихха дIадахарх воьлла Леча. Болх 
дIабоьдуш лаьтташехь, сихха хийцалуш, тIевоьрзу иза эца дезаш долчу 
боларна, ветта а ца луш, ша-шах санна шерра дIадоьду белхан гIуллакх. 
Цунна хаьара белхан раж хьокъалла боллучу барамехь лело: сих а ца луш, 
болар лах ца деш . Балхахь моханаш яр дацара цуьнца, буру тухучохь и 
меттигаш хуьлуш елахь а. ЦIеххьашха и моханаш ян Iамарх ларбора цо 
шен кегийрхой, цо хьоьхура царна раж нийса лелош, собарца, хаарца 
гIуллакх Iалашоне дIадахьа…», – доьшу вай романна тIехь.

Турпалхочух дерг барамал тIехдаккхар дац кхузахь. Кхайкхор, 
далхор я тIехула даздар дац. Кхул тIаьхьа дуьйцу дерг моха ярах, авари 
хилийтарх лаьцна ма ду, шен къизаллин тулгIенехь Валид хIаллаквеш 
долу. Ткъа В. Липатовн а, Н. Музаевн а турпалхой хIаллакьхилар башх-
башхачу бахьанашца нисло. Цу шиннан къоман сурт диллар а шен-шен 
ма ду. Къоман сурт-васт шех олуш дерг.

Музаев Нурдинан даима а кархдолу къоман васт ма-дарра гайта. 
«Органан тогIехь» повестехь долчуьнца дуьстича, кху романехь шатайпа 
говза а, кIорга а, исбаьхьа а гайтина авторо тайп-тайпанчу къаьмнийн 

векалийн а, юкъараллин башх-башхачу чкъурийн а васташ, баккхий нах 
а, кегийрхой а шайн-шайн башхаллашца а болуш.

Авторо книгашъешархошна гIo до, шатайпанчу хьехамца шен кер-
лачу хаарех а, ойланех а кхета.

Романан турпалхочо дечу къамелехь, цо дагара дуьйцучу кепехь долу 
и гIодар, произведенин ерриге агIонех дIауьйш ду. Дийначу адамаша деш 
долчун маьIна хуьлий дека и къамелаш, къегина сурташ гайтарна аьтто 
а беш. Кегийрхойн массеран а васташ къегина а, дагахь дика лаьтташ a 
ду. Ма-дарра аьлча, иштта ала догIу кхечу чкъурийн хьокъехь а.Иза бакъ 
хилар чIагIдан хала дац. Амма вай кхузахь юьхьарлаьцнарг цхьа кхин 
декхар ду: xlopa турпалхочун сурт шен-шен аматца, шен-шен башхаллица 
гайтаран пхьола авторо муха дина таллар. Цуьнан исбаьхьаллин басарш 
а, кепаш а гайтар. И басарш а, и кепаш а ма ю башх-башха.

XIopa персонажан а, цунна авторо хIоттош болчу механ а билггал 
долу дешнаш ду, хаамаш бу, амма, хIоразза а шен-шен башхо йолуш, цкъа 
бен шайх пайдаэцна а боцуш. Амма и гайтамаш авторо тIетеIош бац, 
цхьа ларамаза, ша-шах санна, гучубуьйлу къамелехь. Авторна тIаьхьа а 
дозуш, масех масал далор вай.

«Цуьнан месаш бухаройн башхачу холхазах бинчу куйнан битамехь 
ю, – дагадеара Салманна Лиде хьаьжча».

«Паччахьан заманахь ахархо вайра кхузахь хиллачу уьшала а вахана, 
– дуьйцура Iаббаса Лиде». «XIopa а шен-шен метта охьадилла деза, – ойла 
йора Балгаевс». ТIаккха юха а: «Балгаев цатам сихха бицбан Iемина, 
цаьрга новкъарлонаш цаяйтархьама».

«Со ирс долуш хили, Иванан кIентан йоI, хьуна дуьхьал кхетта!» 
Торжественно-хIайбате1 айъина Iаббасан къамелан патетика. «Циркехь 
долчух девзар а доцуш!» – елаелира Лида. «Байттамал яI! Кхин Цкъа 
а толам баккха! ТIаккха-м садаIа ваха а тарлур дара! – ойла йо Лечас». 
Иштта дIа кхин а.

Шен башхалла шегахь бен йоцуш долу дуьне caнна, и дуьненна толлуш 
йолу «микроскоп» санна, «микроскоп» ю романехь xlopa турпалхо а. Ша 
саннарг кхин хир йоцуш эстетически микроатмосфера кхолла ницкъ кхаьчна 
Н. Музаевн. Иза гучудолу цхьацца мукъамашкахь-меттигашкахь. Масала, 
йилбазалла доцуш волу Iаббас берах тера, Волков собаран гIиллакхехь хи-
ларехь а, Валидах лаьцна дуьйцучохь билггал драматизм хIоттарехь а.

 1 ХIайбате – безаме, лераме.

Авторо йоккхачу говзаллица гойту, шаьш саннарш кхин хир йо-
цуш йолу хIуьттучу хьолийн киртигаш, шайн бахьанашца персонажийн 
кхиъна хилар дозуш йолу кепаш, цуьнца цхьаьна йоккхачу оьздангаллин 
декхарш диц а ца деш. Къегина масал ду оцу декъехь шина вешин – Ва-
лидан а, Салманан а – амалш а, васташ а гайтарехь. 

Производственни гIуллакхаш гайтарехь, белхалойн, бурутохархойн 
турпал къинхьегам гайтарехь баьхна мехала кхиамаш а бу роман ойъуш. 
И гIуллакх дан ницкъ кхаьчна авторон, хIор къоман башхахаллаш гай-
тар сел дика кхочушдарца цхьаьна. (Дагалацал, турпалхойх цхьаъ, и 
вышканаш дайша мацах йинчу бIаьвнех тера хилар гучудаьккхинарг. 
Дагалацал, билггалчу белхалойн амалш, къоман васташ). ХIетте а го 
хьалхарчу планехь вайн сийлахьчу мехкан массо а меттехь а юкъара дерг, 
массо а къаьмиийн а дерг.

«Сатийсаман ницкъ» романехь баккъал а къинхьегаман фронтан 
даккхий батальни сурташ го вайна. Цара дуккхачу а меттигашкахь да-
гайохкуьйту 30-чу шерашкахь оьрсийн производственни романехь хил-
ларш – эмоцин боккхачу ницкьаца юлаелла хилар, цIераш йийлар, хиш 
тIедийлар, кульминацехь иштта Iаламан карзахаллаш Iеткъар. И тайпа 
къийсамаш хIинца а бу оьрсийн романехь а. Масала, дагалоцур вай О. 
Куваевн «Мохк» цIе йолу а, В. Санинан «Нолал лахахь кхузткъе шийтта 
градус» цIе йолу а романаш.

Иштта шен бахьанашца деана кхуза Сийлахь-боккха Даймехкан 
тIом дагалецар а. ТIом дахар я Iожалла аьлла беш хилар гайтар, балха 
тIехь шатайпа халонаш Iиттаялар хилла Iаш дац кхузахь. Иза билггал 
йолу коллектив халачу киртиге хIоттар, Iаламах, декхарийн башхаллех, 
сихаллех дозуш ду. Дукха а ю ишттачийн кхераме агIонаш. Кхузахь 
гойту заманан производствон гIуллакхаш. ХIораннан шен-шен декхар, 
шен-шен жоьпалла хилар ду билгалдоккхург. Ишттачу конфликташца ю 
Санинан а, Куваеван а произведенеш.

Музаевн роман иштта йийцаре йиллича а шен башхалла йолуш 
ю. Церачех тера яц. Иза ган тарло шина планехь. Цкъа делахь, кхузахь 
дуккха а агIонаш ю «къовсам» боцуш» хиларан кепехь. Лида ядийна ца-
хилар гучудолу. Решида Лейлица захало дийцар бакъ ца хилла. И тайпа 
«экзотикана» лелош йолу кепаш советски яздархоша дIатосу хан кхаьчна 
боху авторо. Цуьнца цхьаьна, романехь цхьамогIа ирачу конфликтан 
билгалонаш ю. Уьш гучуюьйлу турпалхойн дешнашкахь: «Дуккха а хан 
ю мохо лоькхуш йолу аьрха йиш хьуна йицъелла! Сатасаран хазалла, 

патарша тIуналла худар, зезагийн хаза хьожанаш, бецийн хьожа, седар-
чийн буьйсанан эшарш йицъелла хьуна!». «Ледара поэт ву. Иза кхераме 
ду!». «Вайн индустриализаци бахьанехь Iалам а ду бала хьоьгуш». Оцу 
тайпанчу билгалонех xIopa a сюжетан новкъахула дIаяржош дIаяхьа 
тарлур дара. Амма романан са доллу меттиг – тасабалар – конфликт 
кхузахь къийсам бу баккъалчу кхоллараллиний, харцонний, дохош болчу 
ницкъашний юккъехь. Васт кхолла хьуьнаре персонажаш хилар, уьш доза 
доцчу фантазе кхийдар, дукхахьолахь, нисло кхоллараллийн мехаллин 
барам бустархьама. Ткъа Н. Музаевн романехь «фантази» лело хьуьнаре 
бу персонажех дуккха а. ЦIеххьашха дагахь а боцуш болу сацам бо Ахеда. 
Шега кхочур долчу доккхачу гIуллакхан «фантази» йо Сапис. Амма, оцу 
атта дахар хоьржучу нехан некъ къинхетаман Iаьциг шех хьакхалуш бац. 
Мискъалзаррат а гуманизм яц оцу нахехь. ДуьххьалдIа ледара инженер 
хилла ма ца Iа Балгаев. Цуьнан коьрта чохь яздархочунна карадо социаль-
ни кхераме дерг. «Дерриге адамаш, нефть доккхуш берш, ялташ кхиораш, 
гIишлош еш берш, некъаш дийраш, шен вежарий лорура цо. Дийца а ца 
хууш долчу шатайпа бахьанашца и ша берриге а къинхьегамхой шегахь 
долу цхьа дарж доцуш тарделла вара иза. Царех цхьаннена а хьакъ доцу 
хIуъа а дан магар шена вешшехь делларг ларар дIатосур доцуш вара иза. 
Цуьнца цхьаьна, ша лоруш, шен сий деш массо а хила везар хийца йиш 
йоцуш дерг лорура цо».

Цуьнан и ойла бохаме хилар гучудуьйлура производствехь а, цIахь 
а. Персонажашна цуьнан дIовш ца гуш хуьлу куц ду, амма, царна цагарх 
иза бохаме хилар шеко йоцуш ду. Балгаевн Iалашо зуламе ю. Амма авторо 
тоам ца бо иза иштта хилар гайтарх. Романан «Сатийсаман ницкъ» бохучу 
цIаро бакъахьа хьовзайо и книга ешархочуьнан ойла: Балгаевн сатийсам 
(кхиболчу бохамечу нехан а санна) иза мух-мухха а болу адаман сатийсам 
бац. Мелхо а адаман сатийсамна дуьхьал берг бу иза.

Идейно-исбаьхьаллин бухехь «Сатийсаман ницкъ» романехь Н. 
Музаевс сатийсам а, сатийсамна дуьхьал дерг а вовшашца къийсалуш 
гойту. Шен цIоканан, ша вазваран гIайгIа беш верг вац цIеначу адамех, 
халкъан дуьхьа хьанал къахьоьгуш верг ву, тIаьхь-тIаьхьа, то а луш, 
сийлалле кхочушверг.

Авторна нефть даккхаран гIуллакхаш дика довзарна хилла ца Iа 
производствох йолу меттигаш еша догдоуьйтуш, марзонца хилар. Кхузахь 
дуккха а планашца гайтар ду, исбаьхьаллин къегина хиларехь тоьлашха 
йолчу произведенешкахь а санна. Оцу дуккха а планашца хиларца цхьаь-

на, Н. Музаевн романехь Iилманан бух а бу. Оцу хьоло гIo до нохчийн 
яздархочун произведенешкахь шатайпа историзм хиларан маьIнех кхета.

Воккха стаг Iаб6ас гойтуш йолу меттигаш романехь тоьлашха ерш ю. 
Заманхочунна исторически турпалш гайтарца, дайн тIаьхьенийн безаман 
маьIна луш ю уьш. Романан турпалхочо дIаяханчу заманах, къонахех дерш 
дийцаран балхо иштта хилар документашца чIагIдар лоьхуш ца хила а 
тарло. Цхьадолу бакъдерш персонажана дицделла хила а тарло, цхьадерш 
цо хийцамаш беш хьахийна хила а тарло, цхьадолчех иза ца кхеташ висина 
хила а тарло. Турпалхо ша а, цуьнга ладоьгIуш верг а гойту авторо, цу тIе 
Iаббасан дийцарш кхитIе а тодан дезар ду хинйолчу журналистан Лидин. 
Керлачу дуьненехьа къийсам латтош берш стаг вахчош, чIагIвеш бу.

Нурдин Музаев реалист ву. Цуьнан романан сюжет шех тешош, 
дахар ма-дарра  гойтуш, дукхах болу турпалш социальни бахьанийн 
кIоргаллица гойтуш ю.

Автор сихваларна а, исбаьхьаллин говзалла цуьнан гIийла хиларна а 
дац цхьадолу айпаш. Уьш психологически амалах дозуш ду. Цхьа-ши масал 
далор вай. Оцу шиннах цхьаъ ду, бакъахьарчу персонажашца вуьстича, 
Балгаев социальни декъехь бахьанаш ледара долуш нисвалар Стаг юкъа-
раллина а, ша-шена хьалха а жоьпалла долуш ву. Иза диканиг ду.

Кхин цхьаъ а билгалдан догIу. «Сатийсаман ницкъ» романехь со-
циальни а, психологически а бахьанаш чIагIделла ду турпалхошна гуш 
долчу гIенашкахь а тIехь. Дагалоцур вай стигал къекъачохь Лечина гина 
тIеман хьокъехь гIан, иштта Лидина дагатуьйсуш дерш. Персонажийн 
биографеш а бахьанашца чIагIъеш гайтина, авторо теллина xIopa пер-
сонажан шен-шен васт.

Музаев Нурдинан «Сатийсаман ницкъ» роман белхалойн классах 
лаьцна литература кхолларан хIонсе биллина исбаьхьаллин стом бу.

Хаттарш а, тIедиллар а.

1. ХIун тема ю «Сатийсаман ницкъ» романна тIехь Музаев Нур-
дина айинарг?

2. Романна тIехь муха гайтина Нохчийчоьнан нефтяникийн гIул-
лакхаш?

3. Н. Музаевс язйина кхин муьлха произведенеш евза шуна?
4. «Сатийсаман ницкъ» романан турпалхойн васташ авторо кхол-

ларан башхаллаш йийца.

ГАЙСУЛТАНОВ IУМАР ГАЙСУЛТАНОВИЧ
(1920-1980)

Дахаран а, кхоллараллин а некъ. Берийн 
яздархочун Гайсултанов Iумаран цIе дика евза 
вайн махкахь, къаьсттина берашна. М. Горькийс 
аьлла: «Язъеш йолу книга баккхийчарна а хаза-
хеташ хила йогIу, амма берашна язйийриг кхин 
а жимма дикох хила еза». Гайсултанов Iумаран 
книгаш иштта ян а ю.

Гайсултанов Iумар вина 1920-чу шарахь, 
Шеларчу ахархочун Эдилсолтин доьзалехь. 
Жима волуш дукха ладоьгIура цо денанас Се-
бибата шена дуьйцучу туьйранашка. Цу туьйра-
наша езаялийтира цунна къоман фольклор.

1936-чу шарахь, юьртан школа чекх а яьккхина, Соьлжа-гIала раб-
факе деша вахара Iумар. Кхиамца чекхъяьккхира цо рабфак.

1941-43-чуй шерашкахь, Сийлахь-боккха Даймехкан тIом болабелча, 
эскарехь хилла иза.

Вайн халкъ махках даьккхинчу 1944-1957-чу шерашкахь Киргизехь 
финансови органашкахь белхаш бина.

Даймахка цIа вирзинчул тIаьхьа, Гайсултанов Iумара дешна Нохч-
ГалгIайн пачхьалкхан хьехархойн институтехь, ткъа 1958-чу шарахь дуьйна 
хаддаза Нохч-ГIалгIайн книжни издательствехь редакторан болх бина.

Гайсултанов Iумар яздан волавелира 50-чу шерашкахь. 1959-чу 
шарахь араелира цуьнан хьалхара «Болат-гIала йожар» цIе йолу книга. 
Цу тIехь цо гайтира нохчийн литературе говза а, шатайпана а берийн яз-
дархо веана хилар. И книга араялар къаьсттина мехала дара, иза нохчийн 
берийн литературе яьккхина хьалхара гIулч хиларна.

1960-62-чуй шерашкахь араевлира Гайсултановн берашна лерина 
«Кавказан лаьмнашкахь», «Сема лергаш» цIераш йолу книгаш. Царна 
тIехь яздархочо гойтура вайн берийн таханлера дахар, церан дешар, дика 
гIуллакхаш. Иза нохчийн литературехь керла дара.

Яздархочунна дика девзара берийн дахар, церан дог-ойла, сатийса-
маш. Цундела кхоллалора цуьнга берийн къеггина васташ, церан чолхе а, 
тайп-тайпана а амалш. Кхин цхьа дика башхалла а яра Гайсултановн кхол-
лараллин – произведенин чулацам самукъане, еша дог догIуш хилар.

Царна тIаьххье, 1963-1965-чуй шерашкахь, араевлира цуьнан керла 
книгаш: «Къийсаман новкъахь» (1963), «Керлачу дахаре» (1964), «Те-
шаме доттагI» (1965). Оцу произведенийн а коьрта темаш – берийн а, 
кегийрхойн а дахар гайтар яра.

Яздархочун говзалла тIеттIа лакхайолуш, шарлуш хиларна тоыпалла 
дара цуьнан «Малика», «Iарби», «Массарна а боьлийла малх» книгаш.

ТIаьххьара ши книга шайн чулацамца цхьаьнайогIуш санна хетало, 
цхьана материала тIехь уьш язйина моттало. Амма Гайсултанов Iумар 
ларвелира и шиъ вовшах къаьсташ хилийтарехь. Дуьйцуш дерг цхьана 
хенахь, цхьана заманахь делахь а, къаьст-къаьстина гайтина авторо.

«Массарна а боьлийла малх», «Iарби» повесташ вайн махкахь граж-
дански тIом болчу хенахь хилларг довзуьйтуш ю. Яздархочо царна тIехь 
гайтина оцу чолхечу хенахь ламанхошна юккъехь хилла галморзахаллаш. 
И гIуллакхаш а, хиламаш а чIогIа чолхе хилла.

«Iарби» повесть молдавийн маттахь, «Массарна а боьлийла малх» 
книга украинийн маттахь араевлира.

Берашна язйина дуккха а пьесаш ю I. Гайсултановн («Турпал», «Лечар-
чий», «Дашо бlap»). Еххачу хенахь вайн тайнигийн театрехь хIиттийра уьш.

Iумар Гайсултанов нохчийн берийн литературан бухбиллархо лара-
луш ву. Амма иза берийн яздархо хилла ца Iа. Берашна цо язйинчу произ-
веденех дукхахъерш хазахеташ йоьшу баккхийчара а. Цул сов, баккхий-
чарна лерина язйина цо «Къийсаман новкъа», «Малика», «Мила ву хьо? 
«Александр Чеченский» цIераш йолу повесташ а, дуккха а дийцарш а.

1969-чу шарахь араяьлла Гайсултановн баккхийчарна лерина керла 
повесть «Мила ву хьо?» Повестан турпалхой цу хенан кегий нах бу. Цара 
жигара дакъа лоцу керла дахар дIахIотторехь. Амма керланиг шашах 
ца кхуьу, цуьнгахьа къийса деза. Яздархочунна дика хиъна и конфликт 
xIотто, нийса яста.

Харцахьарчу новкъа кхийдарш, куьг хьанала доцурш емалбо Гайсулта-
новс. Ишттачех ю цуьнан «Iаьржа портфель» повесть а. Яздархочун берриг 
безам хьанал къахьоьгучаьргахьа бу, церан сий до цо, уьш лору, лакхарчу 
тIегIан тIе боху. Повестан турпалхой а бу кхиъна 6oгIу кегий нах.

Гайсултанов Iумаран «Малика», «Мила ву хьо?» повесташ яздар-
хочун кхоллараллехь керла aгIo яра. «Малика» повестан коьрта турпал-
хо – нохчийн къона зуда ю. Бибилиотекехь болх бечуьра дIа а йолий, 
юьртбахаме болх бан йоьду иза. Балха тIехь карайо Маликина ша шен. 
Кхечаьрца йохье а йолий, толам боккху цуьнан звенос.

Нахана юккъехь, цаьрца цхьаьна могIаре дIа а хIоьттина къахьегар, 
доккха ирс лору Маликас. Маликин оьздангалла гучуйолу цуьнан синха-
амашкахь, хьаналчу къинхьегамехь, цуьнан адамашца йолчу юкъамет-
тигашкахь, дог-ойланехь, дечу гIуллакхашкахь.

«Александр Чеченский» исторически повесть. Тоьллачарех цхьаъ 
ю Гайсултанов Iумаран «Александр Чеченский» цIе йолу исторически 
повесть. Иза араяьлла 1974-чу шарахь. Оцу хьокъехь Гайсултанов Iумара 
яздина шен «Авторон билгалдаккхарехь»: «Александр Чеченский» книга 
язъян волавалале, ас дукха гулйира книжни а, архивни а материалаш. 
Уьш хьалха-тIаьхьа дIа а нисъеш, болх бан дийзира». Исторически 
бакъдолчунна тIехь язйина xlapa повесть, шен бараме хьаьжча, башха 
йоккха яц. Яздархочо ша билгал ма-даккхара, дукха лерина хIоттийна ю 
повестан композици а, сюжет а. Шовзткъе диъ декъе екъна ю повесть, и 
ерзош ялийна эпилог а ю. И дакъош кегий ду, амма царах хIоранна тIехь 
а къастош долчу гIуллакхийн кхочушхилла долу сурт хIоттийна. Иштта, 
кIеззиг меттиг дIалоцуш долчу повестан 4-чу декъа тIехь вайна довзуьй-
ту жима кIант Iали, йийсар вина, дIавигаран сурт. ЦIеххьана тIелеттачу 
паччахьан эскаро Алда-юрт йохийна, ягийначул тIаьхьа, меттиг толлуш 
схьабогIучу оьрсийн салташа, комаран дитта тIера охьа а воккхий, гIопе 
дIавуьгу 7-8 шо кхаьчна жима ши кIант. Царех цхьаъ кхио шега валар 
дийхира Н. Раевскийс. Иштта нисвелира Iали оьрсийн хIусаме.

Повестан сюжет чолхе яц, цу тIера хиламаш шайн кхиарехь гайти-
на бу. И бахьанехь долуш яздархочун таро хилла шен турпалхоша деш 
долу гIуллакхаш кхоччуш дуьззина гайта а, оцу гIуллакхашкахула церан 
амалш, дог-ойланаш, сатийсамаш ма-барра гучубаха а.

Коьртачу турпалхочух, Александр Чеченскийх, бозабелла бу 
повеста тIера берриге хиламаш. Повестан турпалхочунна тIехIуьт-
туш долу гIуллакхаш, яздархочо шена хьалха хIоттийначу Iалашонца 
цхьаьнадогIуш нисло.

Повестан чулацам боцца кху кепара бу.
Нохчийчуьра, тIеман цIергара дIавигина жима кIант Н. Раевскийн 

доьзалехь кхиира. Юьхьанцара йоза-дешар Н. Раевскийн цIахь Iамадо 
Iалис (хIинца дуьйна дIа цуьнан цIе Александр ю). Цул тIаьхьа Московс-
ки университет чекхйоккху цо. ТIеман говзалла караерзийначул тIаьхьа, 
Нижегородски полкехь гIуллакх до. Россис Европехь а, I8I2-I4-чуй ше-
рашкахь французашца бинчу тIемашкахь а дакъалоцу цо. ТIамехь тIех 

майралла а, хьуьнарш а гайтарна дуккха а мидалш а ло цунна, безачу 
механ тIулгашца кхелинчу герзаца совгIат а до, чинехь лакха а воккху 
иза, инарла-майоран дарже кхаччалц.

Эскарера мукъаваьккхинчул тIаьхьа, оьрсийн къомах йолу зуда а 
ялайой, доьзал болабо цо. Шен кхоллам бахьанехь, Чеченскийх а по-
мещик хуьлу. Амма и къаьсташ ву вукху помещикех. Шен ма-хуьллу 
крепостнойн дахар-Iеран хьелаш тодан волало иза.

Оьшург дерриге долуш велахь а, даг чохь синтем бац цуьнан. Цо 
сатийсина, тийна бен дуьненахь цхьанхьа а бац. Иштта бу повестан 
чулацам.

Дуккха а исторически хиламаш чулоцуш ю «Алексадр Чеченский» 
повесть: ХУIII-чу бIешарахь шайх Мансур коьртехь а волуш, нохчаша 
а, Къилбаседа Кавказан кхечу къаьмнаша а паччахьан эскаршна дуьхьал 
шайн паргIатонехьа латтийна къийсам, XIX-чу бIешарахь Европехь 
цхьаьнакхеттачу эскарша Наполеонна дуьхьал бина тIемаш, I8I2-чу шарахь 
хилла Даймехкан тIом, паччахьан Iедало Кавказехь шен колониальни 
политика дIакхоьхьучу хенахь оьрсийн прогрессивни нехан нохчашца 
хилла юкъаметтигаш, и. дI. кх. а. Йоккха меттиг дIалоцу повеста тIехь 
тIамах дозучу гIуллакхаша. ТIеман къизалла, цуьнца доьзна долу ирча 
суьрташ, басарш ца кхоош, ма-дарра гайтина яздархочо.

Произведени тIехь ша гойтуш долу гIуллакхаш яздархочо кIорггера 
теллина хилар хаало.

Коьртачу турпалхочун Александр Чеченскийн бIаьхаллин хьуьнарш 
довзийтарал сов, цуьнан ойланаш, цIена безам, доттагIаллин уьйраш, 
Даймахкана, халкъана иза хьанал хилар а гайтина.

Повестан xlopa дакъа а керла хиламаш гойтуш, исбаьхьаллин суьрташ 
хIиттош, гIуллакхийн кхиар чехка хуьлуш ду. Цундела повеста тIехь дукха 
дац Iалам гайтар, амма иза шен маьIна долуш а, васташ тIедузуш а ду.

Эскарера мукъаваьккхинчул тIаьхьа, тийна бен лоьхуш, Каменкехь 
Iен-ваха охьахиъначу Александр Чеченскийх лаьцна дерг дийцале, иштта 
сурт хIоттадо яздархочо: «Гайворонна юххехь Днепрах дIакхеташ долу хи 
ду Ворскла. Хина дехьара майданаш шера ю, шортга дежийлаш а, хина 
гергахьа гIамарш а, уьшалш а йолуш. Хи чохь тайп-тайпанчу чIераша 
нека хьоькху. Дехьара а, сехьара а шерачу аренашкахь дийна ялташ, 
маьлхахIуш го. Кхин а дIанехьа гуш лекха хьун ю, сийначу стигала лаккха 
ирхдахана баххьаш а долуш. Ворскла-хи тIехула хьала а, охьа а лелаш 
силам хьаькхна гила-кеманаш ду».

Иштта тийналлех доьттина, исбаьхьаллин хазаллех дуьзна сурт а 
хIоттийна, тIаккха схьагайтина вайна цу кепара тийначу дахаре сатесна 
волу Александр Чеченский. Цкъа, цхьана хенахь, амал сиха йолу, карзахе 
хилла жима стаг, хIинца дIатовжа тийна бен лоьхуш ву. Коьртачу тур-
палхочун дахар а, дукха хьолахь, тIеман хьелашкахь дIадоьдуш гайтина. 
Цуьнан бераллин хан а, кхиазхо волуш цо дIакхехьна некъ а кIеззиг бен 
гайтина бац повеста тIехь. Гайсултановс шен персонажех дерг кIорггера 
ца гойтуш, тIехулара гайтина, коьрта тидам Александр Чеченскийна тIе 
а бохуьйтуш. Иштта бу Александр Чеченскийн кхолламехь дакъалаьц-
на Н. Раевский, Д. Давыдов, къена Жума, Софья, М. Кутузов, поручик 
Ржевский, Русско, паччахь Александр I, и. дI. кх.

Повестан хIора турпалхо, шен маьIна а долуш, авторон идейни а, 
исбаьхьаллин а Iалашонаш кхочушъярехь шайн билггала йолу меттиг 
дIалоцуш ву, коьрта турпалхочун васт дуьззина гайта аьтту а беш.

Повестехь къастош долчу гIуллакхийн гуо ваьшта кхочу эпилогехь.
Кхузахь вайна хьалхахIуттуш долу сурт кху кепара ду: шовзткъе пхи 

шо кхаьчна волу инарла-майор Александр Чеченский шен зудчун бахамехь 
гуттаренна а ваха хиъна. ТIамехь цо гайтина хьуьнарш а, майралла а ба-
хьана долуш, оьрсийн, шведски паччахьаша, прусский курфюрсто деза 
совгIаташ дина, алмазашца, бриллианташца хазйина орденаш а, жIараш 
а елла цунна. Амма даг тIехь синтем бац Александран, дуьнен тIехь долу 
дерриг адам паргIат даллалц. Шайга ца дан делларг, шайн бераша дийриг 
хиларх тешна ву иза. Иштта нисдина авторо повестан чекхъялар.

Александр Чеченскийн васт. Повестан коьрта турпалхо Александр 
Чеченский ву. И васт исторически бакъдолчунна тIехь кхоьллина ду яз-
дархочо. Александр Чеченский нохчех схьаваьлла хилар документаша 
чIагIдеш ду. Цо ша куьг а таIош яздинчу кехаташна тIехь а ду нохчийн 
къомах схьаваьлла ву, аьлла.

Повеста тIехь Александр Чеченский вайна дуьххьара го и жима 
бер долуш, 7-8 шо хан ю цуьнан. Цомгаш хилла нана, меттахь дукха ца 
Iуьллуш, кхелхинчул тIаьхьа, деца висира жима Iали.

Маьрша яцара зама. Кавказехь шен колониальни политика дIакхоь-
хьуш яра паччахьан Росси. Кавказера кегий къаьмнаш шайн паргIатонехьа 
къийсам латтош дара паччахьан эскаршца. Да кест-кеста бIоца паччахьан 
эскаршца лата а воьдий, цIахь ша вуьсура Iали. Дийнна денош дойура 
бераша комарийн дитташ тIе а довлий, комарш юуш, хи тIе лийча оьхуш. 

Ша цIахь воцчу хенахь, кхин гергара стаг шайн воцу дела, кIентан терго 
яр луларчу зудчунна Асмаана тIедуьллура дас.

ЦIеххьана тIелеттачу паччахьан эскаро, юрт йохийна, ягийначул 
тIаьхьа, йийсар вой, дIавуьгу жима Iали. Юьхьанца оьрсийн салтичух 
чIогIа кхерало Iали, делахь а салтичун эсалчу озо са жимма меттадаладо 
кIентан.

ГIопе схьадалийначу нохчийн берийн йийсархошна юкъахь а къаьсташ 
вара Iали: кхидолу бераш санна, ийзалуш воцуш, салтичо тоьпан бух Iоьт-
тича, цуьнан бIаьргаш алунах къегира. Оьрсийн кара гIур волуш а вацара 
Iали, жима Хьасин ца хиллехь. И бахьана долуш караваха дийзира.

Майра а, тIахъаьлла а, хIуманна 6Iокъажор боцуш хиларо а везава-
лийтира къоначу поручикана Николай Раевскийна Iали. «Майра тIемало 
хир ву цунах», – аьлла сацийра цо. Иза буобер ду. КIант йийсар вечу 
дийнахь вийна цуьнан да а. Цундела цунах къа а хетий, иза кхетош-
кхиор шена тIелоцу Раевскийс, хьаькамашка дехар а дой. Цо туьллу 
цунна Александр цIе а, дуьненна а вевзаш волу полководец Александр 
Македонский санна, гIараваьлла тIемало и хиларе догдохуш.

Лаккхара йоза-дешар а, культура а йолуш волчу Александр Чечен-
скийс шен хенан тIеман говзалла караерзийра дукха ца laш. Гимназехь 
доьшуш волуш дуьйна эскарехь гIуллакх дан лууш вара Александр, 
кест-кеста ша тIеэцначу Раевскийга кехаташ яздора цо, дехарш деш. Шен 
бIаьхаллин гIуллакхаш Кавказехь дIадолийра Александра, Нижегородски 
драгунски полкехь. ГIизларехь лаьтташ яра и полк.

Повестан хьалхарчу декъа тIехь воккхачу стага Жумас хьехар до 
кIантана: «Ницкъ болчун карахь ду Iедал. Цу генарчу оьрсийн махкахь 
шайн ирс каро а мега шуна. Хьанна хаьа! Шаьш тIедиссинчу хIусамна 
хьанал хилалаш, тешнабехках ларлолаш. Шайх бехк боккхур болу хIума 
ма делаш. Чета эхь диллий ма лелалаш. Шаьш хьанах схьадевлла диц 
ма делаш, мел хала киртиг шайна тIехIоттарх. Къонахий болуш, дика 
дай хилла шун!»

Воккхачу стеган xlopa дош а, тIулга тIе яздина йоза санна, кIентан 
дагчу дуьжура. Ша схьаваьлла юрт даима дагахь лаьтта цунна. Кест-кеста 
дагатосура цунна ша вина мохк, ша Хьасинца идда гаттий урамаш, лийчина 
ламанан сирла хиш, шайца йийцалур йоцу хазалла йолу лаьмнаш. Дай-
махках къастаран йоккха билгало хаалуш ю цуьнан юьхь тIехь а, даг чохь 
а. Шен дахаран чаккхенехь Каменкехь ваха охьахиъначу хенахь, мехкан 
безамна Алдара цо деанчу xIyx дийнна хьун кхиънера. Мох баьлча а, догIа 

догIуш а, ножо ечу гIовгIано а, гIенах санна, дагайоуьйтура цунна хьоме 
эвла Алда, баьццарчу басехула догIу Соьлжа, юьртара лохий цIенош.

Махках къаьстинчул тIаьхьа, дуьххьара шен хьомечу юьрта кхачар 
нисделира Александран пхийтта шарера ваьлча. Цуьнан дагахь дерг 
дика хууш волчу Н. Раевскийс кхочущдо цо дагалаьцнарг. Юрт гича, дог 
карзахе тохаделира цуьнан: «Сан юрт...хIapa ю-кх со вина юрт», – бохура 
цуьнан балдаша. Леррина дIасахьежарх, девзаш хIума дацара: юрт хий-
цаеллера. Амма дукха хан ялале, ша хийлазза тIевийлина комаран дитт 
а девзина, говрара охьа а иккхина, ведда тIе а вахана, дукхадеза адам 
санна, марадоьллира цо и дитт. Дагалецамаша вадийна дIаваьхьира иза 
бераллин хене, тIундира бIаьргаш. Кхуза кхаччалц Александра кхаьбна 
ойланаш, дохк санна, айаелла, яьржина дIаяхара.

Дахарехь кхин хийцамаш ца хуьлуш, диъ шо гергга хан яьккхира 
цо Нижегородски драгунски полкехь. ТIеман къизалла а, къахьалла а 
евзина волчу Александр Чеченскийна ца дезаделира гIебартойн гIаттам 
хьошуш дакъалацар. Кхечу эскаре ваккхар доьхуш рапорт яздира цо. 
«Шайн паргIато къуьйсучу нахаца тIом хIун аьлла бийр бу!» – ойла 
кхоллало цуьнан коьртехь.

Эскарера мукъа а ваьлла, Петербургерчу накъосташа-эпсарша лучу 
балашкахь сакъоьруш, тIеман арара эскар долчу вахар бен, кхин хIуманан 
гIайгIа йоцуш, дахарна юкъавахара Чеченский.

Дукха хан ялале, йоккхачу шина пачхьалкхан – Россин а, Францин 
а – юкъаметтигаш телхинчул тIаьхьа, Наполеон шен эскарца дозанал 
сехьа велира. Хуьлуш долчунна юьстах латта Iемина воцу Александр 
тIамна юкъа гIертара. Амма Раевскийс, кIант кхоош, цуьнан сиха амал 
евзаш, иза тIеман цIерга эккхарна кхоьруш, Кутузовн адъютант хIот-
тавойту. Александр нехан букъа тIехьа лечкъаш Iийр волуш вацара, 
цундела адъютант волчуьра дIа а волий, тIеман уггаре хала йол-йолчу 
меттигашкахь дакъалоцу цо, чинехь лакха а волу. ТIамехь тIех майра 
хиларна, хьуьнарш гайтарна коьртакомандующий М. И. Кутузов а лерам 
болуш хилла Александр Чеченскийга. Поэт а, майра тIемало а волчу 
Денис Давыдовца партизански отрядехь бIаьхочун хьуьнарш гойтуш 
дика чекхваьлла иза.

1812-1814-чуй шерашкахь Даймехкан тIамехь Россин паччахьан 
эскаро Наполеонан эскарш эша а дина, Даймохк паргIатбаьккхира. 
Оцу тIамехь а майра а, доьналла долуш а, каде хиларца а билгалвелира 
Александр.

Александр Чеченскийн бIаьхаллин гIуллакхаш дийцарх тоам ца 
беш, дуьззина васт хIоттийна авторо. Гайтина цуьнан Софьега болу 
цIена безам, йовха доттагIаллин уьйраш, Даймахкана, халкъана иза 
хьанал хилар.

Европан маршонан хIу хьакхаделира Александр Чеченскийн мах-
кахойх а, цхьаболчу накъостех а. Ша а ца висира иза оцу гIуллакхашна 
юьстах. России прогрессивни идейш тIехь кхиъна волчу Александрна 
герга бу демократин товжамаш. Цхьаболчарна хетарехь, паччахьна 
дерриге могуьйтуш ду бохург тIе ца лоцура цо. Цуьнан ойланаш кхечу 
тайпана яра, жима волуш цкъа а ца хаавеллера цунна шен да цхьанненна 
а хьесталуш. Ша а вац иза цхьанна а хьалха корта охьабохуьйтур бо-
луш. Яхь бохург уггаре сийлахь а, деза а ду цунна. И дIа ца яла, шен са 
дIадала а кийча ву иза. Подпоручикан чинехь волчу хенахь нисвелира 
Александр паччахьан цIийнехь лучу бале. Алексанр I шена юххехь 
лаьтташ волчунна юххе а таьIна, бIаьргаш Чеченский волчу а хьежош, 
ца вешаш элира:

– И хIун Iаьржа маймал ду?
ДегIана лекха вацахь а, шуьйрачу некха тIехь орденаш кхозуш, 

хьалахьаьвзина ши мекх долуш волу ша вуьззина къонах лорура Че-
ченскийс. И паччахь велахь а, ша сийсазвар ловр доций дIахоуьйту цо 
цуьнга: «Хьо паччахь хиларх, ас ловр дац хьуна ахь со сийсазвар. Сий 
– Далла, гIуллакхдар – паччахьна», – олу Алксандра паччахье. Паччахь 
а ца хIоьттира цуьнца и дешнаш къийса». 

I824-чу шарахь Петербургехь Сенатски майданахь шена гинчо цец-
ваьккхинера Александр. Оцу гIуллакхашкахь ша дакъалоцуш ца хиллехь 
а, цуьнан накъостий бара цигахь. Кхунах къинхетам бина, кхунна хIумма 
ца хоуьйтуш, бевлира уып Сенатски майдана паччахьана дуьхьал.

Доллучу дуьненахь а санна, Александран даг чохь синтем бацара, 
хуьлийла а яцара, кхуьнца тIам тIехь бахчабелла, Митрич санна болу 
ахархой паргIат бовллалц. Шераш дIа мел довлу, и тешам чIагIло цуьнан 
даг чохь: дуьненахь цхьанхьа а бац тийна бен.

«Пугачевн гIаттам, Мансуран гIаттам. Кхин масане хир бу уьш. Аьч-
ган гура чу волла тарло Пугачев а, Мансур а. Амма дерриг халкъ делур 
дац». И тайпа карзахе ойланаш хьийза турпалхочун коьрте.

Кхин цкъа а нисделира Александр Чеченскийн Алда кхачар. Нохчий 
хIинца а къарбелла бац. Чаккхе маца хир ю а хаац. Массанхьа а тIом бу, 
летарш ду.



106

Цуьнан кхетамехь, адам цхьатера даха кхоьллина ду. Шен кхоллам 
бахьана долуш, эскарера ша мукъаваьккхича, Чеченскийх помещик 
хилира. Иза дуьхьал ву адамо адам дацорна, цундела шен крепостнойш 
мукъабаха вуьйлира иза. Iедало кхерам тесира бахам верасалле дIаоьцур 
бу аьлла. ТIаккха, шен ма-хуьллу, крепостнойн Iер-дахаран хьелаш тодан 
волавелира иза, лулахой-помещикаш шега гома хьоьжуш боллушехь.

Оьздангаллех вуьззина, къонах стаг ву Александр. Софьяс шена елла 
дуьххьарлера безаман билгало – дашо медальон – Александра дIаэца аьл-
ла, цуьнга юхаелча, цуьнан майрачо Русскос, зудчун карара а яьккхина, 
ластийна хи чу яхийтира. Вуьшта а сиха амал йолуш волчу Александра, 
карзахволий, Русско дуэле кхойкху. Русскон тапча тилкхазйолу. Софьян 
дуьхьа Русскона дахар луш, тапча ирх йолуьйту Чеченскийс. Цуьнан 
оьздангалло цецваьккхинчу Русскос олу:

«– Жима йолуш цкъа хьуна а делла цу стага дахар (берзалоша 
юьйчура кIелхьараяьккхинера и къоначу Сашас), хIинца суна а дели! 
Тамашийна, оьздангаллех вуьзна стаг ву иза!»

ТIеман кIуьрлахь къизалла а, вуно дукха ирча суьрташ шена гин-
нашехь, дог акха ца даьлла цуьнан, къинхетам бу цуьнгахь хаалуш. 
Веккъа цIена тIемало воцуш, тIемало – дипломат ша вуй хоьуйтуш, 
цхьацца тIеман операцеш кхиамца дIахьо цо. Иштта нисло Гродно-гIа-
ла мостагIех мукъайоккхуш. Оьрсийн мехкан дозанехь Iуьллуш йолу 
Гродно, дийцарш динчул тIаьхьа, цхьа а топ ца кхуссуш, Чеченскийн 
полко схьалецира.

Мукъа еана хан цкъа а эрна дIа ца йохуьйтура Александра, шена 
ца хууш дерг, вуха ца волуш, Iамадора, карадерзадора. Цундела эскаре 
вахана дукха хан ялале, дика тIемало ву аьлла, цIе яьржира цуьнан. Дика 
тIемало хилла ца Iaш, говза командир а хуьлу цунах Бугски гIалгIазакхийн 
хьалхара полк шен куьйгалли кIел хIоттийча.

«Жима дегI, векъана, тIедаьлла меран дукъ, малхо-мохой ягийна 
юьхь, хьалахьовзийна, къийган мас санна, Iаьржа кегий мекхаш долу 
къона ротмистр ларор вуй-те шайна тIехь, денна тIеман цIергахь хила 
безачу гIалгIазакхашна тIехь куьйгалла дан, бохург дара дукхахболчеран 
бIаьргаш чохь хаалуш». Керла ваийтина командир цхьанненна вевзаш а 
вацара, амма дукха хан ялале массарна а везавелира иза, нийсо езаш а, 
низам лардеш а хиларна.

Хьалха санна низам ца талхош, кхочушдора массара а шайн декхарш. 
Дукха яьхкира, Чеченскийс куьйгалла а деш, гIалгIазакхийн полко хьуь-

нарш гойтуш меттигаш. «Ишттачу командирана тIаьхьа а хIоьттина тIом 
бар, де а хIума дац. ТIом говза бан хууш ву», – олура цара.

Париж схьа а йоккхуш, Наполеонна тIехь толам баккхарца чекхйолу 
повесть, цигахь хеда Александр Чеченскийх болу хаамаш а. Амма повес-
тан чаккхенехь – эпилогехь вайна го Александр Чеченскийн тийна дIа-
доьду дахар. Дикка хийцамаш хилла цуьнан дахарехь: цо оьрсийн къомах 
зуда а ялайой, доьзал болабо. Хьалха йинчу йоIана шен дуьххьарлерчу 
безаман сийнна Софья цIе тиллира дас. 1822-чу шарахь инарла-майоран 
чин делира Чеченскийна. Цул тIаьхьа, дукха хан ялале, 1824-чу шеран 
февралехь эскарера мукъаваьккхира иза.

Къаналле лестина Александр Чеченский верриге ойланашка вир-
зина ву: хир юй-те, Ворсклахь а, Соьлжа йистехь а, хIокху лаьтта тIехь 
массанхьа а адамаш паргIат деха хан?

Хир ю. Иза теша и хан тIекхочург хиларх. Шайга дан ца даделларг 
берашка далур дуй хаьа цунна. Уьш дацахьара, хиндерг сирла а, тешаме 
а хир дацара.

«Александр Чеченский» повестан мехалла». Исторически хила-
ре терра, бакъдолчунна тIехь хIоттийна повесть ю xlapa, цундела шен 
башхалла а ю кхуьнан. Билггала цхьана заманахь ваьхна стаг ву хIокху 
повестан коьрта турпалхо.

Ша ваьхначу замане хьаьжжина, башха, шатайпа кхоллам болуш ву 
повестан коьрта турпалхо Александр Чеченский. И тайпа кхоллам болуш 
хилла гIараваьлла суртдиллархо П. Захаров а. 

Яздархочун ницкъ кхаьчна исбаьхьаллин кепехь повесть язъян. 
Шена тIе тидам бохуьйтуш ю цуьнан композици а, сюжет а. Турпалхойн 
васташ кхоллар а цу заманан дахаран ма-дарра сурт хIоттош, говза кхо-
чушдина яздархочо. Произведенин чулацам хила беззачу исбаьхьаллин 
кепе берзийна.

Чолхе боцуш, повесть еша дог доуьйтуш бу авторон мотт а. Оцу 
дерригено лаккхара мах хадабойту I. Гайсултановн «Александр Чечен-
ский» повестан.

Нохчийн исторически прозехь дикачарах ю Гайсултанов Iумаран 
повесть.

Гайсултанов Iумаран произведенийн маьIна. Коьртачу декъана, 
Гайсултанов Iумаран произведенийн маьIна доллу цо берийн литерату-

ра кхиорехь. Лакхахь йийцина произведенеш, дукхахъерш, берашна а, 
кегийрхошна а лерина ю. Яздархочун мотт, йозанан хатI – ша дерриг а 
оцунна тIедогIуш ду. Цхьа а хIума чолхе ца доккху яздархочо шен про-
изведенешкахь. Доцца а, кхетош а дуьйцу. Философин чуччудийларш 
дац. Цуьнан произведенийн чулацам самукъане а, еша дог догIуш а, 
кхета хала боцуш а бу.

Хаттарш а, тIедиллар а.

1. Гайсултанов Iумаран кхоллараллин хIун башхалла ю?
2. «Александр Чеченский» повеста тIехь юьйцург хIун зама ю, 

муьлаш бу цуьнан коьрта турпалхой?
3. Къеначу Жумас бина хьехам муха тIелецира жимачу Iалис, хIун 

маьIна долуш бара иза цуьнан дахарехь?
4. ХIун дог-ойла кхоллаелира Александр Чеченскийн ша винчу 

юьрта кхаьчча?
5. Муха кхолладелира Александр Чеченскийн кхидIа долу дахар, 

иза Россех кхаьчначул тIаьхьа?
6. Муха кхоьллина повеста тIехь коьртачу турпалхочун васт?
7. ХIун бахьана ду Чеченскийна Россехь «тийна бен» ца кароран?
8. Повесть муха чекхйолу? ХIун ойланаш ю Александр Чеченскийн 

коьрте хьийзарш?
9. ХIун дог-ойла кхоллайолуьйту хьан хIокху повесто?
10. Гайсултанов Iумаран кхоллараллин хIун маьIнa ду?
11. Сочинени язъе «Александр Чеченскийн» васт темина.

БАЗОРКИН ИДРИС МУРТУЗОВИЧ
(1911-1993)

Дахаран а, кхоллараллин а некъ. ГIалгIайн 
цIеяххана яздархо Базоркин Идрис вина 1911-чу 
шеран 15-чу июнехь Базоркино (Мочкъо) юьртахь. 
Цуьнан хьалхара книга араяьлла 1934-чу шарахь 
Владикавказехь. Шен тIаьххьара де тIекхаччалц оцу 
гIалахь ваха а ваьхна иза. Оцу хIирийн гIалахь те-
атро дуьххьара хIоттийна цуьнан «Сатосуш» пьеси 
тIехь спектакль. Ткъа вай йийцаре еш ерг ю цуьнан 
кхоллараллехь шатайпана маьIна лело «БIешерийн 
боданера» роман. Базоркин Идриса литературехь 
йитина лар – иза цхьа тача хилла ца Iа, ткъа тIаьхьа 
богIучарна a паргIато юьтуш шуьйра некъ бу.

Оцу башхачу яздархочух дуьйцуш, уггар хьалха вайна дагайогIу цуь-
нан «БIешерийн боданера» роман. Иза Базоркин Идрисан кхоллараллехь 
а, ерриге гIалгIайн литературехь а коьрта роман хилла юьсуш ю.

И роман Базоркин Идриса а, Сервантеса «Дон-Кихот» санна, шен 
60 шо кхаьчначул тIаьхьа язйина.

«БIешерийн боданера» роман. Жимачу гIалгIайн халкъана 
тIехIоьттинчу уггаре халачу киртигах – ХIХ-чу бIешеран шолгIачу эха-
шарна тIера дуьйна, 1905-чу шеран революцих, 1914-чу империн тIамах, 
19I7-чу шеран революцих – оццул баккхий хиламаш чулаьцна, уьш ма-
барра, амма исбаьхьаллин васташца гойтуш язйина роман ю иза.

Авторо романан буха диллинарг – дахарний, Iожалний юккъехь 
лаьтта Калойн а, хьолахочун ГIойтамаран а юккъехь лаьтта къовсам бу, 
хьалхе дуьйна а Калойн дас Турса дIаболийна, дуьйш-лелош долу лаьттан 
дакъа бахьанехь. Мискачу ахархочун а, хьолахочун а юкъара и къовсам 
тIаьхь-тIаьхьа социальни кьовсаме болу.

Яздархочо даррехь дIагойту дешархочунна Октябрьски революци 
хилале мискачу наханий, хьолахошний юккъехь къийсам хилла хилар, 
харцдо иза ца хилла боху къамелаш. Бакъ ду, Кавказан кхечу къаьмнашна 
юкъахь санна, гIалгIашна юкъахь бекъабаларш хилла дац хьолахошний, 
мискачарний юкъахь. Амма мискахой, массо къаьмнашна юкъахь санна, 
царна юкъахь а хилла.

Калойн да Турс, юьртдеца ГIойтамарца Iот-баккхамаш хилар бахьа-
нехь шен зудчуьнций Турце дIавоьду, цигахь шен доьзалан ирс а, латта 
а кароре дог дохуш.

Туркойн махкарчу бусулба нехан «ялсаманино» Кавказера ламанхой 
тоьпийн дIаьндаргашций, цхьамзанашций тIелоцу.

Калойн деца цхьаьна Турце вахана цхьа мухIажар – Хамбор, цигахь, 
бусулба махкахь, шен къоьллех ша хьалхавериг хиларх боккъалла 
тешаш, амма дукха саца ца луш цIа вогIу. ХIинца иза хьалхалера Хам-
бор вац. Дуьнен тIехь нийсо хирг хиларх дог диллина, Делах а, нахах 
а тешам баьлла, декьаза стаг ву иза. Цигахь ша лайна Iазап Калойга 
далхадо цо.

ТIаьхь-тIаьхьа кхуьуш болчу классови а, социальни а кхетамо рево-
люцин идейш тIелацарна тIедаладо гIалгIайн жима халкъ. Романна тIехь 
иза дика гайтина а ду. Произведенин эпически амал билгалйолу вайна 
яздархочо ерриге къоман юкъараллин дIахIоттамна тIе боккха тидам а 
бохуьйтуш, цуьнца цхьаьна ша-ша схьаэцча произведенин турпалхойн 
амалш а, аматаш а къаьсттинчу исбаьхьаллин басаршца, xIop васт, цхьаъ 
цхьаннах тера доцуш дилларо.

Иштта нисло яздархо доккха похIма долуш а, ша дешархочуьнга ала 
гIертарг хьалххехь дуьйна а ша-шена билгалдина а хилча.

Яздархочо юьхьанца дуьйна а шена хьалха хIоттийнарг цхьа Iалашо 
яра: къоман кхетам исторически кхолладеллачу хьелашца самабалар 
гайтар. Оцу Iалашоно а, произведенин жанро а, ткъа иза роман-эпопея ю, 
автор декхарийлахь во къаьмнашна юкъара баккхий къовсамаш гайтаре 
кхача. Цундела яздархочо халкъан васт историца цхьаьна доьзна кхуллу, 
шен халкъан шира а, керла а дахар, иза когадоьдучу муьрехь мелхо дика 
а, кхоччуш а гайтархьама.

Цундела вай теш хуьлу хьолахочун ГIойтамаранний, мискахочун 
Турсанний юккъера дов социальни тIегIанан къовсаме долуш.

Калойн васт. «БIешерийн боданера» романна тIехь уггаре къегинчех 
ду Калойн васт. Цунна басарш ца кхоийна яздархочо. Иза тамашийна а 
дац. Калой романан коьрта турпалхо ву. МаьIнехь нислуш болу берриге 
коьрта хиламаш цуьнца бозабелла бу романна тIехь.

Нанас Доулис боккхачу чхера кIел вина ву Калой. Цундела дас цунна 
наьрт-аьрстхочун цIе тиллина. Калой-КIантах а, Сеска-Солсех а шира 
дийцар ду гIалгIайн фольклорехь. Амма шен романна тIехь Базоркин 

Идриса и шира дийцар жимма хийцина даладо. Калойн васт дестийна 
дуьллу авторо. Шегахь боккха ницкъ хилла ца Iаш, дерриге зерашкахь 
а, къийсадаларшкахь а толамца чекхволу Калой. Ширачу дийцарна тIера 
Калой-КIант а ву шегахь инзаре боккха ницкъ болуш. Цунах тарвина 
яздархочо шен Калой а.

Иза го вайна Калойца хуьлучу хийцамех: «ЦIеххьана Калойна 
гобина адамаш дIасадаьржира. Уьш хIинца ца хIуьттура, нийсархой 
санна, цуьнца забарш ян а, ловза а. Иза, уьш шега кхочур боцуш, лекха 
хилла дIахIоьттира. Калойна хааделира иза... хьалхалера юкъаметтигаш 
хераевлира».

Дуьххьара вайна Калой вевза иза шен зурма а лоькхуш, ловза а лов-
зуш, бен доцуш дIалела жима бер долуш. Жимачу Калойс а, луларчу йоIа 
Зорус а цхьаьний дажадо уьстагIий, вовшашна туьйранаш а, самукъане 
хабарш а дуьйцуш дIаоьху денош. Эххар а вовшашка безам боьду цу 
шиннан. Амма безаман ирс Iовша доьгIна ца хилла цу шиннан – Зору 
везаш воцчу, амма хьал долчу ГIойтмаран кIанте Чаборзе маре ло.

Дахаро во Калойх обарг. Хьолахошкара, цара хьарам гулдина рицкъа, 
нуьцкъах схьа а доккхуш, иза мискачу нахана дIадоькъу цо. Цундела 
ларамаза дац романна тIехь Калой Харачойн Зеламхица цхьаьнакхетар. 
Вуьшта, авторо и цхьаьнакхетар хьалххехь дуьйна а билгалдина дара.

Амма Калой шен сица, дагца, шен Iаламца – къинхьегамхо ву. Цунна 
дукха еза лаьттан хьожа, маьлхан зIаьнаршлахь лепа лаьттан хьена бос.

«Жимачохь дуьйна а къахьега дезаро, эшамаша, буьрсачу Iаламо 
ламанхойн бераш дукха хьалхе даккхий хуьлуьйту. Калой а хьалххе ойла 
ян велира адамийн леларийн, церан мах хадо, уьш дуста, дахаран ойла 
ян...» – боху авторо шен турпалхо дешархочунна вовзуьйтуш.

Делахь а, мацах цкъа харцо еш ГIойтмарна дIаделла латта, ша бахьа-
нехь Турс а, Доули а – Калойн да-нана – Турце дахана долу, цу шиннан 
кхолламан къаьхьа кхаъ хилла дIахIоьттина. Цундела Калойн даг чохь 
хьолахошка хIетахь кхоллабелла цабезам, луьрачу классови цабезаме 
боьрзу. Амма кхано, тIаьхьа, цкъа хьалха Владикавказерчу заводийн 
белхалошна юкъа, цул тIаьхьа империалистически тIаме нисвелча, Калой 
кхета адамашна юкъахь социальни нийсо яцаро цхьаболчаьрга къоьлла 
тоькхуьйтуш хиларх, вукхарна дуьненан хьал луш хиларх. Иза цхьабосса 
хьакхало дерриге къаьмнех. 

Калойс тIе ца лоцу тIеман бакъдерг, цуьнан деган цIоналло цунна 
пурба ца ло Iожалла а, адамна бен ницкъ а тIелаца а, цунах кхета а. Цун-

дела цо дуьхьало йо гIараяьллачу Акхачу дивизин салташций цхьаьна 
немцойн салташна тIе тоьпаш етта. Цо эпсаре юьхьдуьххьал дIаолу: «Со 
– комитет!» – олий.

Iаламат дика гайтина авторо Калойн вастаца гIалгIайн халкъан 
сатийсамаш а, лехамаш а.

Хаттарш а, тIедиллар а

1. Маца а, муха а веара Базоркин Идрис гIалгIайн литературе?
2. ХIун маьIна лелийна цо гIалгIайн литература кхиош?
3. «БIешерийн боданера» романна тIехь билгалбинарг хIун мур бу?
4. Муха кхоьллина авторо коьртачу турпалхочун Калойн васт?
5. Калойн вастах лаций дийца.

АЛЕКСАНДР КАЗБЕГИ
(1848-1893)

Дахаран а, кхоллараллин а некъ. Александр 
Казбеги вина 1848-чу шеран 8-чу январехь Сте-
панцминда (хIинца цунах Казбеги олу) юьртахь. 
Казбегин да гIараваьлла мехкада – феодал хилла. 
Казбегин дедайн фамили Чопикашвили хилла. Ткъа 
Казбеги фамили Александран дедена Гавриилана 
елла Ираклий II-гIа паччахь волчу хенахь. Шен май-
раллица а, хьекъалца а гоьваьлла Гавриил, цундела 
паччахьо и шена герга озийна, Степанцминдина 
тIехь урхалла дар тIе а дуьллуш.

Хинволу яздархо дукха хьалдолчу, гоьяьлла 
цIе йолчу ден-ненан цхьа кIант бен ца хилла. Доккхачу хьолана юккъехь, 
оьшуш хIума доцуш, кхиош хилла Александр. Цуьнан лаам кхочушбан 
кийча хилла берриш а. Шайн тIаьхьенан нуьцкъала xIу цуьнгахула дIа-
гIуриг хиларх тешна а хилла уьш.

Амма кхуьуш волу кIант шен боллучу лаамца балехь доллучу хал-
къана герга теIаш хилла. Цуьнан вахарх дерг яздинчу дуьххьарлерачу 
цхьана биографа иштта боху: «Хьолана юккъехь вахар дезаш вацара иза. 
Шега хьовса тIехIиттийначу мамкех а, нянкех а водий дIавоьдий, юьр-
тарчу берашца ловзуш, я жаIуй болчохь каравора иза». Юьртара бераш 
дукхадезаш, царна чу садиллина хилла хинволу яздархо.

КIезигчу маьIне ца хилла цуьнга хьожуш йолчу няняс цуьнан даг чу 
дижош дерг а. И зуда ша а хилла ламаройн-ахархойн доьзалера схьаяьл-
ла. КIантана цо дукха дийцина халкъан туьйранаш а, хьалха хилла шира 
хIуманаш а. Цара кIантехь боккха безам а, къинхетам а кхиийна мискачу 
адамашка. Ша воккха а хилла, гIараваьлла яздархо хилча, шен цхьана 
няне иштта кехат яздина Казбегис: «ДагадогIий хьуна, со жима волуш, 
паччахьан кIант санна со кхобуш хилар, сан лаамна дуьхьало еш цахилар? 
Со оьгIазе а, кура а, хьагI йолуш а кхио гIертара уьш. Айхьа суна дийцина 
туьйранаш дагадогIий хьуна? Къаьсттина хIорш: «Туркойн зезаг», «Хал-
къана синтем балар», «ХIорда тIера обаргаш», кхидерш а. Царех со чIогIа 
тешара, сан дагахь йоккха лар йитира цара. Ткъа дас-нанас бохург ас схьа а 
ца лоцура. Хьуна дицделла хир дац айхьа суна дийцина дерг: муха бехара 
ялхой хьолахойн олаллин кIел. Эрна ца дайна ахь суна мел дийцинарг».

Александр Казбегис дозалла деш хилла шен кхиар майрачу, доь-
наллечу ламанхошна юккъехь дIадахарх. «Сан дешархо, со цигахь ван а 
вина, кхиа а кхиъна. Сан дерриг дахар ламанан Iаламца доьзна ду».

Юхьанцара дешар делира Казбегина леррина лаьцна болчу хьехархоша 
а, гувернераша1 а. Цхьайтта шо кхаьчна Казбеги цхьаннан доларчу пансионе 
деша дIавелира. Цигара ваьлча, Тбилиски гимназе. Жима волуш доьшуш 
дукха шера Iамийра цо оьрсийн а, французийн а меттанаш. Музыка езаш а 
вара иза. 1866-чу шарахь да Казбеги велча, юккъера дешар чекхдаккха а ца 
кхуьуш, цIа верза дийзира цуьнан. Ден бахам дIакхехьаран хала дукъ дуьй-
жира цунна тIе. Амма Хевски мехкаден дахар дезаш вацара къона Казбеги. 
ХIетахь дуьйна а вара иза къоман-паргIатонехьа болчу боламе сатесна.

Лаккхара дешар а дешна, шен халкъана гIуллакх дан ойла йолуш вара 
Казбеги. Россе а вахана, шен махкара цхьамогIа яздархой санна, цигахь 
оьрсийн интеллигенцигара Iама дагахь вара иза, шен халкъана паргIато 
а, ирс а даккха къийсархьама. Петербургехь йолчу дешаран лакхарчу 
заведенешкахь деша дIаэцийта хьажийначу цуьнан, карахь бакъо ца 
хиларна, шен накъосташкахула аьтто хилира Московски юьртбахаман 
академехь паргIат ладогIархо хила. Иза тешаш вара, оьрсийн культуран 
хьалхелелочаьргара шена дуккха а диканиг Iемарг хиларх. Цул тIаьхьа 
цIа а вирзина, шен мехкан хьакъволу кIант хиларе сатуьйсура цо.

1870-чу шарахь иза Хеви вухавеара, шен доьзал болчу.
Казбегис Москвахь даьхна шераш эрна ца дайра. КхузткъалгIачу ше-

рашкахь Россехь самадолуш долчу юкъарчу дахаре хьоьжура иза леррина. 
Дукха книжканаш йийшира цо, стихаш а язйира. Оьрсийн классически 
литература гоч а йира. Оцу шерашкахь цо, ша студент волуш, язйинчу 
стихотворенис тоьшалла до вайна, паччахьан, мехкадайн дIахIоттамна 
а, церан колонизаторски политикана а дуьхьал иза хиларна.

Ша Гуьржийчу вухавеача, цо паргIатбехира ламанан ярташкара шен 
долахь болу бахархой, шен дас а, дедас а тIехIиттийначу дерриге декхарех. 
Цул тIаьхьа шен дайх йисина керт дIа а тесна, шена тIехь долчу даржах 
– мехкадех, хьоладех дIа а къаьстина, еха Iaca кара а эцна, жаIу хилла 
дIахIоьттира. Цо шена хьалха Iалашо хIоттийра шен халкъан дахар кIорг-
гера Iамо а, цуьнан цатемаш, хазахетарш довза а. Оцу хенахь иза хезна 
доцу хIума дара – шен нахах дIа а къаьстина, халкъехьа валар дара иза.

Дворянашний, хьолахошний юккъехь боккхачу цабезамца тIеийцира 

 1 Гувернер – хьолахойн доьзалшкахь бераш кхетош-кхиорхо.

Казбегис динарг. Ткъа Хевски жаIушна юккъехь, цуьнга цатешамца хьуьй-
сура. ХIунда аьлча, мехкаден кIанта динчух теша хала дара. Амма Казбеги 
шен сацамна тIера вухавала дагахь вацара. Шен гергарчу хьолахоша ша 
аьшнашвеш дуьйцу хабарш хьесапе ца оьцура цо, ткъа халкъана кестта 
дIагайтира ша лелориг хIумма а забаренна цахилар. ТIаккха жаIуйн безам 
а бахара цуьнга, цара цунна цIе тиллира «ламанхойн гIагI» аьлла.

BоpxI шарахь дажийра цо жа. Оцу ворхI шарахь Iаламат дукха ха-
лонаш а, иэшамаш а лайра. Вижар, садаIар доцуш, шелонехь, йовхонехь 
Кавказан лаьмнаш цоьстуш лийлира иза. Цу дерригенах лаьцна шен 
автобиографически «ЖаIун дагалецамашна» тIехь яздина цо.

Оцу шераша гIo дира хин волчу яздархочунна Казбегина кхолларал-
лин новкъахь. Оцу шераша делира яздархочунна Iаламат дукха васташ 
довзар а, дахарехь доккха зеделларг а.

1879-чу шарахь Казбеги ваха Тбилисе дIавахара. Цигахь дIадоладе-
лира цуьнан шуьйра юкъараллин болх бар. ШолгIачу шарахь «Дроэба» 
газета тIехь зорбатуьйхира цуьнан этнографически очеркана. Цуьнан цIе 
яра «Мохевцаш а, церан дахар а».

Гуьржийн театр кхиарна тIехь а дукха болх бира Казбегис. Дезт-
къалгIачу шерашкахь гуьржийн театр юхаметтахIоттор а цуьнан цIарца 
доьзна ду. 1880-чу шарахь дуьххьара хIоттийра театро Казбегин «Ирс 
долчех цхьаъ» пьеси тIехь спектакль. Цул тIаьхьа дуккха а драмашший, 
комедешший хIиттийра. Уьш яра «Царевич Константин» а, «Ловзар 
дIадаьллачу Iуьйранна» а, «Арсен» а, кхиерш а.

Амма цуьнан похIмаллин боккха ницкъ гучубелира цкъа а йовр 
йоцчу романашкахь а, повесташкахь а. I88I-чу шарахь «Дроэба» газета 
тIехь зорбатоьхна араелира Казбегин «Элгуджа» повесть. Иза «Мохчу-
баридзе» псевдонимаца араяьккхира цо. Мохчубаридзе бохург нохчийн 
матте даьккхича «Харцахьарниг», «лиэташ верг», «девнаш дохург» ду. 
Жима волуш нанас иштта цIе тиллинера цунна.

Ешархоша «Элгуджа» къобалъеш, дика тIеэцаро дог ир-кара хIот-
тийра Казбегин. Цул тIаьхьа цо арахийцира шен кхийолу произведенеш 
а: «Элиса» а, «Цико» а, «Давийнарг» а, «Хевисбери Гоча» а, кхиерш а. 
Царех xIop ара мосазза йолу, яздархочун сий лакхадолура. Шен произведе-
нешкахь Казбегис кхайкхам бора бода дIабаккхаре, лолла дIадаккхаре.

Шен кхоллараллехь тоьлла произведенеш Казбегис язйира 1880-
1886-чуй шерашкахь. ХIумма а хала дац мел боккхачу ницкъаца цо болх 
беш хилла хаа оцу шерашкахь. Кхоллараллин балхаца цхьаьна яздархочо 

дукха гIелвеш болу редакцин болх а бина, гуьржийн театрехь драматурган 
а, актеран а белхаш а бина.

Шега уггаре дика болх балуш хиллачу шерашкахь вуззалца даа пхьор 
доцуш хилла иза. Казбегин кхоллараллин новкъахь цхьацца бахьанаш 
а лоьхуш, паччахьан цензуро цхьацца новкъарлонаш еш хилла. 1884-чу 
шарахь араяьллачу «Элгуджа» повестан ерриге тираж, полицис дIа а 
яьккхина, яйна.

Паччахьан, дворянствон хьадалчаш, цхьацца эладитанаш, харцдерг 
цунна тIехь кхуллуш, Казбегин сий дайа гIиртина.

«Тамашийначу седанна кIел кхоьллина со! Муьлххачу даржера, 
мехалаллера болу «турпалхой» суна дуьхьал доллучу герзаца гIуьтту... 
Царех хIоранна а лаьа дийна воллушехь со лаьттах волла», – халахетарца 
яздина яздархочо шех лаьцна.

Шен произведенешна тIехь Казбегис ма-барра Iорабоху халкъан 
мостагIий. Цо ийза ца луш гайтина паччахьан чиновникаш, уездан хьаь-
камаш, приставаш, эпсарш. ХIуманна а мегар боцуш хиларна Россера 
аракхийсина болу и чиновникаш атта дахар, гIуллакхаца лакхавалар, 
кхиам лоьхуш халкъ сийсаздеш, паччахьан колонизаторски политика 
дIакхоьхьуш, шайна дуьхьал халкъ гIиттош лелла. Шен повесташкахь 
а, романашкахь а исторически бакъдерг гайтина Казбегис.

Александр Казбегин патриотизм къоман доза доцуш ю. Элиса а, Ва-
жия а, Мзагой а, Эльгуджи а тайп-тайпанчу къомах адамаш ду. Церан дин 
а ду шайн-шайн. Делахь а оцу хьелаша новкъарло ца йо царна вовшийн 
деза, доттагIалла лело. Даймахке болчу безамо новкъарло ца йо Казбегин 
турпалхошна цхьаьна машаре баха. Къаьмнашна юккъехь машар а, ирс а 
хуьлийла лаьа Казбегина. Дерриге а кхидерг оцу хьашташна тIехьажийна 
хила деза, боху цо.

Казбегис язйина цхьа а произведени яц безам коьртаниг ца лоруш. 
Цуьнан турпалхойн дерриг дахар цуьнца доьзна ду. Сирла, цIена дог 
долчунна бен кхочуш бац безам, боху Казбегис. Ткъа хьаькамашна безам 
бохург хIун ду а ца хаьа. Царна оьшург халкъашна ницкъ бар ду…

Александр Казбегис Iаламат говза хIоттош хилла Iаламан сурт. Дукха 
исбаьхьачу басаршца гойту цо ламанан Гуьржийчоь.

Iаламах лаьцна Казбегис иштта яздина: «Iалам дика ду, нагахь санна 
цунна чохь кхехкаш дахар делахь, шен йоллучу дикаллашца а, гIай-
гIанашца а. Стенна оьшу батто шен серло эзарнаш зезагашна тIеIенор, 
нагахь санна, адам шех доккхадеш хилар цунна гуш дацахь?

Со са доцчу хIуманашна корта бетташ вац. Сан ойланаш а, сан хье-
къал а, сан къолам а шершар бац дийна йоцчу хIуманех яздеш».

Казбеги, дуьйцийла йоцуш, воккха говзанча хилла ша язъечу про-
изведенин композици хIотто. Цуьнан произведенеш Iаламат чехка кхиар 
долуш, хIинций-хIинций хIун хуьлу-те боху дог-ойла латтош йоьшу. XIop 
произведени а шех тешаш чекх а йолу.

Йоллучу Гуьржийчоьс чIогIа халахетарца тIеийцира Казбеги валар. Иза 
кхелхина I893-чу шарахь, дIавоьллина шен ден цIахь, Казбеги-юьртахь.

Вайн заманахь кхочушхилла Казбегис йина ойланаш, цо сатийси-
нарг. Лара ма-веззара шен къомо лара а лору Александр Казбеги, цуьнан 
сий Гуьржийн махкал арахьа генна дIа а даьржина.

«Элиса» повесть. Кавказехь санна тайп-тайпана къаьмнаш долуш 
мехкаш дукха дац. Таханлерчу дийнахь цхьа вежарий хилла деха уьш. Хьо 
кхечу къомах хилар, кхечу динах хилар хьесапе ца оьцу цхьаммо а, адамна 
хьо адам дуйла хаьа, нехан хьацарх вехаш цхьа а вац. Вовшашна орцах-
довла кийча ду адамаш цхьанна тIе бохам, бала беача. Иза вежаралла ду:

Иштта нийсо езаш хилла Александр Казбеги а. Цуьнан «Элиса» 
повесть йоьшуш вайна иза гучу а долу.

«Элиса» повеста тIехь гайтина Шемал вохийна, иза йийсаре вигин-
чул тIаьхьа йолу зама. ХIуъу дина а, нохчий шайн махкаха баха сацийна 
паччахьо. Туркойн паччахьца барт а бина, цуьнан махка хьовсийна цо 
дукха нохчий. Йилбазаллах хIума шайца доцуш, дIааьллачух тешаш хилла 
нохчий. Стеган дош – дош хила деза бохург хилла цара хьалхадаьккхинарг. 
Шаьш Iехош хилар дага а ца деана царна. Хьалхаваьлла лелаш, адамаш 
махках довлар тIетадеш, хIирийн инарла Кундухов а хилла. Ша а туркойн 
махка дIавогIу, бохуш, адамаш ир-кара хIиттош хилла цо. Кундухов шен 
Iалашо йолуш хилла. Шен кхузара мохк а, цIенош а пачхьалкхана дIа а 
доьхкина, Туркойн махка вахча, цигахь ша лакхарчу дарже а вер ву, хьал 
долуш вехар а ву, бохуш, ойланаш кхобуш хилла цо шен кийрахь. Амма 
нис-м ца делла иза цуьнан дагахь ма-хиллара. Кавказерчу къаьмнашна 
тIехIиттийначу паччахьан хьаькамаша дийно-дийно марсадохуш хилла 
меттигера адамаш. Къинхетамах цхьа хьаса а ца хилла цаьрца.

Вайна иза го «Элиса» повеста тIера дуккхачу а меттигашкахь.
Яздархочо гойту шайн паргIатой, ирссий къуьйсуш хиллачу Кавка-

зерачу адамашка цабезамах буьзна болу хьаькамаш а, пурстоьпаш а. Иза 
говза сурт хIоттош гайтина Казбегис повеста тIехь.

Анзоран васт. ХIун стаг ву Анзор? Иза къанвелла, цхьаннахьара 
а хила гIo доцуш цхьалха стаг ву. Жима волуш-м кхечу хьолахь хилла 
иза. Казбегис яздо:

«ЦIеяххана дика кIант, куц долуш безамехь жима стаг хилла Черби-
жан Анзор. Дукхахболу ламанан нах санна, хьекъал долуш а, хIуманах 
кхуьуш а хилла иза. Цо мелла а кхечу кепара мах хадабора гуьржашний, 
нохчашний юккъерчу галморзахаллийн. Цо олура: «Вайна. гонах бехаш 
болу гуьржий Iехабелла: берриге а дика белхаш бийр бу, бохуш, тилабо 
уьш, ткъа ламанца болу гуьржий вайна нуьцкъах дуьхьалбоху».

Шен дехачу дахарехь дукха гина стаг ву Анзор. Ша-шен дахар ца 
кхоош тIемаш бина цо шен мехкан сий лакхадоккхуш, шен мохк цхьаннех 
а бозуш цахиларехьа къуьйсуш.

«Чербижан Анзор, – яздо Казбегис, – тохара цкъа Шемалан наиб хилла 
а, даймахкехьа латточу къийсамехь шен ерриг жималла-къоналла дIаелла 
а, даймехкан паргIатонехьа къуьйсуш шен кхаа кIантах ваьлла волу уггаре 
а майра къонаха вара – хIинца иза дакъазаваьлла, шен хан яьккхина волуш 
воллу къена стаг ву. Оцу воккхачу стеган берриге а бахам, дерриге а ирс, 
синтем – Элиса яра. Ткъа тахана да а, йоI а динчу мехкан Iодикаеш дара.

ДIадаханарг хьалхахIуьттура. Дуккха а хенахь дуьйна дIаяханчу жи-
маллин-кьоналлин денойн сурт шерра гора цунна. Кайолуш ша паччахьан 
отрядашна тIелиэтар а, церан говрийн дийнна реманаш лехкар а дагаоьхура 
цунна. Нохчийн зударшна халахетийтарна осалчу мостагIашкара ша схьа-
яьхна хазнаш а дагаяьхкира воккхачу стагана. Мох санна, шарахь хехкавелла 
денош оьхура дага. Шен хьокъехь, дикачу кIентан доьналлех лаьцна яьхна а, 
ерриге а Нохчийчохь лоькхуш хилла а йолу эшарш екара лергашна чохь».

Иштта майра а, доьналла долуш а хилла Анзор хIинца цхьа йоI бен 
хIума доцуш висина.

«Ша къанвеллачу хенахь шена гIортор хир ю-кх бохуш, хIокхо 
шайх лаьцна ойла йина волу кхо кIант, бIаьхаллин къийсамехь, цхьанна 
тIаьххье важа а вужуш, кхуьнан бIаьргашна хьалхха ган а гуш, вожаран 
сурт а делира ойланехула чекх».

Мел хала хIума ду дена и сурт дагадар а, лан а. ХIетахь тIебеанчу 
оцу балано а ца кагвина Анзор. Дог къевлина, шегара хьал цхьанне а ца 
хоуьйтуш чекхваьлла иза, бакъволу ламаро санна.

Элисин васт. «Махках баьхна, дIабахийта новкъа баьхна болчу 
гIайгIанечу нахана юьстах, шовданна йистехь хиина Iаш яра наггахь 
бен ца хуьлучу тайпана хаза-исбаьхьа йоI. Экаме, цецвоккхуш безамехь, 

амма бос байна йолчу шен юьхь тIе ши куьг а диллина, кIорггера ойла 
еш, чохь нур лепа шен бIаьргаш цхьана метте а боьгIна Iapa иза».

Иза Элиса ю. Кхин дика алалур доцуш, хаза аьлла Казбегис нохчийн 
йоIах дерг – цуьнан хаза хилар а, иза гIайгIане йоьжна гар а.

Ялхийтта шо кхаьчна, кхиина йогIуш йоI хилла Элиса. Шен дена 
чусадиллина, иза дукха везаш а хилла иза. Делахь а Iаламо шениг ца 
дуьту. ЙоIана гуьржийн кIант везало. Лаьмнашкарчу дежийлашкахула 
жа дажош лелаш, йоIах бIаьрг кхета Важиян. Цунна Элиса а, Элисина 
Важия а везало. Жимчохь дуьххьара бахана безам мерза бу. Къоначу 
шина даго ирс лоьхура, и ирс хила хьакъ а дара и шиъ. Цу шиммо ца 
къестадора цхьаъ гуьржи, важа нохчо хилар. Церан коьртаниг безам бара. 
Шайн махках доккхуш долчу йоIаний, дений тIе хала киртиг хIутту. Дена 
го йоIа ша-шен садууш, иза чукъовлаелла хилар. ЙоьIан ирс ца дохо да 
хIуъу дан реза ву. Шен шеконаш – йоIана гуьржий везавалар бакъ хилар 
къасто дас хеттарш до йоIе. ИоIа дош ло дена, ша иза дIатосург цахилар 
хоуьйтуш. Важия вицван а хьожур ю ша, олий. Амма цунах гIуллакх ца 
хуьлу. Важия вицван ницкъ бац Элисин. И хиъча да а къера хуьлу Элисин 
безамна. Церан барт хуьлу бовда. Iожална тIебоьду некъ бу иза.

«Элиса» повестехь Iалам. Iаламан сурт говза хIоттийна Казбегис 
«Элиса» повеста тIехь а, кхечу шен произведенешна тIехь а. Кавказан 
лаьмнашкахь, Iаламна юкъаметтехь кхиина ша хиларе терра, цунна шена 
оьшург схьалаца дика хууш хилла. Цо ша а аьлла: Iаламах дан хIума дац 
шен, ша язъечу произведенеш тIехь цунах пайдаэца йиш яцахь.

Исбаьхьа хIоттийна ду Владикавказана гонахьара Iаламан сурт.
«Владикавказана юххехь, исбаьхьа хазачу арахь, гуш яра го бина зIе 

хIоттош, цIийнан йийбарех йоьттина лаьтта ворданаш. Генна юккъехь йо-
гуш яра цIераш. ЦIерашна хьалха, когаш чучча а баьхна, охьахевшина Iapa 
кхехкаш долчу ешна чохь суьйренна даа пхьор кечдеш болу зударий. Царна 
дIанехьа охьа а хевшина, бист а ца хуьлуш, луьлланаш а уьйзуш баккхий нах 
а бара. Церан стогаллин, къонахаллин, амма гIайгIане долчу юьхь-сибатийн 
тамашийна суьрташ хIиттадора цIеран серлоно: кхуззахь шайн-шайн тоба-
наш еш гулбелла кегийрхой ойла айаелла а, самукъадолуш а хила гIертара; 
гучудаьлла а далале дIадовра церан юьхьа тIера белакъежар.

Цхьа инзаре тийна дара, кхеташ йоцуш хаалучу гIайгIано цхьанне 
а вист хила дог ца доуьйтура».

Хабарш дийца, бела дог муха догIур ду ишттачу хьоле нисбеллачу, 
Даймахках бовлуш болчу нехан? Муха нислур ду цу бевзаш боцчу мах-

кахь дахар? ТIехь да воцуш дисинчу жIаьлина санна, xIop а хир ву бIал 
я гIаж кхосса кийчча. Эрна аьлла ма дац: «ЦIахь пенаша a гIo до».

Цу махках баьхначу нахах цхьаболчийн цIа бахка аьтто нисбелла, 
цара дийцарехь, вайн баккхийчу нахана хIинца а хууш ю цара лайна 
халонаш. Бусулба пачхьалкх ю, бохуш, нохчий кхаьчначу меттигашкахь 
дехча мала хи луш а ца хилла.

Дийнначу повеста тIехь самукъадолуьйтуш сурт ца го вайна. Иза 
хуьлийла а яц, хIунда аьлча, адамашна тIебеана бала буьйцуш самукъане 
дерг муха дуьйцур ду? Кийрахь дог доцуш хила веза иштта стаг. Ада-
машкара бала санна гIайгIане, Iаьржа ду хIотттош долу сурт а.

«Буьйсанна шийтта сахьт дала герга хан яра. Дуккха а хан яра 
цIераш дIаяйна. Гобаьккхина гонаха Iаьржа яра. Карзахъяьлла стигал 
дIатийра. ДогIа а оьхучуьра сецира. Цхьана адамийн лазарийн узарша 
бен ца йохайора буьйсанан тийналла».

Iуьйренан исбаьхьа сурт хIоттош а, йоьшучух дIа ца къаьста дог-
ойла хьаьшна хилар.

«Тхи диллина йолу Iуьйре дIа а яьлла, къеггина де тIедеара. Маьлхан 
зIаьнаршлахь луьйчуш, бес-бесара лиэпаш дара дуьненан йистехь хеташ долу 
лаьмнаш. Хут санна, генна дIасаяьржина, хаза хьожа кхетачу зезагех юьзна 
йолу аре, бовхачу механ тийначу садеIаро шуьйра, яйн хьоьстуш техкайора. 
Гонаха мел дерг дерриге а денделира, эшар лоькхуш меттахъхьуьйш дара.

Iаламан сийлалла, цуьнан исбаьхьалла алсам мел йолу, цуьнан хазал-
ла, тамехь хилар алсам мел дели, кхин а чIогIа сингаттам буссура махках 
даьхна дIадахийта новкъа даьхна долчу, дакъазадаьхначу адамашка, 
шайга боьссина бала кхин а халаллица хааболуьйтура царна».

Делахь а повесть йоьшучун «кхин дIа хIун хуьлу-те?» боху лаам лах ца 
ло. Яздархочун говзаллех цхьаъ ю иза. Хиламаш тIаьхь-тIаьхьа тIебузу цо. Ткъа 
произведени ястар (развязка) дукха сиха а, дагахь доцчу тайпана а хуьлу.

Хаттарш а, тIедахкарш а.
1. Нохчийн историн муьлха мур бу повеста тIехь гойтург?
2. Цу хенахьлера дахар довзийтарехь хIун мехалла ю повестан?
3. Къаьмнийн юкъаметтигаш муха йовзуьйту авторо?
4. «Элиса» повестан идейни маьIнех муха кхета шу?
5. Авторон дог-ойла гойту меттигаш еша.
6. Элисин, Важиян вастех лаций дийца.
7. Муха гайтина повестехь Анзоран васт?

